
Чынълар

Чынъ акъкъында чынълар

Джеваплы чынълардан нумюнелер

Эвельки агъыр омюрге багълы чынълар

Севги асретлиги акъкъында чынълар

Тапмаджалы чынълар

Яшлар тарафындан айтылгъан чынълар

Къызлар тарафындан айтылгъан чынълар

Чешит вакъытларда айтылгъан умумий чынълар

Халкъ янъы омюрни йырлай

Ленин акъкъында чынълар ве бейитлер

Эски омюр ве колчоз аяты акъкъында чынълар

Не бир гузель Ватанымыз!

Земане бейитлери

Сагъ ол, улу партия!

Ногъай бейитлериндени эски сёзлернинъ лугъаты

ТЕРТИП ЭТИДЖИДЕН

Риза Фазыл

Сайгъылы окъуйыджы! Элинъиздеки китап Гъафур Гъулам адына Эдебият ве саньат нешрияты тарафындан сонъки йылларда чыкъарылгъан экинджи фольклор джыйынтыгъыдыр. 1971 сенеси нешр этильген «Къайда бирлик – анда тирилик» адлы биринджи джыйынтыкъкъа аталар сёзлери кирсетильген эди. Бу китапкъа исе, халкъымызнынъ агъыз поэзиясынынъ джевэр ташлары олгъан манелерден, чынълардан ве ногъай бейитлеринден нумюнелер кирсетильди.

Джыйынтыкътан файдаланувны къолайлаштырмакъ макъсадынен манелерге номерлер къойылды, чынъларнынъ исе айры мевзуларгъа болип дердж этильмеси – бу биринджи ынтылыштыр.

Бу джыйынтыкъкъа материал топлав ишинде мерум фольклорджыларымыз Самедин Бекиров ве Абдураман Бари Аджимендиль баягъы ярдымда булундылар. Къарасувбазар районы Семен койи чынъждыларынынъ аньанесини девам эттирген чынъджы Себиля аптенинъ къызы Сабрие Селяметова озь анасынынъ агъызындан эшиткен чынъ ве манелерни зеининде сакълап бу китапны дегерли материалларнен теминлевде айрыджа ярдымда булунды.

Джыйынтыкъны азырлав вакътында «Ленин байрагъы» газетасында басылгъан материаллардан ве халкъ яратыджылыгъыны актив суретте топлагъан Аджи-Султан Мустафаева, Абселям Османов, Зекерья Болатов, Умер Меджит, Мамбет Болатов, Айше Аблязизова, Урмус Къутубзаде, Эдем Билялов, Фахри Аблаев, Сеит-Нафе Муртазаев, Алядин Аджитаров, Джафер Къуртсеитов аркъадашларнынъ материалларындан, айны заманда «Совет эдебияты» журналындан ве К. Джаманакълынынъ «Чынълар ве манелер» китабындан да файдаланылды.

Джыйынтыкънынъ мейдангъа кельмеси ве дюнья юзю корьмесинде языджыларымыздан Шамиль Алядин, Эшреф Шемьи-заде, Юсуф Болат ве дигер аркъадашлар шахсий ярдымда булунды ве файдалы тевсиелер яптылар.

ХАЛКЪ АГЪЫЗ ЯРАТЫДЖЫЛЫГЪЫНЫНЪ ЛИРИКА ХАЗИНЕСИ

Юсуф Болат

Чынъ ве манелер, халкъ йырлары киби, кърымтатар фольклорында поэзиянынъ энъ кутьлевий жанры ве микъдар джеэтинден энъ зенгин бир шекилидир. Халкъ арасында онларнен чынъларны, манелерни ве йырларны эзберден бильмеген адамгъа расткельмек къыйын бир иштир. Мына бунынъ ичюн де бойле бир джыйынтыкънынъ дердж этильмеси ве кениш окъуйыджылар кутьлесининъ элине берильмеси медений омюримизде энди чокътан бекленильген бир иш эди.

Аджеба эвель-эзельден халкъ арасында – тойларда ве джыйынларда, байрам-сейранларда айтылып келинген бу чынълар ве манелер къач данедир? Бинъми, он бинъми, ёкъса даа чокъмы? Оны сайып чыкъмагъа, мыкъдарны бельгилемеге ыдырынмакъ семересиз бир иш олур эди, чюнки олар кечмиштеки бутюн несиллернинъ маневий гъыдасы олып, девирлер келип кечтикче эвельден яратылгъан чынъ ве манелер заман талапларына ве озьлерининъ бедиий хусусиетлерине коре электен кечирилип, олардан энъ яхшылары къалдырылгъан ве эр бир янъы несиль бу маневий хазинени озюнинъ арзу ве умютлерини, бедиий усталылыгъыны акс эттириджи янъы чынълар ве манелернен байыткъан. Халкъ йырлары киби, чынъ ве манелер де халкънынъ битмез-тюкенмез маневий ве бедиий вариетидир: денъиздеки къум киби, чынъларнынъ, манелернинъ ве йырларнынъ мыкъдары да эсапкъа алына биледжек бир шей дегильдир.

Кой-кенттен чынълап юрген чынъджы кедайлардан бири бу хусуста шойле деген:

Джоргъа миндим, тай джеттим,�Орны кечтим, �Юз алтмыш чувал чынъымнынъ �Бирисин чечтим.

Эгер ялынъыз бир чынъджыда «юз алтмыш чувал чынъ» олгъаны фарз этиледжек олса, о алда юзлернен чынъджыда, бинълер ве он бинълернен чынъ ве мане мухлислеринде онынъ джеми сайысы къачкъа бара билир эди?

Чынъджылар, чынъджы кедайлар ве оларны динълеген адамлар бу ишке ялынъыз бир темаша оларакъ дегиль, акъыл мергинлигининъ, бедиий усталыкънынъ нумюнеси, муаббетлик, инсаниетлик, ахлякъ темизлигининъ ве видждан паклигининъ ульгюси деп бакъкъанлар. Чынълардан биринде шойле дениле:

Чынълагъанда акълынъны джыйып чынъла, �Сёзлеринънинъ манасыны билип чынъла. �Чынъ айткъанда агъызынъ бир данедир, �Оны эшиткен къулакълар бинъ данедир,

Чынъджы кедайлар бир адамгъа дегиль де, чокълукъкъа хызмет эткенлерини ве олардан насыл бир чынълар беклегенлерини теренден анълап, халкъ арасында къазангъан итибар ве урьметлерини сакълап къалдырмакъ ичюн, озьлерининъ ишлерине гъает джиддий ве месулиетнен янашкъанлар:

Къонакъбай:

Чынълачы, кедай, чынълачы, ойламанъыз, �Не боса-болсун, айтынъыз, сайламанъыз.

Кедай:

Акъылсызмы кедайынъ, чынъ сайламай, �Манъгъыттан келип, Тарханны бир бойламай.�Бир ай койден чыкъкъаным, тойдан-тойгъа, �Къыбла, баты, кунь тувуш бойдан-бойгъа.

Къонакъбай:

Сиз бир кельген мусафир, айбет-къыйбет, �Ярашыкълы бир чечек, тойгъа зийнет.

Лякин айтылгъан эр бир чынъны дикъкъатнен динълемек ве онынъ асыл манасыны анълая бильмек керек, чюнки:

Чынъ дегени чий гоньдир, къайда олса кетер,�Анъламазгъа бош сёздир, анълагъангъа джетер.

Чынъ ве манелернинъ мыкъдары киби, оларнынъ пейда олып башлагъан девирлерини бельгилемек де къыйын ве муреккеп бир меселедир, чюнки олар инсангъа онынъ акълы омюр кечирип башлагъан ильк девирлеринден ёлдаш олып кельгенлер ве бу ёлдашлыкъны аля бугунь девам эттирелер. Эр алда шуны ачыкъ айтмакъ мумкюн ки, халкъ агъыз яратыджылыгъы – фольклор ве онынъ буюк бир пытагъыны тешкиль эткен хусусан йырлар даа язы олмагъан бурунгъы вакъытларда озьлерининъ илькинги, гъает саде ве адий шекиллеринде пейда олып, ильк вакъытларда белли бир эстетик функциядан зияде инсанларнынъ бирликте япкъан ишлери эснасындаки агъыр эмеклерини енгиллештирмеге хызмет эткен. Онынъ ичюн йырларнынъ башлангъыч девирлеринде эсас дикъкъат сёзлерден зияде ритмге, айры давушларнынъ бир кельмесине ве арды-сыра текрарланмасына, беден арекетине уюшмасына берильген,

Бу хусуста эвель заманлардан конкрет нумюнелер кетирмек имкяны олмаса да, халкъымызнынъ кечмиш турмушындан шойле бир мисальнен сынъырланмакъ мумкюн. Эвеллери, революциядан баягъы йыллар эвельси, койлерде факъыр-фукъаре яшларынынъ той япмаларына, эвленмелерине джемаат тарафындан тешкиль олунгъан талакъалар арфесинде, койнинъ энъ итибарлы къартлары бир ерге «къаве дёгмеси»не топланып, агъач аванларда агъач токъмакъларнен эм тойлыкъ буртюк къаве «дёгенлер», эм де талакъада к?мнинъ насыл бир иш япаджагъы, эвленеджек яшларнынъ чешит сой итияджларыны кимлер теминлейджеги акъкъында акъыл танышкъанлар. Узунлыгъы бир метрге баргъан къалын токъмакъларны аванларгъа бир вакъытта, бир ритмнен тюшюрмек ичюн, олар бу ишни «йыр» айтып япкъанлар:

Я мелесе къав-ве, эй-а-эй!�О къавес? къав-ве, эй-а-эй!..

«Эй-а-эй» денильген сайын токъмакъ авангъа тюшкен ве бунынъ вуджут арекетинен багълы оларакъ белли бир ритмнен текрарланмасы саесинде япкъан ишлеринде белли бир енгиллик сезильген.

Ритм, мысралардаки эджаларнынъ ве сёз бириклерининъ, ургъуларнынъ бир ольчюде кельмеси ве текрарланмасы халкъ лирикасынынъ эсас элементлери олып къалдылар, ритми бозулгъан, муайен бир ольчюлерге табий олмагъан чынъ ве манелер шиириетликлерини гъайып этип, халкъ арасында таркъалмайлар.

Чынълар озьлерининъ келип чыкъышлары джеэтинден Кърымнынъ чёль ве орта ёлакъ районларында, манелер исе ялы бою ве дагъ этеги районларында яратылгъан халкъ лирикасыдыр. Чынълар хусусан яшлар ве къызлар арасындаки «чынъ ярышлары» вакъытында асыл ола ве сонъундан, олардан энъ яхшылары, къарылгъачлар киби къанат керип, чевре этрафкъа таркъала эдилер. Бу «ярышлар» эксери вакъыт тойларда, байрам джыйынларында, талакъа вакъытларында къыз ве йигит арасында отькериле, я да бир топ къызнен бир топ йигит арасында невбетлешип айтыла эдилер. О вакъытлары эмекдар кутьленинъ темашасы даа, киносы ве радиосы да мына бу сой эгленджелер эди. Манелер исе, чынълардан фаркълы оларакъ, эксери алларда къызлар тарафындан, байрам джыйынларында даире шекилинде къолларыны омуз-омузгъа берип, къоран тарзында хорнен йырлана ве ойнала, я да айры башларында къалгъанда иджра олуна эдилер. Шунынъ ичюн де манелернинъ мундериджесини эсасен къызларнынъ озь эшлерине беслеген сезгилери, садыкълыкъ сезгилери, истек ве умютлери яныкъ ве кедерлери тешкиль эте.

Чынъ ве манелернинъ эксериси лирик мевзулардадыр. Оларнынъ мундериджелери эр даим къыскъа сонъ дередже айдын, эр бир сёзю мергин ве мантыкълы олып, муайен бир фикирнен багълана ве уфачыкъ бир парчада – эки мысралы бир чынъда я да дёрт мысралы бир манеде толу бир лирик образ яратыла. Оларда абстракт фикирлер, къыйын анълашылгъан ибарелер гъает аз олып, тасвир васталары – мукъаеселер, ошатувлар, гиперболалар инсанларнынъ аяткъа бакъыш нокътаий назарындан берилелер. Бу хусуста чынъ ве манелерден алынгъан эки мисальнен кифаетленейик:

Ичим джалын, тышым от, козь яшым мондюр,�Душманым болсанъ, джакъ ольдюр, дост болсанъ, сёндюр.

Ах, эттим мен деринден, �Джаным кочти еринден. �Мен ах этмей, ким ах этсин? – �Ярем кетти элимден.

Бу мисаллер айны вакъытта чынълар халкъ тилининъ чёль – шималь шивесине, манелер исе дженюп ве орта ёлакъ шивелерине аит олгъанларыны косьтерелер. Умумен алгъанда оларнынъ тили эдебий тильден баягъы фаркълы олып, язма эдебияткъа нисбетен халкъ тилине даа якъындырлар.

Мысраларнынъ эджалар ве паузалар (туракълар) саесинде муайен ольчюлерге болюнмеси ялынъыз техникий шекиль хатири ичюн япылгъан бир иш олмайып, олар, айны вакъытта, айтыладжакъ фикир ве ифаделенеджек дуйгъугъа коре зарур ритм догъуралар.

Мысраларда сёз сеслерининъ белли бир низамнен невбетлешип кельмеси, ургъуларнынъ, паузаларнынъ муайен тарзда текрарланмасы, къафиелернинъ толу олмасы, базы бир алларда исе ички къафиелерден де файдаланылмасы бейитлерде музыкалылыкъ, янъгъыравукълыкъ, мысралар арасында аэнкдашлыкъ догъура, беян этиледжек фикир ве дуйгъуларны айдынлаштыра, оларнынъ тесир къуветини арттыра, окъулмасыны ве айтылмасыны, эзберден огретильмесини къолайлаштыра.

Чынъ ве манелерде ритмге, мысралардаки эджаларнынъ тегизлигине, ургъу ве паузаларнынъ догъру текрарланмасына къатты суретте итаат этильгени киби, къафиелернинъ де толу кельмесине, озьаралары аэнкдаш олмасына, ифаде этилеяткъан фикирнинъ айдынлатылмасына хызмет этювине айрыджа эмиет бериле. Юкъарыда айтылгъан башкъа поэтик элементлер киби, къафиелернинъ зайыф, кучьсиз ве аэнксиз олмасы, мундеридженен узвий суретте багъланмамасы бейитнинъ тесир къуветини эксильте, окъунарлыгъыны зайыфлата ве бу сой чынъ ве манелер узакъ бир вакъыт омюр сюрьмеден, унутылып къалалар. Узакъ девирлерден башлап бизим куньлергедже яшап кельген халкъ лирикасы нумюнелери ичюн мундеридже теренлигинен бир сырада бутюн бу поэтик элементлер де хас бир шейдир. Дикъкъат этинъиз:

Къаядан эндим бугунь,�Элимде алтын гугюм.�Эр кунь корьген яремни,�Не дюнь корьдим, не бугунь.

Экинджи бир мисаль даа:

Ай догъар, дюльдюль киби, �Салланыр, сумбуль киби.�Яремни сорасанъыз, �Сёйленир, бульбуль киби.

Биринджи бейитте «бугунь» ве «гугюм» сёзлеринен къафие япылып, вакъыткъа аит «бугунь», «дюнь», «эр кунь» сёзлерининъ текрарланмасы айтылмакъ истенильген сабырсызлыкъ ве севги асретлик дуйгъусыны къуветлештире, экинджи бейитте исе къафие хызметини учь кере текрарлангъан «киби»лерден зияде, сыфат ерине ишлетильген «дюльдюль», «сумбюль» ве «бульбуль» сёзлери ойнай.

Чынълардаки биринджи, манелердеки биринджи ве экинджи мисралар мундеридже джеэтинден экинджи, манелерде исе учюнджи ве дёртюнджи мысрлларнен багъланмагъан киби корюльсе де, асылындан алып бакъкъанда олардаки тасвирлер эксери алларда динълейиджини (окъуйыджыны) ондан сонъ айтыладжакъ эсас фикирге азырлайлар, динълениджиде белли бир дуйгъу ве мизадж догъуралар. Меселя:

Дерья ташкъын, сув салкъьн, бермей кечюв, �Сен къартаймай, мен ольмей, джокъ вазкечюв.

Халкъ йырларынынъ бейитлери муайен бир мундеридже ве сюжет этрафында бирлешип, бир бутюнликин тешкиль эткенлери алда, чынъ ве манелернинъ эр бир бейити белли бир фикир ве дуйгъуны ифаделемекини текмиллене. Оларгъа кимерде бир йырларнынъ теркибинде де расткельмек мумкюн. Бундан анълашылгъанына коре, бир чокъ йырларнынъ яратылмасында, бир бутюнликке «япылмасында» чынъ ве манелер белли бир роль ойнадылар.

Чынъларнен манелер арасында башлыджа фаркълардан бири чынъларнынъ эки, манелернинъ исе дёрт мысралы олмасыдыр. Чынълар къаршы-къаршыгъа келинип топнен я да эки адам тарафындан (къыз ве йигит) иджра олунгъан олсалар, манелер эсас итибарынен джыйын (къоран) тарзында, бирликте япылгъан иш эснасында (меселя, тютюн къыргъанда, тизгенде, юзюм джыйгъанда ве саире), я да къызлар тарафындан янъгъыз башларында иджра олуна эдилер. Манелерде эсасен къызларнынъ лирик кейф-эфкярлары, севги муаббетликлери садыкълыкъ дуйгъулары ифаделенсе, чынъларнынъ диап?зонлары даа кениш олып, оларны яшлар ве къызлар иджра этелер ве мундеридже джеэтинден ичтимаий омюр ве турмуш адиселерини даа кениш къаплап алалар. Чынъларнынъ эксериси революциядан эвельки агъыр ве мушкюль йылларда яратылгъанындан, оларда эмекдар халкънынъ къайгъы-къасевети, айрылыкъ-асретлик дуйгъулары, къадын-къызларнынъ укъукъсызлыгъына къаршы протести кениш ер алгъандыр. Бир чокъ чынълар исе ачыкътан-ачыкъ сынфий характер ташыйлар:

Ай къатында бир йылдыз, ай баласы, �Алтын тастан сув ичер бай баласы.

Ай къатында бир йылдыз, айгъа тартыкъ, �Бай баласы болгъанчюн кимден артыкъ?

Хусусан къадын-къызларнынъ мешакъатлы аятыны тасвирлеген чынъларны эеджансыз ве аджынувсыз окъумакъ мумкюн дегиль:

Сюймезиме бергендже, саткъайдылар, �Козюмни байлап, дерьягъа аткъайдылар.

Нишан шейин кетирген бир чал атман, �Къатип ойнап-кулерсинъ бабанъдай къартман...

Лякин факъыр-фукъаре яшлары о девирнинъ чекильмез азапларына, мешакъат ве зулумына бакъмадан, севгилерине садыкъ къалгъанлар, бунынъ ашкъына эр сой зорлукъларгъа къатлангъанлар:

Той этмеге акъчам ёкъ, уй салмагъа,�Дюнья меним дер эдим, сен кельсенъ магъа.

Акъча авуч киридир, джувулыр кетер, �Ашыкъларгъа бир чалаш – о да етер.

Мезкур джыйынтыкъкъа кирсетильген ве халкъ агъыз яратыджылыгъымызда «Ногъай бейитлери» адыны ташыгъан бейитлер фольклорымызда айрыджа бир ер туткъан лирик эсерлердир. Чынъ ве манелерден фаркълы оларакъ, бу б?йитлерден эр бири белли бир сюжетнен багълы ола ве айтыладжакъ фикир болюнмеден сонъунадже алынып барыла ве севги, турмуш меселелери, табиат тасвирлери, лирик шакъа ве сатира бир багълылыкъта бериле.

Чынълар озьлерининъ шекиллери, мундериджелери ве иджра олунувлары джеэтинден чешит топларгъа болюнелер. Мезкур джыйынтыкънынъ авторы халкъ агъыз яратыджылыгъынынъ бу битмез-тюкенмез чынълар хазинесинден энъ яхшыларыны сечип алмагъа, чешит вариантлардан энъ онъайтлыларыны тапыштырмагъа ве оларны белли бир классификациядан кечирип, айры-айры болюклерге ерлештирмеге тырышкъан. Къаршылыкълы чынълар, тапмаджалы чынълар, яшлар тарафындан ве къызлар тарафындан айтылгъан чынълар, шакъалы ве мыскъыллы чынълар, ногъай бейитлери джыйынтыкътан озьлерине ляйыкъ ер алгъанлар.

Табиий бир шейдир ки, чынъларда, манелерде ве ногъай бейитлеринде шиве фаркълары сакъланылып къалдырылды.

Тертип этиджи земане чынълары ве бейитлерини топламагъа, оларны бир тертипке чекмеге де буюк эмиет берген. Бу эсерлерде халкъымызнынъ революциядан сонъки бахтлы омюри, аят къуванчы, бугуньки куньге тешеккюри ве коммунизм танъына арзу ве ыдырынувы йырлана.

Шубе ёкъ ки, «Чынъ ве манелер» джыйынтыгъынынъ айры бир китап олып чыкъмасы адамларымызнынъ бедиий ве эстетик тербиесинде буюк роль ойнар, халкъымызнынъ агъыз яратыджылыгъына оларда меракъ къозгъар ве кениш окъуйыджылар кутьлеси ичюн авес ве зевкънен окъулгъан бир китап олур.

Юсуф Болат.

МАНЕЛЕР

Къаядан эндим бугунь,�Элимде алтын гугюм.�Эр кунь корьген яремни�Не дюнь корьдим, не бугунь.

Къая тюбюнде чокъракъ,�Сен гуль олсанъ, мен япракъ.�Кель, экимиз къавушайыкъ,�Душман козюне топракъ.

Къая къаягъа бакъар,�Къаядан селлер акъар.�Бурма мыйыкъ тургъанда,�Сакъаллыгъа ким бакъар.

Дерья тюби саз олур,�Гуль ачылса, яз олур.�Мен санъа гуль деялмам,�Гульнинъ омрю аз олур.

Багъчаларда нармыдыр?�Сют беязы къармыдыр?�Ярем, сенинъ къальбинъде�Манъа бир ер бармыдыр?

Далда чечек бир тутам,�Чечекке таш аталмам.�Юрегимнинъ кошесисинъ,�Сенден айры яталмам.

Тарелкада юзюм бар,�Акъыз, сенде козюм бар.�Кель яныма, бир данем,�Санъа гизли сёзюм бар.

Бир далда эки кираз,�Бири ал, бири беяз.�Ялварырым мевляма:�Шу гузельни манъа яз.

Къар ягъар курек, курек,�Дагълара терек керек.�Мен яремни сагындым,�Демирден юрек керек.

Дагъда фындыкъ джиярым,�Ал явлыкъкъа къоярым.�Ярем анда, мен мында,�Насыл корип тоярым.

Козьлеринъиз комюрми?�Кечкен куньлер омюрми?�Бир мектюпчик язмайсыз,�Юрегинъиз демирми?

Эль узаттым элинъе,�Сарылайым белинъе.�Джаным къурбан олайды�Сенинъ татлы тилинъе.

Учь къаранфиль болейим,�Ач къапынъны, кирейим.�Уян, узан, сар бени,�Севдигъинъни билейим.

Дереден кечилирми?�Сувындан ичилирми?�Джандан азиз достчыгъым,�Сенден вазгечилирми?

Дагъларнынъ ёлуна бакъ,�Антерим морына бакъ.�Элем этме, гузелим,�Эр шейнинъ сонъына бакъ.

Къашларынъ къарасына,�Гуль къойдым арасына.�Сенинъ севгинъ мельэм олсын�Юрегим ярасына.

Кокте йылдыз элядыр,�Яр севмеси белядыр,�Яр севип айрылмасы�Бир йыкъылмыш бинадыр.

Ёл четинде богъдайым,�Эр кунь санъа севдайым.�Север исенъ, хабер бер,�Севмесенъ — утайым.

Мавы басма киерсинъ,�Ничюн бойнынъ эгерсинъ?�Догъру сёйле, назлы яр,�Ангимизни северсинъ?

Къая тюбюнде ляле,�Топладым дане-дане.�Бутюн койнинъ ичинде�Меним ярем бир дане.

Эвим алды ал чечек,�Арасында мор чечек.�Ал чечекни такъындым,�Мен яремни сагъындым.

Ешиль кийме, танырлар,�Сени ёлджы санырлар.�Достымдан чокъ душманым,�Сени менден алырлар.

Багъчасы багъ ичинде,�Багъы думан ичинде.�Мен севдим, эллер сарды,�Къалдым зиндан ичинде.

Дагълар дагълады мени,�Корьген агълады мени.�Огъурсызнынъ эвляды�Йипсиз багълады мени.

Дам устюнде дам таптым,�Чыкътым, ёлларгъа бакътым.�Яренъ келе деселер,�Чифте лампалар якътым.

Пешкир алдым теректен,�Бир яр севдим эректен.�Бильгек олсам севмездим,�Севмей мени юректен.

Устюнъдеки антеринъ�Когемлерге ильдирме.�Мен бир мектюп язайым,�Кимселерге бильдирме.

Акъыз, сачынъ тарарсынъ,�Бир кунь мени арарсынъ,�Не кичиксинъ, не буюк,�Тамам орта къарарсынъ.

Элимде бир топ гуль бар,�Куньге чыкъсам соладжакъ.�Бугунь севда, ярын севда,�Бунынъ сонъы не оладжакъ?

Юксек сельби япрагъы,�Къумсал ернинъ топрагъы.�Къыз аладжакъ йигитнинъ�Эгри турар къалпагъы.

Ачылды пенджерелер,�Корюнди акъ перделер.�Аджеп, къысмет олурмы�Шу корьдигим гузеллер?

Иненинъ инджесине,�Тоямам джильвесине.�Сен яренъе къавуштынъ,�Дариси джумлесине.

Яйляларда боран бар,�Мени дертке къойгъан бар.�Чек къайыкъчы, курегинъни,�Манъа ёлда бакъкъан бар,

Элинъдеки ал гульни�Сувгъа къой сен, солмасын.�Сен андасынъ, мен — мында,�Арагъа тюшкен олмасын.

Эсер эдим ель олсам,�Осер эдим гуль олсам.�Барып сени корер эдим,�Къанатлы бир къуш олсам.

Къара салкъым юзюмсинъ,�Эки къара козюмсинъ.�Ич унутып оламайым,�Текрарлангъан сёзюмсинъ.

Учь къаранфиль, бир бибер,�Селямым санъа, дюльбер,�Селямымны бегенсенъ,�Къаршылыгъын яз йибер.

Кок гогерджин учурдым?�Еди дерья кечирдим.�Агъламагъа утандым да,�Ойнап-кулип кечирдим.

Геми юрер дерьядан,�Мен юрерим къарадан.�Башкъа севдигинъ олса,�Мен чыкъайым арадан.

Багъа вардым юзюме,�Чубукъ урды козюме.�Ярем, санъа не олды,�Бакъмаз олдынъ сёзюме?

Багъа вардым нар ичюн,�Гуль къопардым яр ичюн.�Бутюн достлар душман олды�Сени севдигим ичюн.

Азбарымыз эрылгъан,�Далчыкълары къырылгъан.�Эр кес ярнен юргенде,�Меним бойнум урулгъан.

Акъ наненен кок нане.�Куль олдым яне-яне.�Ярем анда, мен — мында,�Олдым дели-диване.

Фесильген эктим байыра,�Ель япрагъын къайыра.�Эки гонъюль бир олса,�Бизни кимлер айыра?

Раф устюне фенерим,�Фырыл-фырыл дёнерим.�Яренъ келе деселер,�Чин юректен кулерим.

Ель эскенде кетирир�Сунбуль-ляле къокъусын.�Бир мектюпчик язайым,�Гузель ярем окъусын.

Чинарлар дагъындайым,�Юзюмлер багъындайым.�Оюн-кулькю ичинде�Девранлы чагъындайым.

Къаршыда эки тосун,�Экиси де бир олсун.�Бойле гузель дюньяда�Илле севгилинъ олсун.

Къаракъуш минер терекке,�Къанатын джаяр эрекке.�Джильвенъ иле, назынъле�Яра ачтынъ юрекке.

Ёл четинде тегенек,�Антерим бенек-бенек.�Ярем анда, мен — мында,�Манъа ильван не керек?

Къаранфилим бурулыр,�Акъкъан сувлар дурулыр.�Озюме яр тапарым,�Сенинъ бойнунъ урулыр.

Сув акъар буллюр-буллюр,�Чевреси къызыл гульдир.�Авелеген гогерджиннен�Манъа сагълыгъынъ бильдир.

Къозулы къойым багъырыр,�Къозусыны чагъырыр.�Ярем манъа мектюп язмай –�Онъа джаным агъырыр.

Гуль эктим экин-экин,�Алдырдым элимдекин.�Эр кес менден ал сорар,�Бильмейлер гоньлюмдекин.

Къаранфиль оюлырмы?�Атеше къоюлырмы?�Сенинъ киби гузеле�Дюньяда тоюлырмы?

Куньлер менчюн зар олды,�Къалпакъ башкъа тар олды�Ынджытма мени, джаным,�Дюньялар манъа тар олды.

Эв огюнде гуль-чечек,�Баарь кельсе бурьленсин.�Кель, анама келин ол,�Яшавымыз тюрленсин.

Къашларынъ къайым-къайым,�Козьлеринъ мен олайым.�Бер манъа бир тюсюнъни,�Къайгъымны унутайым.

Ай догъар анасындан,�Булутлар арасындан.�Мен яремни танырым�Къашларын къарасындан.

Мане, мане, манелер,�Ёкъ ичинде данелер.�Ешиль киер, ал киер,�Чешит киер ярелер.

Ай догъар, дульдуль киби,�Салланыр, сунбуль киби.�Яремни сорасанъыз,�Сёйленир, бульбуль киби.

Гедженинъ ай ярыгъы�Ер юзюни кульдюрир.�Яр туткъаннынъ юрегини�Яр яныгъы сёндюрир.

Чыкътым юксек къырлара,�Бакътым узакъ ёллара.�Даянмаз эдим афталара,�Энди къалдым айлара.

Дерьяйы далан билир,�Далмаян ялан билир.�Яр севдасы чекмеген�Яр къадрини не билир?

Сув устюнде мермер таш,�Тилинъ сёйлер, козюнъ — яш.�Ынджынма сен, агълама,�Сенинъ башымъ даа яш.

Мане, мане, манем ёкъ,�Мен оксюзим, анем ёкъ.�Шу зевкълы дюньяда�Къайдым чеккен ярем ёкъ.

Сув устюнде къайыгъым,�Сенсинъ меним байлыгъым.�Халкъ не десе, не десин,�Сенсинъ меним ляйыгъым.

Вай, не гузель дюньяда�Назлы ярны севмеси!�Юрегинъе мельэмдир�Айткъан сёзю, джельвеси.

Багъда ола бал юзюм,�Дедим: "Кель, эки козюм".�Ялвардым да, ялкъардым,�Кечмеди онъа сёзюм.

Багъчада къара къурма,�Къаршымда бакъып турма.�Анам мени санъа бермез,�Нафле бойнунъны урма.

Дагъда думан яйылыр,�Къойда къозу сайылыр.�Чыкъ, кетейик, назлы ярем,�Бу иш эльге дуюлыр.

Десте-десте манелер,�Узакъ ерде ярелер.�Къартайгъанда бахтлы олсун�Козю яшлы анелер.

Джанынъны ич агъыртмадым,�Хатиринъни къыймадым.�Юрегинъде зеэр барын�Бу куньгедже дуймадым.

Чалдыгъым бир багълама,�Къара козлюм, агълама.�Мен буралы дегилим,�Манъа гонъюль багълама.

Мермер къая оюлмаз,�Чиль баласы союлмаз.�Бир юз дегиль, бинъ яшасанъ,�Бу дюньягъа тоюлмаз.

Озен ичи таш-къая,�Ярем бузунда тая.�Пек чокъ кездим пешинден�Кетти эмегим зая.

Къаранфиль оладжакъсынъ,�Сарарып соладжакъсынъ.�Мен ананънен таныштым,�Сен меним оладжакъсынъ.

Къаядан эндим эниш,�Явлугъым толу емиш.�Яреме де ёлладым,�О да эвде ёкъ эмиш.

Фесильген эктим, гуль битти,�Гулюмде бульбуль отти.�Отьме бульбуль гулюмден,�Ярем кетти элимден.

Шекерлик толу шекерим,�Ёл янына сеперим.�Меним ярем мында ёкъ,�Асретлигин чекерим.

Къаршымда корюнирсинъ,�Аллара бурюнирсинъ.�Меним аи-зарымдан�Ёлларда сюрюнирсинъ.

Ал антерде мор дёгме,�Кене тюштинъ гонълюме.�Сен гонълюме тюшкенде,�От янар юрегиме.

Ай догъар Айыстандан,�Кунь догъар Куньстандан.�Меним джаным къарпыз истей�Яремнинъ бостанындан.

Шу къаядан кечамам,�Къанатым ёкъ, учамам.�Бу севдалыкъ илькисидир,�Ондан ич вазгечамам.

Шу дагълар думан олса,�Элимде лимон олса.�Сен мени агълатмаз эдинъ,�Гонълюнъде иман олса.

Къапы огюнде пычма таш,�Пычкъы ёкътыр пычмая.�Бен яреми сагъындым.�Къанатым ёкъ учмая.

Багъгъа бардым, юзюм ёкъ.�Минареде мазин ёкъ.�Яшлыкътан сени севдим,�Башкъасында козюм ёкъ.

Багъчаларда гуль бармы?�Гуль тюбюнде сув бармы?�Бир геджечик мусафирим,�Эвинъизде ер бармы?

Ай догъар аян-беян,�Чыкътым ёллара яян.�Меним киби бармы экен�Яр севип, ярсыз къалан?

Ал чубукъ бойдан артар,�Къашлери къалем тартар.�Меним яремнинъ козьлери�Джумле алемни якъар.

Къаранфилим, шекерим,�Чёльде сабан экерим.�Ярем анда, мен — мында,�Асретлигин чекерим.

Сув устюнде далым ёкъ,�Дюнья толу малым ёкъ.�Эллер не десе – десин,�Айрыладжакъ алым ёкъ.

Къаве къойдым тандыргъа,�Къудретинден къаврула.�Яремнинъ гурь перчеми�Юксеклерден саврула.

Зейтун япрагъы ешиль,�Тюбюнде къаве пишир.�Сен къавени ичкенде�Мени хатринъе тюшюр.

Сув янында шишеси,�Ичинде мелевшеси.�Кель яныма отурчы,�Джигеримнинъ кошеси.

Ёл янында ювачыкъ,�Ичи толу сыгъырчыкъ.�Шу малледен бир яр севдим,�Сачлары бар къувурчыкъ.

Юзюгимде эки къаш,�Бири эльмаз, бири таш.�Яремни сорасанъыз,�Орта бойлу, къалем къаш.

Сувгъа савут далдырдым,�Къыргъа чыкътым, болдурдым.�Яшлыгъымдан яр севип,�Гуль чырайым солдурдым,

Къая тюбюнде йылан,�Козьлери диван-диван.�Сени менден айыргъанда�Не дин бардыр, не иман.

Иненен къую къаздым,�Ичинде мане яздым.�Бир хайырсыз яр ичюн�Эджельсиз олеяздым.

Эв алдында гультерек,�Этрафыны къазмайсынъ.�Куньде мектюп язар эдинъ,�Энди неге язмайсынъ?

Кетен кольмек кенарсыз,�Достлар, мени анъарсыз.�Юрегимде атеш бар,�Къачынъыз, достлар, янарсыз.

Озен ичи къуругъан,�Саччыкъларынъ бурулгъан,�Аджеп, алы не олур?�Яресинден айрылгъан.

Къаранфиль къурутмадым,�Яр, сени унутмадым.�Чокъ асретлик чексем де,�Устюнъе яр тутмадым.

Кетен кольмек къыярлар,�Эр не япсанъ, дуярлар.�Эки гонъюль бир олса,�Никямызны къыярлар.

Джандан азиз яр севсем де,�Яр пешинден кетмедим.�Анайымны разы этем деп,�Мурадыма етмедим.

Эсме, елим, сен эсме,�Сачым телини кесме.�Бир кунюнъе ярарым,�Менден умюдинъ кесме.

Къадифеден ястыгъым,�Босагъанъа бастыгъым.�Ничюн селям ёлламайсынъ?�Ёкъ эвельки достлугъынъ.

Къадифеден ястыгъым бар,�Эвинъизге бардыгъым бар.�Ничюн, къозум, бармайджагъым?�Эвельки достлугъым бар.

Къадифеден кисеси,�Къаведен келир сеси.�Отурмыш кумар ойнар,�Юрегимнинъ кошеси.

Чыкътым яйля дюзюне,�Бакътым сувнынъ юзюне.�Бакъа-бакъа доялмадым�Сенинъ эля козюнъе.

Папирос яна-яна,�Ерге тюшсе, къорлана.�Мен асретлик бильмездим,�Сен бердинъ оны манъа.

Бир далда эки алма,�Уруп тюшюрдим ерден.�Джандан севген яремни�Къачыраяздым эльден.

Биль ки, беним нарымсынъ,�Ахрет-дюнья ярымсынъ.�Акълым санъа алдырдым,�Ондан хабердармысынъ?

Мен падиша дегилим.�Лянет онынъ тахтына!�Сырма перчем, къалем къаш,�Сенсинъ меним бахтыма.

Леблеби къойдым таса,�Толдурдым баса-баса.�Ярем хаста, бен хаста,�Леблеби къалды таста.

Багъа вардым юзюме,�Яр корюнди козюме.�Кель опейим юзюнъден,�Не дарылдынъ сёзюме?

Шефтали агъачлары,�Тюрлю чечек башлары.�Къурувлы яя бенъзер�Беним ярем къашлары.

Ай догъар анасындан,�Булутлар арасындан.�Шу аладжакъ къызымнынъ�Къоркъарым анасындан.

Алма аттым, нар келир.�Ава чамур, яр келир.�Янагъындан тишлерсем,�Дудагъындан бал келир.

Мане, мане, манем ёкъ,�Бен оксюзим, анем ёкъ.�Эр кесде чифте-чифте,�Бенде бир дане де ёкъ.

Къая къаяя бакъар,�Къаядан селлер акъар.�Сакъаллыя ким бакъар,�Мыйыкълы юрек якъар.

Къая дибин от басты,�Алтынларым тот басты.�Келирим, дединъ, кельмединъ,�Юречигим дерт басты.

Яремнинъ гурь сачлары�Орьген сайын узана.�Озю десенъ, пек шайлы,�Оськен сайын назлана.

Алма алдым далындан,�Бир яр севдим джанымдан.�Баре севмез олгъайдым,�О да кетти къолымдан.

Къаз гидер къалкъа-къалкъа,�Бойнунда алтын алкъа.�Бен яреме къавушсам,�Сары алтындан садакъа.

Кетеним вар таракъта,�Бир ярем вар иракъта.�Бир мектюпчик ёлласам,�Келирми экен бу афта?

Къаядан эндим атсыз,�Эльва едим, пек датсыз.�Ярем де яш, мен де яш,�Экимиз де муратсыз.

Къаядан энер эдим,�Сызгъырсанъ, дёнер эдим.�Атеш олдым дердинъден,�Уфлесенъ, сёнер эдим.

Кетен ювдым, къар киби,�Сени севдим, яр киби.�Севдигинъни сёйлемезсинъ,�Мени якътынъ, къор киби.

Кетен кольмек эн олур,�Индже бель фидан олур.�Индже бельнинъ устюнде�Къавгъа дегиль, къан олур.

Кетен кольмек — эни тар,�Мени къыйып гиден яр.�Сен мени ич къыймаз эдинъ,�Санъа огют верен вар.

Кетен кольмек бичерим,�Ёл менимдир, кечерим.�Не эллере веририм,�Не кендим вазгечерим.

Атым меним борлу чал,�Аякълары индже тал,�Кетем узакъкъа, кетем,�Гузелим, сагълыкънен къал.

Орнеклидир югенинъ,�Сагълыкънен бар, джигерим.�Туткъан ишинъ онъ кельсин,�Олсун сенинъ дегенинъ.

Кереке кольмек тикерим,�Кенарларын букерим.�Ярем анда, мен — мында,�Асретлигин чекерим.

Кетен джайдым арышкъа,�Кельсе, айтырым байгъушкъа.�Менден гъайры яр севсе,�Ичим толу къаргъышкъа.

Сувгъа чыкътым эвимден�Сув тёкюлюр гугюмден.�Дюнья малыны берселер,�Вазгечмем севдигимден.

Кетеним узатайым,�Кенарын тюзетейим.�Узакътаки яремни�Кимлерге бенъзетейим?

Эв алдында сармашыкъ,�Мен санъа джандан ашыкъ.�Сен акълыма кельгенде,�Элимден тюше къашыкъ.

Сув акъар люле-люле,�Яр келир куле-куле.�Элинде сырлы явлукъ,�Къан терин силе-силе.

Сув акъар бульдюр-бульдюр,�Явлугъым толу гульдюр.�Мен яремни корьмедигим�Еди ай, он эки куньдюр.

Шу дагъларда бир къуш бар,�Къанатында кумюш бар.�Кетти ярем, кельмеди.�Эльбет, онда бир иш бар.

Фындыкъ фыстыкъ олурмы?�Атеш ястыкъ олурмы?�Экимизге бир ястыкъ�Аджеп, къысмет олурмы?

Гидерим аян-аян,�Тюштюм ёллара яян.�Ичимде отлар яна,�Даян, юрегим, даян.

Багъчаларда мелевше,�Ярем акълыма тюше.�Не манъа мектюп яза,�Не де меннен корюше.

Къаршыдан филь гелеюр,�Дюньяны девиреюр,�Къатланаджакъ дерт дегиль,�Мевлям сабыр вереюр.

Къаршымда корюнесинъ,�Ал, ешиль бурюнесинъ.�Халкъкъа чиркин олсанъ да,�Манъа хош корюнесинъ.

Чал атым ектим чаная,�Джувурып чыкътым алая.�Бенден чокъ-чокъ селям олсун�Къырмызы янакъ балая.

Къазан къайнай, напайым?�Къоймагъа туз тапмайым.�Севген ярем эльден кетти,�Бармагъа ер тапмайым.

Къаршыда къарап турдым,�Сени кечкенден сордым.�Сен мени сезмедигинъ,�Кельмедигинъден дуйдым.

Элимде топ мелевше,�Явлугъым ере тюше.�Эгилип алайым дегенде�Ярем хатриме тюше.

Сен де джыйдынъ мелевше,�Мен де джыйдым мелевше.�Мелевшенен такъындым,�Мен яремни сагъындым.

Дерьяларнынъ юртуна�Пароходлар гелеюр.�Разы олсанъ, гузелим,�Джаным сени севеюр.

Кетен джайдым тизиме,�Озюм эттим озюме.�Адынъа къурбан олайым –�Не дарылдынъ сёзюме?

Къуш учурдым багъымдан,�Айрылдым дильбазымдан.�Оны кимден корейим?�Башымнынъ язысындан.

Къашларынъ къарасына,�Гуль къойдым арасына.�Татлы мельэм олайым�Юрегинъ ярасына.

Ятайым, ярем, тизинъе,�Бакъайым эля козюнъе.�Адынъа къурбан олайым –�Не дарылдынъ сёзюме?

Элимде бир топ нане.�Олдым дели-диване.�Меним ичюн, гузелим,�Сен дюньяда бир дане.

Бизим якънынъ къызлары�Ал къадифе киерлер.�Эгер манъа кельмесенъ,�Башкъасына берирлер.

Кунеш догъа, авуша,�Акъшам олса, къавуша.�Яремнинъ козьлерине�Бакъкъан козьлер къамаша.

Сен де кийдинъ гульгули,�Мен де кийдим гульгули.�Гульгулини куньде кий,�Мени корьсенъ, ян да куй.

Сен де кийдинъ сют мавы,�Мен де кийдим сют мавы.�Сют мавынъ бельден сюзюльсин,�Менден даманъ узюльсин.

Къара костюм киерсинъ,�Сен эллерни северсинъ.�Башынъ думанлангъан сонъ,�Кене манъа келирсинъ.

Акъ кяат, сары кяат,�Агъларым саат-саат.�Ярем анда, мен — мында:�Олурмы джаным раат?

Устюнъдеки антеринъ�Когемлерге ильдирме.�Мен бир мектюп язайым,�Ич кимсеге бильдирме.

Антер кийсенъ, яраша,�Эллер санъа къараша.�Бу меним ярем, дерим,�Эллер менден сораса.

Ягъмур ягъар ерлере,�Сени бермем эллере.�Сени берсем эллере,�Кирерим къара ерлере.

Къая къаядан бийик,�Къаядан чыкъар кийик.�Кийикке бугъав салынмаз�Арувгъа кимлер ялынмаз.

Тептим сандыкъ – ачылды,�Ичинде инджи сачылды.�Джыйылынъ, яшлар эм къызлар,�Башыма девлет ачылды.

Хамайы урдым ере,�Къурусын къанлы дере.�Акъыз, сени алмасам,�Кирерим джанлы ере.

Кунь догъар анасындан,�Япракълар арасындан.�Меним ярем табиатсыз,�Къоркъарым орасындан.

Къара къазан ичинде�Пиширгенсинъ ашынъны.�Ойнатма, къыз, къашынъны –�Бабанъ кесер башынъны.

Сувгъа бардым – болдурдым,�Тюфегимни толдурдым.�Бир хайырсыз яр ичюн�Акъылымны чылдырдым.

Къопкъаларым толдурдым,�Сувгъа барып болдурдым.�Сенинъ ичюн, гузелим,�Гуль чырайым солдурдым.

Къаз келир къалкъа-къалкъа,�Бойнунда алтын алкъа.�Мен сени гизли севдим.�Сакъын дуйдурма халкъкъа.

Къаз келе, къалкъмакъ истер,�Денъизге батмакъ истер.�Меним джаным шу гузельнинъ�Янында олмакъ истер.

Сув устюнде пароход,�Юрегимде яна от.�Сен бильмединъ къадрини,�Меним ярем манъа мот.

Аймысынъ, йылдызмысынъ?�Келинмисинъ, къызмысынъ?�Мен бу гедже бараджагъым –�Эвинъде янъгъызмысынъ?��Ай дегилим, йылдызым,�Келин дегиль, мен къызым.�Геджелери кельме сакъын,�Куньдюз эвде янъгъызым.

Сув бою дерелери,�Ичинде лялелери.�Тыпкъы кунеше бенъзер�Козюнънинъ шавлелери.

Сув акъар индже-индже,�Ярем, алларынъ нидже?�Танъры джаным алмасын�Санъа яр демейиндже.

Багъчалардан нар келир,�Яйлялардан къар келир.�Яреме мектюп ёлладым,�Бакъайым, ондан не келир.

Къашларынъ къара комюрми?�Кечирген кунюнъ омюрми?�Бир мектюпчик язмайсынъ,�Юрегинъ ёкъса демирми?

Багъча бою балкъабакъ,�Ачылыр табакъ-табакъ.�Кираз дудакъ, ал янакъ,�Чевир юзюнъ, манъа бакъ.

Эв алдындан отерсинъ,�Кимге ишмар этерсинъ?�Севмегенге сюйкенсенъ,�Озь башынъа етерсинъ.

Козьлеринъ корюнмесин,�Акъыз, шалынъа бурюн.�Менден гъайры яр севсенъ,�Къапы-къапыдан сюрюн.

Кереке кольмек эки къат,�Бирини кий, бирин сат.�Менден гъайры яр севсенъ,�Озюнъ денъизлерге ат.

Армут далда салланыр,�Салландыкъча балланыр.�Йигит не къадар къараман олса,�Кене къызгъа ялварыр.

Мен бир индже къамышым,�Атешинъе янмышым.�Истер ал, истер алма,�Башынъа язылмышым.

Къамуша бакъ, къамуша,�Сув нейлесин янмыша?�Мевлям сабырлар берсин�Ярындан айрылмыша.

Гидем, ёлум багълама,�Манъа бакъып агълама.�Севгенимни билесинъ,�Тек джанымны къыйнама.

Ярем, мени агълатма,�Душманларым бильмесин.�Меним мушкуль кунюме�Къуванмасын, кульмесин.

Озен бою къамышлыкъ,�Он алтыда тапыштыкъ.�Он едиде севишип,�Бизлер мектюп языштыкъ.

Ёл четинде богъдайым,�Огълан, санъа севдайым.�Аладжакъ олсанъ, ал мени,�Бу дерттен къуртулайым.

Йымыртанынъ сарысы,�Ерге тюшти ярысы.�Къайнананъ ольген деселер,�Горюмджеме дариси.��Йымыртанынъ ярысы�Ерге тюшсе, ярылыр.�Къайнанам манъа дарылса,�Огълу келип сарылыр.

Багъчаларда топ нане,�Топладым дане-дане.�Ах, наненинъ къокъусын�Пек северим, догърусы.

Алма бердим – ашадынъ.�Ашын къайда ташладынъ?�Озюнъ севип башладынъ,�Мени ничюн ташладынъ?

Джевизнинъ къабугъындан�Эллерим бояланды.�Акъыз, сенинъ дердинъден�Юрегим яраланды.

Рафта сыранен сини,�Джандан севдим мен сени,�Эллер не десе, десин,�Дюньягъа бермем сени.

Мектюп яздым отурып,�Ичине селям толдурып.�Мектюп кетти, мен къалдым�Язгъан еримде отурып.

Мектюп язып башладым,�Кунеш къызды, яз эди.�Даа чокъ шей язардым,�Вакъытым пек аз эди.

Бардым чешме башына,�Эки къолум далдырдым.�Акъыз, сени корьгенде�Акъылымны алдырдым.

Мердивенден энерим,�Энерим де, минерим.�Яр къапыгъа кельгенде�Агъласам да, кулерим.

Фурун устюнде курек,�Янып къаврулма, юрек.�Чокъ дертлерге даяндым,�Бунъа да даянмакъ керек.

Багъчаларда кездирдинъ,�Ким олдыгъынъ сездирдинъ,�Мен сени север эдим,�Сен озюнъден бездирдинъ.

Сары-сары, сап-сары,�Сары чечек саплары.�Мен агъламай, ким агъласын,�Кельмей ярем кягъытлары.

Сары чечек сарартыр,�Къызыл чечек кульдирир.�Меним язгъан мектюбим�Севдигимни бильдирир.

Кемане чала-чала�Чыкътым бир индже дала.�Чыкъкъан далым къырылды,�Ярем, бойнум урулды.

Ат аягъы наллана,�Нал туякъкъа таяна.�Ярындан айрылгъанлар�Аджеп, насыл даяна.

Кираметтен сув тамлар,�Бир къыз берген адамлар.�Бир къыз бизге чокъмыдыр,�Маалленъизде ёкъмыдыр?

Багъгъа бардым багъ ичюн,�Гуль къопардым яр ичюн.�Эджельсиз олеяздым�Бир хайырсыз яр ичюн.

Къара-къара къазанлар,�Къара язы язанлар.�Онъмасын да битмесин�Арамызны бозанлар.

Устюмдеки антерим�Этеги бол, енъи бол.�Менден гъайры яр севсенъ,�Кеткен ёлдан къайтмаз ол.

Ах чекерим деринден,�Ташлар кочер еринден.�Мен ах чекмей, ким чексин?�Ярем кетти элимден.

Мектюп яздым, ах дедим,�Ичин ачып, бакъ, дедим.�Язгъанларым янълыш олса,�Къой атешке, якъ, дедим.

Мендилим оралыдыр,�Севдигим буралыдыр.�Кечме къапым огюнден,�Юрегим яралыдыр.

Мендилим десте-десте,�Мени бабамдан исте.�Эгер бабам бермесе,�Ялвар алладан, исте.

Яреме гуль кетирдим,�Ярем деди: "Гулюнъ аз".�Япма, ярем, бойле наз,�Кетсем, кельмем алты ай яз.

Кофта, юбка кийгенсинъ,�Сен башкъасын севгенсинъ.�Къомшунъызнынъ огълуны�Озюнъе ляйыкъ корьгенсинъ.

Кофта кийсем, яраша,�Яшлар манъа къараша.�Минип айдап кетерим,�Бабам берген алаша.

Геми келир Батумдан,�Батумнынъ батагъындан.�Акъыз, сени чаларым�Ананънынъ ятагъындан.

Къар ягъар алчакълара,�Сарылыр сачакълара.�Мени сенден айыран�Саплансын пычакълара.

Къар ягъар алчакълардан,�Сув акъар сачакълардан.�Мевлям мени сакъласын,�Сен киби, алчакълардан.

Къар ягъар – ирип битер,�Кунь чыкъса – къуруп кетер.�Ямандан достунъ олса,�Илле башынъа етер.

Мендилим демет-демет,�Къашынъ, козюнъ къыямет.�Мен кетерим ёлума –�Сен аллагъа эманет.

Эв алдында гуль терек,�Гуль терекке сув керек.�Осюп еткен агъама�Фидан бойлу къыз керек.

Къаршынынъ кедиклери,�Бал-шекер едиклери.�Ич акълымдан чыкъмайджакъ�Яремнинъ дедиклери.

Сув четинде сув терек�Саллана, сельби киби.�Меним ярем корьсенъиз,�Сёйлене, бульбуль киби.

Эки къапы ян-яна,�Мен истемем къайнана,�Къайнананынъ тиллери�Якъар эп келинлери.

Эки чешме ян-яна,�Сув ичтим къана-къана.�Сени догъургъан ана�Олсун манъа къайнана.

Бир далда эки алма,�Бирин ал, бирин алма.�Джаным – Азраиль баба,�Малым ал, ярым алма.

Акълы басма къафтанынъ�Ничюн ювуп киймейсинъ?�Ойнамайсынъ, кульмейсинъ,�Ёкъса мени севмейсинъ?

Акълы басма антеринъ�Дёгмелерин авуштыр.�Менден гъайры яр севсенъ,�Севдалыгъынъ савуштыр.

Гидене бакъ, гидене,�Бою бенъзер фидане.�Меним ярем сорасанъ,�Кой ичинде бир дане.

Кокте йылдыз юз алтмыш,�Къашлеринъ къалем чатмыш,�Джумле алемни топракътан,�Сени нурдан яратмыш.

Гидене бакъ, гидене,�Бою бенъзер фидане.�Чокъ арадым, буламадым,�Сенинъ киби, бир дане.

Фесильген эктим чайыра,�Ель пытагъын къайыра.�Кокте мевлям язгъан сонъ,�Ерде кимлер айыра?

Сув устюнде папийим.�Ярем агълай, нейлейим?�Агълама, ярем, агълама,�Мен бир чаре эйлейим.

Секиз атнынъ бирини�Минерим мен эгерлеп.�Яремни эр кес макътай�Дюньяда бир дюльбер деп.

Бу дереден кечильмез,�Сувы салкъын — ичильмез.�Мен сени джаядан сездим,�Сенден ич вазгечильмез.

Къашларынънынъ къарасы,�Козьлеринънинъ элясы.�Сени тапкъан даа тапсын,�Сен, гузельнинъ анасы.

Къаршыда къавун ерлер,�Биз де варсакъ, не дерлер,�Отурсакъ, биз де есек,�Учь гузель гельди, дерлер.

Сары пошу, ал пошу,�Ортасында мор пошу.�Ал пошугъа сарындым,�Мен яремни сагъындым.

Сув устюнде сандыгъым,�Севип саралмадыгъым.�Мен севдим, эллер сарды,�Меним онъа яндыгъым.

Сув устюнде буз къалды,�Баарь битти – яз къалды.�Ашыкъма, ярем, ашыкъма,�Къавушмамыз аз къалды.

Сув устюнде фенерим,�Янарым да сёнерим.�Яр къапыгъа кельгенде�Агъласам да кулерим.

Багъа вардым юзюме,�Яр корюльди козюме.�Ах, нейлейим, гузелим?�Озюм эттим озюме.

Дертлийим, дерелийим,�Сорманъыз, нерелийим.�Ойнап кульдигиме бакъма,�Юректен яралыйым.

Юксеклерден бакъарсынъ,�Алтын, инджи такъарсынъ.�Санки меним ярем ёкъ,�Сен де мени якъарсынъ.

Тютюн тизген къызларнынъ�Узун олур темени.�Эки яр бир севильмез –�Я оны сев, я мени.

Ягъмур ягъар – ер сылакъ,�Кунеш лязимдир мытлакъ.�Мен ольгенде айтсынлар:�Далдан тюшти бир япракъ.

Ёл четинде богъдайым,�Огълан, санъа севдайым.�Аладжакъ олсанъ, ал мени,�Алмасанъ, унутайым.

Азбарымда гультерек,�Гультерекке сув керек.�Эки къалиб бир олса,�Ондан башкъа не керек?

Кетем, дейсинъ, джаным, кет.�Кетсенъ, мени алып кет.�Эгер алып кетмесенъ,�Атешлере якъып кет.

Сенинъ айткъан сёзлеринъ�Китапларда язылсын.�Экимизнинъ къабримиз�Бир мезардан къазылсын.

Ач къапынъны, гузелим,�Ягъмур ягъа, кирейим.�Экинъиз де гузельсиз. �Ангинъизни севейим?

Къара дутны емели,�Дибинде эгленмели.�Етер энди бекярлыкъ,�Къасымда эвленмели.

Язда ачкъан гуль киби�Сарарырсынъ, солурсынъ.�Бу гузеллик сенде къалмаз,�Сонъра пешман олурсынъ.

Къаршыя къавун астым.�Сия перчемли достым.�Мен не дедим, сен кусьтинъ,�Менден селямынъ узьдинъ.

Къаве къойдым тавая,�Башладым къавурмая.�Артыкъ даянамайым�Мен санъа ялвармая.

Кунь къавуша, ай бата,�Кок агъарып танъ ата.�Меним ярем мени беклеп,�Юкъламай уяныкъ ята.

Денъиз далгъасыз олмаз,�Къызлар севдасыз олмаз.�Яры гузель олгъаннынъ�Башы белясыз олмаз.

Къаранфиль къатмер олды,�Къокъусы етер олды.�Севгилимден айрылув�Олюмден бетер олды.

Ай догъар айланамаз,�Йылдызлар сайланамаз.�Сенинъ айткъан шакъанъа�Ич де гоньюль даянмаз.

Дерелер ташкъын олур,�Байырлар ушкъун олур.�Севдигини алмагъан�Эр даим тюшкюн олур.

Сув боюнда къазларым,�Достымны арызларым.�Достым келе, деселер,�Сачымны ялдызларым.

Къыш куню къар татлыдыр,�Яз куню нар татлыдыр.�Къардан, нардан зияде,�Валлаи, яр татлыдыр.

Кетен кольмек къиярлар,�Эр не япсакъ, дуярлар.�Экимиз де бир бойда,�Никямызны къыярлар.

Армут далда салланыр,�Ерге тюшсе, балланыр.�Севдигини алмагъан,�Эльбет, даим алданыр.

Кетен кольмек бичерим,�Салкъын сувлар ичерим.�Башым байлап ташласанъ,�Кене озюм чезерим.

Таштан бульбуль отерми?�Чёльде гуллер битерми?�Эгер джандан севмесенъ,�Севдим демек етерми?

Леблеби къойдым таса,�Толдырдым баса-баса.�Бир еринъе миним ёкъ,�Азачыкъ бойынъ къыскъа.

Атеш янар – къор олур,�Эр айрылыкъ зор олур.�Севмейип яр саргъанлар�Яна-яна куль олур.

Атеш янсын – къор олсун,�Душман козю кёр олсун.�Севдигинден вазгечкен�Янып, янып, куль олсун.

Къуш дегилим – учалмам,�Къапынъыздан кечалмам.�Эллер не десе – десин,�Мен сенден вазгечалмам.

Юрегим гъамлы, кульмез,�Алымны кимсе бильмез.�Эки дюнья бир олса,�Ярем сёзюнден дёнмез.

Сия сачынъ боянмаз,�Яреме варсам, инанмаз.�Ярем эллер къуджагъында,�Бунъа джанлар даянмаз.

Сув устюнде турулмаз,�Козьяшларым къурумаз.�Юректен севильген яр�Ольгендже унутылмаз.

Эв огюнде фесильген,�Эпси йипке тизильген.�Алыр эдим мен сени,�Эльге сёзюнъ кесильген.

Багъчаларда саз олмаз,�Кунь ачылмай яз олмаз.�Къомшудан къыз севгеннинъ�Юрегинде ягъ олмаз.

Акъ антеринъ дёгмели,�Козьчиклеринъ сурьмели.�Сенинъ асыл къальбинъни�Кимден сорап бильмели?

Багъчаларда гуль олур,�Устюнде бульбуль олур.�Севген ярын алмагъан�Яна-яна куль олур.

Элинъдеки саатинъ�Ортасындан болюнсин.�Менден гъайры яр севсенъ,�Йылан олып корюнсин.

Узун-узун чаршылар,�Ярем мени къаршылар.�Беш йыллыкъ севгимизни�Шимди дуйды къомшулар.

Дерья-денъиз кечалмам,�Сувы тузлу – ичалмам.�Эм асретлик, эм севдалыкъ,�Экисин бирден чекалмам.

Къаранфиль ашланырмы?�Тюбюнде къышланырмы?�Джандан севген гузелинъ�Эльге багъышланырмы?

Ёкътур балыкънынъ тили,�Олмаз инджирнинъ гулю.�Севем, ярем, мен сени,�Дерсинъ кунеш, ай киби.

Багъчаларда къапыста,�Япрагъына къар ягъса.�Къызлар къоджасыз къалса,�Келип манъа ялварса.

Ёл четинде тал терек,�Тал терекке сув керек.�Осюп еткен агъам бар,�Индже белли къыз керек.

Къафесте бульбуль инълер.�Онынъ сесин ким динълер?�Меним гонълюмде сенсинъ.�Сенинъ гонълюнъде кимлер?

Дал устюнде он алма.�Оны кимлер къокълайджакъ?�Узакъ ерде хаста ятам.�Мени кимлер ёкълайджакъ?

Гиден геми олурмы?�Искеледе турурмы?�Сенинъ иле корюшмек�Аджеп къысмет олурмы?

Акъкъуш олып къонар эдим,�Эв алдында гуль олса.�Сагъынгъанда барыр эдим�Эв астында ёл олса.

Кокте йылдыз аз къалды,�Тель узюльди – саз къалды.�Элем этме, назлы яр, �Эвленмемиз аз къалды.

Оджакъ башы ярылгъан,�Къайнанам манъа дарылгъан.�Къайнанам манъа дарылса да,�Къызы келип сарылгъан.

Тептим сандыкъ – ачылды,�Этрафкъа гуль сачылды.�Бар бабанъа сёйле, къыз,�Санъа къысмет ачылды.

Аткъа минсе, агъадыр,�Атнынъ башы дагъгъадыр.�Узун бойлу, дал фидан,�Бу сёзлерим санъадыр.

Араба къапы япылгъан,�Къапыгъа килит такъылгъан.�Меним ярем джойылгъан,�Къомшу койден тапылгъан,

Сув дегилим акъмая,�Эр гузеле бакъмая.�Мен яландан яр дегилим,�Гонъюль берип якъмая.

Риджа этем, достларым,�Ёл беринъиз, кечейим.�Ярем башкъасын севген,�Беринъ зеэр, ичейим.

Кетен кольмек тизинъден,�Кель, опейим козюнъден.�Бир опьтирсенъ козюнъден,�Ич де чыкъмам сёзюнъден.

Теректе олур пытакъ,�Сен гуль олсанъ, мен япракъ,�Къавушайыкъ экимиз,�Душман козюне топракъ.

Араба къапы эскирген,�Янъысын япмакъ керек.�Севгилим менден безген.�Манъа не япмакъ керек?

Кокте йылдыз эллидир,�Эллиси де беллидир.�Севда олгъан къызларнынъ�Козьлеринден беллидир.

Йип устюнде силеджек,�Бугунь ярем келеджек.�Менден гъайры бармы экен,�Яр къадрини биледжек.

Къадифеден елегим,�Меним гузель мелегим.�Сен меним ол, мен сенинъ,�Раат олсун юрегим.

Къара хурма ашадым,�Ашыны сайып ташладым.�Хатре олсун манелер, деп,�Текрар язып башладым.

Атешке комюр къойдым,�Эллерим къараланды.�Яш чагъымдан яр севдим,�Юрегим яраланды.

Багъчада алма терек,�Терекке бакъув керек.�Яхшы яр олмакъ ичюн�Башынъа акъыл керек.

Элимдеки яшмакътыр,�Узакълардан ашмакътыр.�Бу дюньянынъ сефасы�Ярынънен къавушмакътыр.

Сепет-сепет нар, алма,�Ярем, пешимден къалма.�Эгер юрек истемесе,�Къальбинъе ич алма.

Элимдеки шештер, саз,�Сазынъны чал, гузель наз.�Эгер гонълюнъ сызлар исе,�Къальбинъе мени яз.

Къаранфилим саркъарым,�Ачылмагъа къоркъарым.�Яренъ келе, деселер,�Хаста олсам, къалкъарым.

Къаядан эндим эниш,�Явлугъым толу емиш.�Шу меним назлы ярем:�"Гендиси гельсин",– демиш.

Авада серин еллер,�Сейирге бакъар эллер.�Эль сёзюне инансанъ,�Атешке якъар эллер.

Сельби терек далланыр,�Япракълары салланыр.�Гузель къызгъа севда олсанъ,�Джильвеленир, назланыр.

Элимдеки шештерим,�Кейф этмеге истерим.�Бир тюсюнъни бермесенъ,�Умюдимни кесерим.

Къаяда отлар битмез,�Битсе де, осип етмез.�Назлы ярнынъ джильвеси�Ич де къальбинъден кетмез.

Портакъалны ойдынъмы?�Ичине гуллер къойдынъмы?�Сен мени пек север эдинъ,�Аджеп энди тойдынъмы?

Юксеклерден къар ягъар,�Пенджереми ель къакъар.�Чевирилип эследим,�Ярем ёлума бакъар.

Узун-узун чаршылар,�Ярем мени къаршылар.�Мен о ярны севген сонъ�Душман олды къомшулар.

Дам устюнде бир гузель,�Дам этрафыны гезер�Элинде бир къызыл гуль.�Озю гулюнден гузель.

Дагъларда къар къалмады,�Юректе ягъ къалмады.�Даа чокъ шей язар эдим,�Мектюпте ер къалмады.

Багъча бою бойларым,�Гедже-куньдюз ойларым,�Багъчалардан гуль узип,�Санъа селям ёлларым.

Кетен кольмёк коклеме,�Инджечиктен буклеме.�Менден санъа файда ёкъ,�Пенджереде беклеме.

Шу гузельнинъ козьлери,�Санарсынъ, зейтюн киби.�Севдим оны, сарамадым,�Агъларым етим киби.

Сувсадым, сув истерим.�Сув ёлуны косьтеринъ.�Мени бир шей къандырмаз –�Севгилимни истерим.

Кетенимнинъ эни бол,�Оны япкъан чебер къол.�Зорнен гузеллик олмаз,�Къыдыр, ярем, сен бир ёл.

Атешим чокъ, кулюм ёкъ,�Бульбуль олдым, тилим ёкъ.�Сенинъ ичюн, севгилим,�Агъламагъан кунюм ёкъ.

Къаве къойдым джезвее,�Чыкътым кеттим гезмее.�Гезип келип мане яздым�Гузелиме бермее.

Сармашыгъым сарылды,�Ярем манъа дарылды.�Мен янмайып – кимлер янсын?�Ярем менден айрылды.

Сагъ элимде мерджаным,�Элем этме сен, джаным.�Достум олсанъ, догъру сёйле,�Ич де агъырмаз джаным.

Элиндеки кемане,�Ичине къоймыш мане.�Акъыз, сенинъ дердинъден�Олдым дели-диване.

Дал устюнде далымсынъ,�Мевлям язмыш язымсынъ.�Кель, экимиз кетейик.�Боль алманынъ ярысын.

Ал явлукъ алдырайым,�Богъчагъа салдырайым.�Эгер манъа гонъюль берсенъ,�«Чифте телли» чалдырайым.

Янакълары ал кираз,�Мен элиме алдым саз.�Яшлыкътан севген яренъ�Ич де акъылдан чыкъмаз.

Башынъдаки чемберинъ�Къарадандыр, къарадан.�Эки яр бир севильмез,�Мен чыкъайым арадан.

Сув акъар, кенар гидер,�Юрегим янар гидер.�Узакътан кельген мусафир�Бир гедже къонар гидер.

Шефтали чечеклери,�Япрагъы бурьчикледи.�Нейлейим, азиз ярем,�Айрылыкъ керчекледи.

Кок гогерджин олайым,�Азбарынъа къонайым.�Ольсем, анда олейим,�Ярем, сени корейим.

Сув акъар индже-индже,�Тынмадан куньдюз-гедже,�Алла джаным алмасын�Яремни корьмейиндже.

Гогерджиним гурюльдей,�Онъа богъдай сепейим.�Гузель, сенинъ ананънынъ�Эллерини опейим.

Мавы эди, мор олды,�Козьлерим ёлда къалды.�Мен севдим, эллер алды,�Севдасы манъа къалды.

Ай догъар ай ашыгъы,�Кунь догъар кунь ашыгъы.�Нерелерде юресинъ�Гонълюмнинъ ярашыгъы?

Къаядан энишейик,�Ал явлукъ денъишейик.�Ал явлукъ сенде турсун,�Кель, ярем, корюшейик.

Сув акъар кедигинден,�Ичильмез копюгинден.�Дюнья толу яр олса,�Айрылмам севдигимден.

Пенджеремиз бир джамдан,�Сув ичермиз фильджандан.�Мен сизлерни северим�Эм юректен, эм джандан.

Азбарым дёрт кошели,�Устю мермер тёшевли.�Гузелимни танырсыз,�Козьлери мелевшели.

Элимде десте тютюн,�Яремнинъ къальби бутюн.�Къальби бутюн олмаса,�Янсын юреги бутюн.

Акъыз сачынъ аландыр,�Сар белинъе, доландыр.�Мени севсенъ, юректен сев,�Тильден севги яландыр.

Портакъалым ойдурдым,�Ичине гуллер къойдурдым.�Дюньяда бир яр севдим,�Джумле алемге дуйдурдым.

Саба эрте турарым,�Фильджангъа къаве къоярым.�Ярем тюшсе акълыма,�Ичмесем де, тоярым.

Раф толу бакъыр сини,�Бир даа севдим сени.�Юз бинъ алтын берселер,�Билляи, бермем сени.

Кокте йылдыз эллидир,�Эллиси де беллидир.�Къыз аладжакъ йигитнинъ�Къалпагъындан беллидир.

Акъшамлар вакъты кечти,�Бир гузель бакъты кечти.�Башымдан акълымны алып,�Юрегим якъты кечти.

Араба къапы саллана,�Далда юзюм баллана.�Ярем алчакъ гонъюлли,�Башкъасына алдана.

Фындыкъ фыстыкъ олурмы,�Атеш ястыкъ олурмы.�Севип-сайып быракъмакъ,�Ойле достлукъ олурмы?

Ал явлукъ нагъышлайым,�Яр, санъа багъышлайым.�Менимчюн тапылгъансынъ,�Такъдирим алгъышлайым.

Ёл башында уфакъ таш,�Козьлеримден акъар яш.�Меним ярем сорасанъ,�Десте перчем, къалем къаш.

Къаранфилинъ къап-къара,�Гулюн сатсанъ, чокъ пара.�Парагъа чокъ алданма,�Юрегинъ олур яра.

Къаранфилим ашладым,�Мане язып ташладым.�Яза-яза элим талды,�Бир даа язып башладым.

Айнынъ нуру къаршымда,�Севдалыкъ бар башымда.�Севгенинъни эллер бильсин,�Сёз бер энди къаршымда.

Гуль терекни ашлама,�Севдигинъни ташлама.�Эль сёзюне бакъып юрсенъ,�Нафле ерде башлама.

Шырыл-шырыл сув акъа,�Отькенлер онъа бакъа.�Севдигинъден айрылсанъ,�Юрегинъни от якъа.

Багъчалар бою багълыкъ,�Тилейим санъа сагълыкъ.�Юректен багъышладынъ�Нишан этип бир явлукъ.

Ешиль кийсем, ярашыр,�Алгъа алем къарашыр.�Алны ташлап, мор кийсем,�Джумле алем сорашыр.

Кетен агъач къурарым,�Устюни йипнен сарарым.�Мени ташлап кетсенъ эгер,�Насыл чыдап турарым?

Арабагъа юкледим�Чувал-чувал сарымсакъ.�Корюширмиз, иншалла,�Бир-биримизни сагъынсакъ.

Гуль сылаттым тас иле,�Яры севдим наз иле.�Дюгюнимиз ярашыр,�Давул, зурна, саз иле.

Нагъыш орем йипектен,�Севдим сени керчектен,�Бильген олсам, севмез эдим,�Якътынъ мени юректен.

Сындырмадым талынъны,�Агъыртмадым джанынъны.�Шакъанъа чокъ даяндым,�Бильмезсинъ сен алымны.

Араба къапы сокъакъта,�Корюнмейсинъ бу якъта.�Эр кунь сени беклейим,�Келирмисинъ бу афта?

Кокте учкъан къушларнынъ�Къанатлары къайрылмаз.�Къартлар сёзю пек догъру,�Тырнакъ эттен айрылмаз.

Ай догъар аясынен,�Кунь догъар зиясынен.�Эр шейнинъ бир сынъры бар,�Севги де сырасынен.

Фесильгеним онъ олды,�Япрагъына тоз къонды.�Сен козюнъни ачкъандже,�Башкъасына сёз олды.

Къара костюм киерсинъ,�Тойдан-тойгъа юрерсинъ.�Къальбимде не олгъанын�Озюнъ сорап билерсинъ.

Танытмадынъ союнъа,�Чокъ машшалла боюнъа.�Алдап юрдинъ чокътан берли,�Чагъырмадынъ тоюнъа.

Дерьяда чокътур балыкъ,�Сербесттир эм орталыкъ.�Чокъ тюшюнем, не оладжакъ?�Якъты мени севдалыкъ.

Башымда шалий шалым,�Беллидир санъа алым.�Эгер бизге насип олса,�Бир кунь ола къонушалым.

Сув тюбюнде саз олур,�Гузель къызда наз олур.�Гузель къызгъа гонъюль берсенъ,�Юрегинъде яз олур.

Акъ кягъытнынъ язысы,�Гузель къызнынъ назлысы.�Окюнме яр пешинден,�Башынънынъ бу язысы.

Кийгенинъ пак олмаса,�Гонъюлюнъ акъ олмаса,�Сонъра пешман олурсынъ,�Хатиринъ хош олмаса.

Гулюм къою къырмызы,�Джандан сездим шу къызы.�Оны кордикче артар�Ичимде севги ызы.

Пенджереден къуш учты,�Янды юрек, туташты.�Янма, юрегим, янма,�Айрылыкъ бизге тюшти.

Къоллары кумюш киби,�Бираз ушюмиш киби.�Севгилим кельди кетти,�Санки дерсинъ тюш киби.

Сене бинъ докъуз олур,�Денъиз-дерья буз олур.�Яресин джандан севген,�Эльбет, къоркъусыз олур.

Юрегиме къан толды,�Бутюн чечеклер солды.�Яр къаршыма чыкъкъан сонъ�Дюньялар меним олды.

Багъча тар ичюн агълар,�Айва нар ичюн агълар.�Бугунь догъгъан балалар�Ярын яр ичюн агълар.

Араба къапы ачылмаз,�Ачылмаса, япылмаз.�Бегенмесенъ, бегенме,�Менден гузель тапылмаз.

Мен северим озюнъни,�Къашынъ иле козюнъни.�Севгенимни шундан биль,�Сенден алмам козюмни.

Козюнъ къара, сачынъ къара,�Юрегинъде аджджы яра.�Яренъ сени сезмез исе,�Чекильме ич кенарлара.

Сельби киби, боюнъ бар,�Тюрлю-тюрлю оюнъ бар.�Сен манъа сёз бермединъ,�Бу иште бир оюн бар.

Сендеки эля козьлер,�Ким бильсин, нелер гизлер.�Яланмыдыр, чинмидир�Манъа бердигинъ сёзлер?

Кунеш сарарды, солды.�Акъшамлар узакъ олды.�Ярем аскер алынды,�Гонълюме асрет толды.

Къаршыда марал дурур,�Къыз сачын тарар дурур.�Къызда гонъюль олурса,�Ярыны арар, булур.

Северим алай дегиль,�Алтындыр, къалай дегиль.�Мурадкъа етмек ичюн�Беклемек къолай дегиль.

Сач устюнде гозлеме,�Яланчыкътан сёзлеме.�Не мурадынъ олса да,�Сакъын, менден гизлеме.

Делижаннынъ копчеги,�Мых кирсе де, бошамаз.�Устюндеки гузеллер�Бир-бирине ошамаз.

Эльмазнынъ ташына бакъ,�Гузельнинъ къашына бакъ.�Гузелинъни мугъайтсанъ,�Козюнинъ яшына бакъ.

Эт айрылмаз тырнакътан,�Сув тёкюльмез бардакътан.�Козьлеринъ шишкен сенинъ�Яр ичюн агъламакътан.

Тереклер сыра-сыра,�Юрерсинъ яныкъсырап.�Достум, хатырла мени�Мектюп яз ара-сыра.

Агъачын аямадым,�Ашкъа туз къоямадым.�Сен менден бездинъ амма,�Мен санъа тоямадым.

Ильни юргенлер билир,�Ярны севгенлер билир.�Бир сувнынъ лезетини,�Оны ичкенлер билир.

Сейран гезер дагъларда,�Юзюм олур багъларда.�Яр пешине тюшкенлер�Кулер де эм агълар да.

Чешме сувсуз олурмы?�Денъиз къумсуз олурмы?�Эвлилер не исе де,�Генчлер сырсыз олурмы?

Къайнар къазан ташмазмы?�Далгъа бойдан ашмазмы?�Дагъ дагъа къавушмаса да,�Асретлер къавушмазмы?

Юнь устюнде марама,�Къара козлюм, агълама,�Кетсемѕ кене келирим,�Къараларны багълама.

Эсер баарьнинъ ели,�Индже яремнинъ бели.�Насыл этер де, севмем�Онынъ киби гузели.

Кокте йылдыз сайылмаз,�Гуль тикенден айрылмаз.�Меним севген яремнинъ�Козьлерине тойылмаз.

Инсанны севиндирген�Ем-ешиль чайыр чимен.�Арамызгъа кирдилер,�Не сен онъдынъ, неде мен.

Зейтуннынъ япрагъы битмез,�Севги ич джандан кетмез.�Бу козьлер сени корьди,�Башкъасына кяр этмез.

Чапып чыкътым байыргъа,�Келип еттим чайыргъа.�Бугунь корюшеджек эдик,�Кене къалды ярынгъа.

Терек сачтым багъчагъа,�Мейвалары бал олсун.�Севгилинъде мал дегиль,�Башында акъыл олсун.

Ай догъар ышыкъ-ышыкъ,�Софрада кумюш къашыкъ.�Яренъ кельди, дедилер,�Элимден тюшти къашыкъ.

Араба къапы япылгъан,�Устюне алкъа такъылгъан.�Алыр эдим мен сени,�Вай, муштеринъ тапылгъан.

Сув келир, акъмакъ истер,�Къаяны йыкъмакъ истер.�Сенинъ зеэр сёзлеринъ�Мени де якъмакъ истер.

Къушлар къолай урулмаз,�Ярсыз омюр къурулмаз.�Сабыр эт, эй тувгъаным,�Ярны севген ёрулмаз.

Озен бою тереклер,�Мейва кетиреджеклер.�Бар сёйленъиз яреме,�Мени ольдюреджеклер.

Терек толу кестане,�Чёплерим дане-дане.�Халкъ ичинде энъ гузель�Меним ярем бир дане.

Къаршы дере къанлыдыр,�Балыкълары джанлыдыр.�Токъунманъыз шу къызгъа,�О манъа нишанлыдыр.

Къаве къойдым джезвее,�Тур, кетейик гезмее.�Мен яшлыкътан алыштым�Маалле бойлап гезмее.

Аймысынъ, арзумысынъ?�Алтындан курсимисинъ?�Дюнь гедже догъды бир ай,�Сен онынъ ярысымысынъ?

Мен эзелин окъурым,�Ибиршим, чираз токъурым.�Сенинъ киби гузели�Гуль ерине къокъурым.

Денъиз устюнде къайыкъ,�Чыкъынъ, достлар, бакъайыкъ.�Ичерсинде ярем олса,�Чифте гуллер такъайыкъ.

Къашларынъ яйым-яйым,�Уджлары мен олайым.�Айлыкъ дегиль, йыллыкъ дегиль,�Омюрлик яренъ олайым.

Йип устюнде явлугъым,�Джаяйым, къурутайым.�Сенинъ айткъан сёзлеринъ�Мен насыл унутайым?

Ай догъар, сини киби,�Салланыр, сельби киби.�Яш ананынъ яш къызы�Сёйленир, бульбуль киби.

Кестанени пытарлар,�Мейва бермесин деюп.�Мени койден къуварлар,�Дюльбер севмесин деюп.

Пенджереден берейим�Баш марама, эй гузель.�Сёзюнъде тур, сёзюнъде,�Шашмалама, эй гузель.

Багъча бою бойларым,�Гедже-куньдюз ойларым.�Бзгъчалардан гуль узюп,�Санъа селям ёлларым.

Къаядан энермисинъ?�Бал иле шекермисинъ?�Бу дюньяда чекмединъ.�Ахретте чекермисинъ?

Отурынъ, достлар, отурынъ,�Эски къасыр токъуйыкъ.�Эски къасыр тозаджакъ,�Девран бизни озаджакъ.

Башынъдаки еменинъ,�Еменинънен сар мени.�Эки яр бир севильмез –�Я оны сев, я мени.

Къашынъ къара, къашынъ къара,�Къашынъдан козюнъ къара.�Козьлеринъден нурлар тама,�Корьсем, юрегим яна.

Пенджеренъни ачып-япып,�Кимге кольмек бичесинъ?�Эля козьлюм, къара къашлым,�Кимлер ичюн осесинъ?

Ах эттим, агълар киби,�Дердим вар, дагълар киби.�Къырылды гонъюльчигим,�виране багълар киби.

Дердимнинъ ёкъ иляджы,�Сенсинъ башымнынъ таджы.�Олюмден мен къоркъмайым,�Асретлик ондан аджджы.

Кок гогерджин олайым,�Азбарынъа къонайым.�Айлыкъ дегиль, йыллыкъ дегиль,�Омюрлик яренъ олайым.

Кок гогерджин кок ола,�Учурдым оны ёла.�Иншалла, корюширмиз,�Сагъ олсакъ бир кунь ола.

Дам устюнде бир гузель�Дам этрафыны гезер.�Элинде бир десте гуль,�Генди шу гуле бенъзер.

Дагъ башындан сес келир,�Чешмелерден сув келир.�Мен бир мектюп ёлладым,�Бакъайым, сенден не келир.

Дерелер толмагъайды,�Чечеклер солмагъайды.�Олюм аллакътан келир,�Айрылыкъ олмагъайды.

Гогерджиним сют беяз,�Айры тюштик биз бу яз.�Агъыз хаберлери аз,�Озюнъ сыкъ мектюплер яз.

Ап-акъ кягъыт санарым�Сенинъ беяз бетинъни.�Фильджангъа къоюп ичерим�Боюнъны, къыяфетинъни.

Акъыз, сачынъ орьмезлер,�Сени манъа бермезлер.�Кель, алайым къачайым,�Къаранлыкъта корьмезлер.

Сельби терек бой кетер,�Боюна кимлер етер?�Севгилинъе сарылсанъ,�Аджеп, онъа не етер?

Беяз кийме – тоз олур,�Ешиль кийм – сёз олур.�Кием десенъ, къызыл кий,�Къавушмамыз тез олур.

Алдыр юзюгим ташы,�Янды юрегим башы.�Якъты мени, яндырды�Мааллемизнинъ бир яшы.

Чатма къашлар якъасынъ,�Бир ютум сув оласынъ.�Не бир селям бересинъ,�Не де гонълюм аласынъ.

Гуллер гонджесиз олмаз,�Гондже ачылмай солмаз.�Бу гузеллик инан, яр,�Сенде эбедий къалмаз.

Тик къаядан кечалмам,�Къанатым ёкъ, учалмам.�Бу севдалыкъ илькисидир,�Мен ондан вазгечалмам.

Сармашыгъым сарылыр,�Ярем манъа дарылыр.�Уян, ярем, козюнъ ач,�Манъа эллер сарылыр.

Сытмамы тутты мени,�Тутты, къурутты мени.�Нейлейим ойле ярны?�Кетти, унутты мени.

Теректеки нармыдыр?�Кечип кеткен ярмыдыр?�Яренъ кетти элинъден.�Хаберинъиз бармыдыр?

Ач белледим, токъ эмиш.�Онынъ киби ёкъ эмиш.�О яр меним белледим,�Муштериси чокъ эмиш.

Кябеде осер хурма,�Акъыз, сачынъны бурма.�Онъа-бунъа козь ташлап,�Гъарип бойнумы урма.

Козьлеримнинъ нуруна бакъ,�Азап чеккен сырына бакъ.�Инкяр этме, гузель ярем,�Эр ишнинъ сонъуна бакъ.

Ах богъдайым, богъдайым,�Гедже-куньдюз севдайым.�Аладжакъ олсанъ, ал мени,�Алмасанъ, унутайым.

Ай догъар ай ашагъы,�Кунь догъар кунь ашагъы.�Не ерлерде юре экен�Коймизнинъ ярашыгъы?

Джувурып чыкътым азбаргъа,�Арпа септим къазларгъа.�Джебинъде паранъ олмаса,�Не бакъасынъ къызларгъа?

Джамилерден «ху!» келир,�Чешмелерден сув келир.�Сен андасынъ, мен мында.�Элимизден не келир?

Ешиль япракъ солмасын,�Сени саргъан онъмасын.�Сени саргъаным гедже�Учь кунь саба олмасын.

Ашагъы койнинъ мефасы,�Чекилир эр джефасы.�Яшлыкъ чагъымда эди�Яр севмекнинъ сефасы.

Кой ичинде ташлыкъ бар,�Ёллар бою ашлыкъ бар.�Севишейик экимиз,�Бу дюньяда яшлыкъ бар.

Къаранфильсинъ, биберсинъ,�Сен эр кесден дюльберсинъ.�Дюльберлигинъ ах нейлейим?�Мени якъып гезерсинъ.

Къая-къая ян берир,�Алтын, кумюш нам берир.�Бир къыз бир яшны севсе,�Севе-севе джан берир.

Эв алдында далымыз,�Дюнья толу малымыз.�Биз экимиз айрылсакъ,�Не олур бизим алымыз?

Абаб олды, абаб олды,�Янды джигер, кебаб олды.�Мен сени севдигим ичюн�Халкъ манъа душман олды.

Чал атым, сары атым.�Гидерим адым-адым.�Бу дюньянынъ аз вакътында,�Къавушмакътыр мурадым.

Шефтали тереклери,�Кочти эски дертлерим.�Ярем келе, деселер,�Ёл къапыда беклерим.

Агъачы оямадым,�Ашкъа туз къоямадым.�Сен менден бездинъ амма,�Мен санъа тоямадым.

Тюкяндан алдым пошу,�Дёрт уджунда гулю бар.�Ал янакъта гуллер ачмыш,�Дудагъында балы бар.

Сары сачым тарарым,�Сары шерит багъларым.�Мен сизлерни сагъынсам,�Отурып-турып агъларым.

Кокте йылдыз сайылмаз,�Билем, балыкъ сойылмаз.�Он секизде къызларнынъ�Джильвесине тойылмаз.

Юнден кольмек орейим,�Келин олып келейим.�Бар кучюнънен сар мени,�Яр олгъанынъ билейим.

Пенджереден бакъарсынъ,�Башынъа гуллер такъарсынъ.�Санки меним ярем ёкъ,�Сен де мени якъарсынъ.

Кетен кольмек, акъ бурма,�Чекиль, къаршымда турма.�Джильвеленип, алдатып,�Меним бойнумны урма.

Кетен кольмек, эни бол,�Оны тиккен чебер къол.�Зорнен гузеллик олмаз,�Кетеджекке ачыкъ ёл.

Эки козюнъ арасы —�Эки инджир мейвасы.�Озюнъ де манъа ошап,�Оюнгъа пек севдасынъ.

Ат олып да тепмезми?�Яр олып да опьмезми?�Ярнынъ опькен еринде�Гондже гуллер битмезми?

Миндим вишне далына,�Будакълары салына.�Мен яремни бермезим�Бутюн дюнья малына.

Кетен кольмек оярлар,�Эр не япсанъ, дуярлар.�Кельме, ярем, ай ярыкъта,�Орталыкътан джоярлар.

Раф устюнде къутулар,�Бени душман туттылар.�Бени душман туткъан сонъ�Бизлери унуттылар.

Кене кельдинъ тюшюме.�Нейлейим бу ишиме?�Менден санъа файда ёкъ,�Тюшме, гузель, пешиме.

Аткъа миндим эгерсиз,�Бу сёзлеринъ дегерсиз.�Ташлап кетсенъ, кете бер!�Насыл яшарсынъ менсиз?

Дерелер акъмакъ иле.�Не олур бакъмакъ иле?�Чиркинлер дюльбер олмаз�Чокъ ильван такъмакъ иле.

Десте-десте къамышлар,�Къызлар нагъыш нагъышлар.�Нагъышласа, нагъышлар,�Севдигине багъышлар.

Эрикни пычакъладым,�Эвимни сачакъладым.�Яр акълыма тюшкенде,�Ястыгъым къучакъладым.

Ишлерим афтасынен,�Севдалыкъ хастасым мен.�Сени манъа берселер,�Севмекнинъ устасым мен.

Къаранфилим будама.�Хош кельдинъиз одама!�Джанымы фида этерим,�Сизинъ киби, адама.

Багъчаларнынъ емиши,�Къаянынъ бар энъиши.�Тул кишиге баргъан къызнынъ�Эр кунь къавгъадыр иши.

Ах дерим, анълатамам,�Дердим чокътур, билинмез.�Юрегимде атеш яна,�Устю ортюк, корюнмез.

Ач гулюм, омрюм меним,�Къалмады сабрым меним.�Ярем кезген ерлерде –�Къазылсын къабрим меним.

Кетеяткъан къайыкъмы?�Акъ елькени джайыкъмы?�Ярем эллере кетти.�Мен агъласам, айыпмы?

Къаршыдан корьдим сени,�Ал гулюм сандым сени.�Къокъламая къыймадым,�Эллере бердим сени.

Къая тюбю тюз келир,�Индже белли къыз келир.�Къыз ёлуны шашырса,�Мытлакъа бизге келир.

Ёл устюнде мермер таш,�Тилим сёйлей, козюм яш.�Не ерлерде юре экен�Десте перчем, къалем къаш?

Скеле бою тюм-тюздир,�Геджелер манъа куньдюздир.�Ёл беринъиз, кечейим:�Аркъадашым янъгъыздыр.

Сув кенардан акъаюр,�Яр къапыдан бакъаюр.�Яр мен иле къонушаджакъ,�Бабасындан къоркъаюр.

Кет, мектюбим, тездже кет,�Бар яреме селям эт.�Ярем анда не япа,�Кель де манъа беян эт.

Мавы тепси, машшалла,�Сен менимсинъ, иншалла.�Ёлджу ёлунда къалмаз.�Къавушырмыз иншалла.

Арабанен кеткенде�Тутмадым билегинъден.�Тамырлашкъан гуллердай�Чыкъмайсынъ юрегимден.

Дагъгъа барып дагъ кессем,�Этрафыны доланам.�Севгинъден вазгечерим,�Бабанъа ыргъат оламам.

Кетен кольмек, кенъ якъа,�Эллерим къакъа-къакъа.�Эки козюм дёрт олды�Ёлларгъа бакъа-бакъа.

Асманъызда юзюм ёкъ,�Басманъызда козюм ёкъ.�Къызынъызгъа бакъкъанымчюн,�«Севем» деген сёзюм ёкъ.

Дегирменлер килтлидир,�Яр севгенлер дертлидир.�Севеджек олсанъ, эсмери сев,�Сарыдан мераметлидир.

Дам устюнде дам алдым,�Дамдан кечалмай къалдым.�Шу гузельге ишанып,�Къыркъкъадже бекяр къалдым.

Бульбуль отер къафесте,�Мени бабамдан исте.�Эгер бабам бермесе,�Келирим бир нефесте.

Къаранфилим филяре,�Вар гит эллере, яре.�Сенден манъа яр олмайджакъ.�Кульме юзюме баре.

Помидорны оймалы,�Ичине гуллер къоймалы.�Назлы ярнынъ джильвесине�Насыл этип тоймалы.

Кетеним бар – сарыладжакъ,�Бир анам бар – дарыладжакъ.�Дарылма анам, дарылма,�Эль огълу бар – сарыладжакъ.

Сокъта бакъар дерсини,�Чыкъармаз ич сесини.�Сокъта деген миллетнинъ�Молла алсын эсини.

Къопкъанъ тешик, тюп салдыр,�Салкъын сувларгъа далдыр.�Аягъынънынъ изини�Бизим азбарда къалдыр.

Къушакъ, купе такъындым,�Кузгю алып бакъындым.�Яреме чынъ айтмагъа�Душманлардан сакъындым.

Дам устюнде сарайым.�Сени кимден сорайым?�Сенден кельген мектюплерни�Кефиниме сарайым.

Багъчаларда кестане,�Кестим, яптым кемане,�Акъыз, сенинъ дердинъден�Олдым дели-диване.

Багъчаларда гезерсинъ,�Гуль-чечеклер узерсинъ.�Мен санъа яр дедикче,�Козьчиклеринъ сюзерсинъ.

Ай бу ерден ашмазмы?�Ёлджу бунъа шашмазмы?�Япма, достум, сен буны,�Айрылгъан къавушмазмы?

Къаядан энишелим,�Къушларнен дёгюшелим.�Ач къапыйы, кирейим,�Яремле корюшелим.

Ай догъар, ашмакъ истер,�Кунь догъар, батмакъ истер.�Меним диване гонъюлим�Яр иле къавушмакъ истер.

Къапылары къалындыр,�Къомшулары залымдыр.�Анасы не десе десин,�Къызы меним малымдыр.

Къапы огюнде къайракъ таш,�Пычкъы ёкътур пычмая.�Мен яремни сагъындым –�Къанатым ёкъ учмая.

Къаранфильнинъ беязы,�Этме, дюльбер, бу назы.�Сефа иле кечирдик�Бу къыш иле бу язы.

Къапы огюнде бир терек,�Узеринде нары бар.�Сен севмесенъ, эллер север,�Меним де севген ярым бар.

Асты да устю киби,�Яр манъа кустю киби.�Айда-йылда бир селям,�Оны да кести киби.

Дагъда одун кесерим,�Чокъракъ суву ичерим�Джаризлигинъни бильсем,�Сёзюмден вазгечерим.

Къар ягъар индже-индже.�Айт, достум, алынъ нидже?�Пек сагъындым мен сени,�Кель эвиме бу гедже.

Джевиз, фындыкъ джыярым,�Сепетлерге къоярым.�Менден гизли не япсанъ,�Оны илле дуярым.

Сув устюнде сандыгъым,�Севип-корюп алдыгъым.�Ярем анда, мен мында,�Меним онъа яндыгъым.

Сыра-сыра май бакъла.�Язгъан сырым пек сакъла.�Эгер сырым сакъламасанъ,�Айткъан сёзлеринъ акъла.

Эт астым мен оджакъкъа,�Пиширсем, ашайджагъым.�Яр, мени ташлап кетсенъ,�Мен насыл яшайджагъым?

Къапы огюнде тал терек,�Кенарлары кенъ олсун.�Чокъ къыйнадым мен сени,�Энди гонълюнъ шенъ олсун.

Къолумны урдым тизиме,�Бакъчы, ярем, козюме.�Насыл олды, дживаным,�Уйдынъ эллер сёзюне?

Акъыз, сачынъ топ-токъал,�Янакъларынъ портакъал.�Мен наборгъа кеткенде,�Сен артымдан бакъ та къал.

Ал антер бойдан артар,�Мане манени тартар.�Бир кунь яремни корьсем,�Къыркъ йыллыкъ омрюм артар.

Багъчада гуллер ачкъан,�Гуллерни джыймакъ керек.�Мени янъгъыз быракътынъ.�Кимлер аджымакъ керек?

Къыш кельдими, къар ягъса,�Бабам манъа эв салса.�Чыкъып деллял къычырса:�Эр кес севдигин алса.

Эм татлы, эм аджджы тильдир.�Яр, алынъны манъа бильдир.�Бир сен сёйле, бир де мен,�Бакъайыкъ, дертли кимдир.

Язы яздым, яз эди,�Кягъытым беяз эди.�Айып этме, эй йигит:�Мерекебим аз эди.

Къара юзюм асмасы,�Кийдим бадем басмасы.�Шу маалледен бир яр севдим,�Багъчасарай ёсмасы.

Къаранфиль нидже-нидже,�Айт, гузель, алынъ нидже.�Мен санъа яр деялмам,�Къальбинъни бильмейиндже.

Юксек ерде нанеси,�Ешильдир минареси.�Къыз бир йигитни севсе,�Ич тапылмаз чареси.

Улле чубукъ, улле таш,�Къайда къалды йигит-яш?�Эвде олмаса, чёльдедир,�Кене гонълю мендедир.

Сармашыгъым сарылды,�Ярем манъа дарылды.�Мен янмайып, кимлер янсын?�Ярем менден айрылды.

Гидене бакъ, гидене,�Гуль сарылмыш бедене.�Алла сабырлар берсин�Гизли севда чекене.

Бир далда эки вишне.�Огълан, пешиме тюшме,�Эгер тюшсенъ пешиме,�Янарсынъ атешиме.

Элимдеки демир маша,�Айландырдым, урдым таша.�Къаргъамагъа тилим бармай,�Севдигимсинъ, кене яша.

Эль урдым мен зейтуне,�Зейтуннинъ ирисине.�Севда олмакъ истер эдим�Йигитнинъ эйисине.

Дал устюнде эки къуш,�Бир-биринен талаша.�Меним ярем гевезе,�Эр ишиме къарыша.

Къафтанынъ бели оймалы,�Сандыкъкъа буклеп къоймалы.�Санъа козь аткъан йигитни�Темиртекнен къувмалы.

Къушларгъа ем сеперим,�Къадиринъе етерим.�Сен де етсенъ къадриме�Къош чыракълыкъ эгерим.

Беяз кольмекли ярем,�Коксю садефли ярем.�Менсиз насыл яшайсынъ,�Мермер юрекли ярем?

Юн устюнде марама,�Къара козьлюм, агълама.�Кетсем, кене гелирим,�Къаралары багълама.

Барып сени корьсе эдим�Танъ аткъан вакъытында.�Сенинь бабанъ пек яхшы�Юкълагъан вакъытында.

Къапымызнынъ огюнден�Кечмейсинъми, сен, акъыз?�Юрек янды, туташты,�Сезмейсинъми, сен, акъыз?

Сув акъар бульдир-бульдир,�Мешребем аллы гульдир.�Авадан учкъан къушнен�Манъа селямынъ бильдир.

Къая тюбю ешиллик,�Юректе бар рушенлик.�Меним ичюн бу куньлер�Буюк бахт эм шенълик.

Дюльбер юртум гуллери,�Ачылыр зумбуллери.�Джан достумдыр белледим�Артымдан кульгенлери.

Ай догъар алчакълара,�Шевкъ урар сачакълара.�Мени ярдан айыргъан�Саплансын пычакълара.

Акъыз, козюнъ сюрьмели,�Севсенъ, билип севмели.�Джан-юректен север исенъ,�Яр къадрини бильмели.

Къаршы къая кечамам,�Къанатым ёкъ – учамам.�Бу севдалыкъ — ильк севдалыкъ,�Мен бундан вазгечамам.

Геми келир Фарустан,�Тахталары кираздан.�Кадям, санъа сёзюм бар,�Шимди дегиль бираздан.

Явлугъым бенек-бенек,�Козьчиклеринъ опелек.�Учып барып корер эдим,�Олсам ешиль кобелек.

Фесильген эктим – чокъ олды,�Кель, топлайыкъ, эй гузель.�Къаршы-къаршы отурып,�Чынълашайыкъ, эй гузель.

Фесильген сачтым – онъ олды,�Куньсиз сарарып солды.�Мен яреме къавушкъан сонъ,�Къара къышым яз олды.

Сия пошу ал этмез,�Уджу яреме етмез.�Яреме бир сёзюм бар,�Айтмагъа базнам отьмез.

Къасевет бар башымда,�Хаялынъ бар къаршымда.�Юмсам, козюм огюндесинъ,�Ачсам, ёкъсынъ къаршымда.

Къаве пишир – копюрсин,�Тёк фильджангъа – дурулсын.�Сыра-сыра къазанлар�Тоюмызгъа къурулсын.

Къара тавукъ къакъылдар,�Къанатлары шакъылдар.�Къомшу койнинъ къызлары�Бир-бирини пахыллар.

Сандыгъымны ачайым,�Ичиме гуллер сачайым.�Аладжакъ олсанъ, ал, ярем,�Бермеселер, къачайым.

Мендиль, мендиль мендильден,�Мен анъламам бу тильден.�Дюнья янса, куль олса,�Айрылмам севгилимден.

Сыра-сыра тикенлер,�Беяз фистан кийгенлер.�Бакъышындан беллидир�Гизли севда чеккенлер.

Атадан оксюз къалгъаным,�Янгъан откъа далгъаным.�Сен гузельге мен байгъуш�Къайдан севда олгъаным?

Дагъда деве изи бар,�Къойда къумрал къозу бар.�Мен ич кетмем башым алып:�Санъа берген сёзюм бар.

Сув акъар луле-луле,�Яр келир куле-куле.�Сырлы явлукъ къолунда,�Къан терин силе-силе.

Коюмизде учь докътур,�Дердиме дерман ёкътур,�Севдалыкътан ольгенге�Дюньяда илядж ёкътур.

Къырма тюфек сырмалы,�Акъыз, сачынъ бурмалы.�Нерелисинъ, гузель яр?�Янакъларынъ пудралы.

Сельби терек далланыр,�Япракълары салланыр.�Гузель къызгъа сёз къошсанъ,�Джильвеленир, назланыр.

Шу чокъракъ, салкъын чокъракъ,�Къойсам, пармагъым тонъар.�Аз корюштик, айрылдыкъ,�Юрегим онъа янар.

Эй эринчи, эринчи,�Таса къойдым пирничи.�Бутюн алем ичинде�Меним ярем биринчи.

Эли фильджан кездирир,�Бильги мерджан тиздирир.�Севдалыкънен кезгенлер�Къуру бир джан кездирир.

Антеринъ бичим-бичим,�Янарым сенинъ ичин.�Халкъ манъа душман олды�Сени севдигим ичин.

Алма аттым юкъары,�Мен истемем тул къары.�Олур исе, къыз олсун,�Эль, аягъы тюз олсун.

Файтона минермисинъ?�Сен бана гелирмисинъ?�Ананъ-бабанъ сёз берсе,�Арзунъа ирермисинъ?

Сув акъар яне-яне,�Бар кет эллере, яре.�Сенден манъа яр олмаз,�Бакъма козюме баре.

Сув акъар озенлерден,�Кечильмез копюгинден.�Ич кимсе айрылмасын�Биринджи севгилинден.

Кок гогерджин олайым,�Къамеринъе къонайым.�Къамеринъ сынса, тёлейим:�Мен алдынъда олейим.

Дерелернинъ дерини,�Кольгелернинъ серини.�Бар дюньягъа денъишмем�Сачынънынъ бир телини.

Кечкен къыштан къар къалмаз,�Юрегимде ягъ олмаз.�Гедже-куньдюз агъласам,�Козьлеримде яш олмаз.

Йигитке къалпакъ ярашыр,�Отькен-кечкен къарашыр.�Джан-гонъюльден яр севген�Бир кунь ола къавушыр.

Ешиль йипек букерим,�Къанлы яшлар тёкерим.�Огълан, манъа ким олгъансынъ?�Севдалыгъынъ чекерим.

Дерьяя далмайынджа,�Бир балыкъ алмайынджа.�Танъры джаным алмасын,�Мен сени сармайынджа.

Яндым сенинъ тилинъден,�Айланайым юзюнъден.�Бир опьтирсенъ козюнъден,�Ичте чыкъмам сёзюнъден.

Къаве олып къаврулмам,�Бибер олып саврулмам.�Сенинъ киби, гузельден,�Ольсем де, ич айрылмам.

Дерья далгъасыз олмаз,�Гузель севдасыз олмаз.�Гузель севдасыз олса,�Башы белясыз олмаз.

Бир гузельге козь этип,�Кендинъи къурбан эйлеме.�Эр корьдигинъ дост санып,�Гизли сырынъ сёйлеме.

Ал купелер такъмалы,�Пенджереден бакъмалы.�Эв йыкъам деп юргенни�Атешлере якъмалы.

Къаршыда беяз эвлер,�Азбарында ал гуллер.�Меним гонълюм сендедир.�Сенинъ гонълюнъде кимлер?

Багъчаларда ашлама.�Ашламайып, ташлама.�Даа яшым кичичиктир,�Манъа нишан башлама.

Алма аттым – нар кельди,�Эв артына яр кельди.�Бахшыш алгъан юзюгим�Пармагъыма тар кельди.

Мен къапымны беклерим,�Кене къозды дертлерим.�Яренъден мектюп, деселер,�Сокъакъларда беклерим.

Ах эйледим теренден,�Зевкъ алмадым биринден.�Бир белялы яр севдим,�Къуртулмадым тилинден.

Аллы шалым, мавы шалым,�Багъчаларны долашалым.�Узакъларда бир ярем бар,�Мектюп иле сорашалым.

Акъ антерим акълыгъы,�Акъылым дагъыныкълыгъы.�Акълыма зарар кетирир�Яремнинъ узакълыгъы.

Ешиль къушакъ бельдедир,�Эки уджу ердедир.�Дюнья толу къыз олса,�Кене гонълюм сендедир.

Къаранфиль эктим экин,�Алдырдым элимдекин.�Чокъ девранлар сюрдюм, огълан,�Бильмедим къальбинъдекин.

Къоллары кумюш киби,�Бираз ушюмиш киби.�Севгилим кельди, кетти.�Санки дерсинъ тюш киби.

Арман яны ярылыр,�Анам манъа дарылыр.�Дарылма, анам, дарылма,�Эль къызыдыр, сарылыр.

Синилер къалайланды,�Инан, башым айланды.�Сабыр эт сен, гузелим,�Ишимиз къолайланды.

Акъ кяат, сары кяат.�Агъларым саат-саат.�Мени дертке огъраттынъ.�Олурмы джаным раат?

Ай догъар, айланамаз,�Къальбим санъа инанмаз.�Кечме къапым огюнден:�Юречигим даянмаз.

Явлугъымда къара бар,�Юрегимде яра бар.�Не ольдим, не къуртулдым,�Не дердиме чаре бар.

Армут далда сарарсын.�Акъыз, мени арарсынъ.�Не кичиксинъ, не буюк,�Тамам орта къарарсынъ.

Ах дегенде нейлейим?�Алым кимге сёйлейим?�Ойнап-кульгениме бакъма:�Юректен яралыйым.

Къадифе ястыкъ юзю.�Ким билир сырымызны?�Арамыздан ель эсти,�Айырды экимизни.

Къара къашлары чатма,�Кирпиклери окъ атар.�Дудакълары бал киби,�Янакълары гуль сатар.

Эв огюнде арман бар,�Мен армангъа бармам да.�Истер ал, истер алма,�Мен санъа ялвармам да.

Эр къабаат озюнде,�Ёкътур ялан сёзюмде.�Эки йылдыр корьмедим,�Яш къалмады козюмде.

Къаядан эндим бугунь,�Элимде алтын гугюм.�Шишип къалсын шу гугюм!�Юрегим янды бугунь.

Къаранфиль от дегильми?�Япрагъы дёрт дегильми?�Севип-сайып айрылмакъ�Юрекке дерт дегильми?

Баарь кечер, келир яз.�Эйлеме, дюльберим, наз.�Эгер азчыкъ севгинъ олса,�Гонъюлинъе мени яз.

Атешим бар, кулюм ёкъ.�Бульбуль олсам, тилим ёкъ.�Сен акълыма тюшмеген,�Агъламагъан кунюм ёкъ.

Янъы антер кийсенъ де,�Ярем, бизге кельсенъ де.�Сени насыл севдигимни�Козьлеримден бильсенъ де.

Шу дагълар улу дагълар,�Чешмеси сувлу дагълар.�Мында бир гъарип ольмюш,�Онъа да кимлер агълар?

Армутнынъ чёпю ола,�Гузельнинъ ренки сола.�Тааджип этмек керекмей:�Дюньяда эр шей ола.

Азбарда къую къаздым.�Яр окъуды, мен яздым.�Шу севдалыкъ дертинден�Аз къалды олеяздым.

Сары кягъыт алдырдым�Урбаларым сармая.�Мен бир мектюп ёлладым�Хатиринъни сормая.

Сары къавун тилейим,�Пычагъымны силейим.�Ёлла, достум, бир мектюп,�Къальбинъни билейим.

Бизим чешме бумыдыр?�Ичи толу сувмыдыр?�Секиз ай севда юрдим,�Сонъки сёзюнъ бумыдыр?

Сувда ялдар къайыкълар,�Ойнашырлар балыкълар.�Эр кимге байрам-тойлар –�Менде мушкюль яныкълар.

Раф устюнде йымырта,�Сен мени, яр, унутма.�Эгер мени унутсанъ,�Козьяшларынъ къурутма.

Пенджереден бакътынъ сен,�Манъа бир сёз аттынъ сен.�Шу сёзюнънен, валлаий,�Юрегимни якътынъ сен.

Пенджере тюбю гуль олсун,�Ичи толу сув олсун.�Эгер мени алдасанъ,�Ачмыш гуллеринъ солсун.

Кетен кольмек тар олур,�Джандан севген яр олур.�Ярем, сенинъ ашкъынъа�Къавгъа дегиль, къан олур.

Къырмызы гуль такъарсынъ,�Узакълардан бакъарсынъ.�Санки меним ярем ёкътур,�Сен де мени якъарсынъ.

Мердивеним къыркъ аякъ,�Къыркъына урдым бир таякъ.�Ярем келе, деселер,�Не эль тутар, не аякъ.

Кольмегим огю кок нагъыш,�Когемге барсам, ильдирмем.�Агъызым толу къан олса,�Душманыма бильдирмем.

Бир юзюгим бар меним,�Пармагъыма тар меним.�Олюм бар, айрылыкъ ёкъ,�Ойле къальбим бар меним.

Кокте йылдыз сайылмаз.�Тырнакъ эттен айрылмаз.�Он едиде къызларнынъ�Джильвесине тойылмаз.

Кок гогерджин, гогерджин,�Гурюльдеп учар ем ичин.�Кок чекменли, чал атлы,�Джаныны къыяр мен ичин.

Коктен ерге нур ягъар,�Нур олып ерге тамар.�Меним гонълюм бир тюшер,�О къырылса, ким ямар?

Йыбрыкъ алдым элиме,�Кемер сардым белиме.�Эгер мени северсенъ,�Бакъма эллер сёзюне.

Ешиль пошу боянмаз,�Яр юкъудан уянмаз.�Севип-сайып айрылсанъ,�Бунъа джанлар даянмаз.

Ёл устюнде къарынджа,�Келир шу ёл боюнджа.�Къонушмакътан не файда,�Саралмасанъ доюнджа?!

Эки къурналы чешме,�Ярем, ондан сув ичме.�Ичер исенъ, ич амма,�Асла менден вазгечме.

Далгъаланды дагъ башы,�Акъты козюмнинъ яшы.�Бу йигит корюнмез олды,�Къоркъарым — манъа къаршы.

Ернинъ тюбю таш-топракъ,�Узеринде бир чокъракъ.�Озюнъни инсан сайсанъ,�Ол маалледе бир чыракъ.

Къаве ичтим фильджандан,�Нафе олдым эйджандан.�Эгер севсем, северим�Эм юректен, эм джандан.

Чаршылардан алынмаз,�Явлукъларгъа сарылмаз.�Бу яшлыкъта, гузелим,�Ярдан татлы шей олмаз.

Багъчалардан кельсинлер,�Сени манъа берсинлер.�Бир керечик сарылсам,�Истесе ольдюрсинлер.

Дерелернинъ салкъыны,�Сия юзюм салкъымы.�Он секизде бир йигит�Алды меним акълымы.

Армут далда, дал ерде,�Бульбуль отьмез эр ерде.�Талий бизни айырды,�Экимиз эки ерде.

Азизим, эр диване,�Аякъ къой мердивене.�Яр къадрини яр билир –�Не билир эр диване?

Къаранфиль къатмер олды,�Айрылыкъ етер олды.�Бу сеферки айрылыкъ�Олюмден бетер олды.

Папучымнынъ местине,�Ине батмаз устюне.�Селям эттинъ яреме,�Эвленмесин устюме.

Инджи йипке тизиле.�Кимлер корьди козиле?�Мен яремден вазгечмем�Фитнеджилер сёзиле.

Ал чубукъ бойдан артар,�Къашларынъ къалем тартар.�Яремнинъ козьчиклери�Джумле алемни якъар.

Аймысынъ, йылдызмысынъ?�Алтындан кузгюмисинъ?�Дюнь гедже догъды бир ай.�Сен онынъ нурумысынъ?

Ягъмур ягъды, сель олды,�Дерелерде голь олды.�Бизим айрылмамызгъа�Душманлар себеп олды.

Сув септим, серин олсун,�Мезарым дерин олсун.�Дюньяда саралмадым,�Ахретте къысмет олсун.

Багъчаларда назлы яр,�Гонълю гонълюме уяр.�Севдигине къавушмагъан�Дюньясына тез тояр.

Багъчада гуль битерми?�Къыз севдасыз кетерми?�Севгенине бармагъаннынъ�Козь яшлары битерми?

Алма аттым келине,�Келин алмаз элине.�Языкъ олсун яш келине,�Тюшти сархош элине.

Ёлдан кеч, дедим – кечти,�Сувдан ич, дедим – ичти.�Чокъ гузеллер ичинден�Гонъюлим сени сечти.

Севдим эрмени къызы,�Къашлары — къочкъар бойнузы.�Уян, ярем, уян сен,�Догъды эзан йылдызы.

Уфукълар айдынланды,�Топракъ ягъмура къанды.�Баш язымыз бу экен,�Гонълюм санъа инанды.

Зейтуннынъ япрагъы битмез,�Севги юректен кетмез.�Бу козьлер сени корьди,�Башкъасына кяр этмез.

Сен мени корьмезмисинъ?�Алымы бильмезмисинъ?�Узакъ йыллар бекледим.�Бир умют вермезмисинъ?

Кирпиклеринъ бирер окъ,�Гузелим, джильвенъ пек чокъ.�Эль-алемден анъладым:�Сенден манъа хайыр ёкъ.

Йип устюнде силеджек,�Бугунь ярем келеджек.�Меним киби бармы экен,�Яр къадрини биледжек.

Ашкъымнынъ ферманы ёкъ,�Дердимнинъ дерманы ёкъ.�Гузеллернинъ ичинде�Сенден де яманы ёкъ.

Сары къавун тилими.�Учурдым бульбулими.�Мен яремден айрылдым,�Достлар алсын гонълюмни.

Дере нанелерини,�Узьдим данелерини.�Отур, ярем, янымда,�Динъле манелеримни.

Йыбрыкъ алдым элиме,�Кемер сардым белиме.�Эгер мени северсенъ,�Бакъма эллер сёзюне.

Насыл ашыкъ олмайым?–�Ал янагъы гуль киби.�Насыл гонъюль бермейим?–�Дудакълары бал киби.

Тюфегим толу сачма,�Къачма, севгилим, къачма:�Юрегим толу яра,�Бир яра да сен ачма.

Ракъы ичтим къабакътан,�Эльва едим табакътан.�Не хайырлы кунь экен!–�Яремни корьдим сабакътан.

Багъа сачтым ускюли,�Чечек ачты гульгули.�Яремни сорасанъыз,�Шу маалленинъ бульбули.

Аякъкъабым онъ-терсли�Айландырдым да кийдим.�Бир кимседе козюм ёкъ,�Ялынъыз сени севдим.

Сарылдым саргъач далына,�Кирдим ярем къойнуна.�Яремнинъ къойну багъ-бостан,�Айрылмам бойле досттан.

Ипек шалым бельдедир,�Сачакълары ердедир.�Еди йыллыкъ эвли олсам,�Кене гонълюм сендедир.

Пармагъымда юзюгим�Йылым-йылым йылтырар.�Мен яремни корьгенде,�Юрегим дир-дир къалтырар.

Юксек сельби бой алмаз,�Меним ярем уянмаз.�Ярем анда, мен мында,�Бунъа джанлар даянмаз.

Антер алдым йипектен,�Бир яр севдим юректен.�Бильген олсам, севмез эдим:�Яраландым юректен.

Кийдигим ешиль басма.�Алып диваргъа асма.�Мен сени джандан севдим,�Кимсеге къулакъ асма.

Эсер эдим, ель олсам,�Осер эдим, гуль олсам.�Сени барып корердим,�Бир учан бульбуль олсам.

Ал шалым, ешиль шалым,�Дагълары долашалым.�Бизлер къавушалмадыкъ,�Бунъа мен пек шашарым.

Акъыз, баарь кельмейиндже,�Гуллер гуллемейиндже.�Гонъюль сеиден айрылмаз,�Сен я мен ольмейиндже.

Минейим десем, атым ёкъ,�Алайым десем, акъчам ёкъ.�Ал янакъкъа чибин къонмыш,�Чибин къадар бахтым ёкъ.

Багъа вардым – юзюм ёкъ,�Эр бир къызда козюм ёкъ.�Яреме бир сёзюм вар –�Сёйлемее юзюм ёкъ.

Мектюп яздым элимнен�Сачларымнынъ телинен.�Аджеп, манъа насипми�Бир чифт олмакъ сенинънен?

Джамилер, медреселер.�Яренъ келе, десинлер.�Къуш къадар джаным къалды –�Муждеджие версинлер.

Учь къаранфиль багъым бар,�Набора гидеджек агъам бар.�Учь кунь, учь гедже агъласам,�Къуртулыр деген дамам бар.

Чёллери доланырым,�Сув киби буланырым.�Меним ярем сагъ олса,�Мен онъа къуванырым.

Ата минерсинъ, ата,�Кель ойната, ойната.�Акъыз, сенинъ бабанъы�Япаджагъым къайната.

Сув акъар бульдир-бульдир,�Ичмеси не гузельдир!�Меним ярем корер исенъ,�Ачылгъан гондже гульдир.

Дерьяда къайыкъмыдыр?�Бу бизге ляйыкъмыдыр? ,�Ярем эллер къуджагъында,�Агъласам – айыпмыдыр?

Кетен берсенъ, токъурым,�Китап берсенъ, окъурым.�Сенинъ киби къызларны�Мис ерине къокъурым.

Денъизде къум къайнады,�Балыкъта пул къалмады.�Яшлыкътан бир яр севдим –�Юректе ягъ къалмады.

Юксек сельби япрагъы,�Къумба ернинъ топрагъы.�Къыз аладжакъ йигитнинъ�Эгри турар къалпагъы.

Ашыкътыр мешелерде,�Гуль суву шишелерде.�Эр кеснинъ яреси кельди,�Мен къалдым кошелерде.

Ах, олейим, олейим,�Сени къайдан корейим?�Ярем, сенинъ къучагъынъда�Байылайым, олейим.

Ай догъар, сини киби,�Салланыр, сельби киби.�Чокъ гузеллер корьдим мен –�Корьмедим сенинъ киби.

Дагъларда къар къалмады,�Юректе ягъ къалмады.�Селям даа язар эдим,�Мектюпте ер къалмады.

Туттым ярнынъ эльчигинден –�Пармачыгъы беш эди.�Опьтим кираз дудагъыны –�Санарсынъ атеш эди.

Къаядан эндим дюзе,�Сув йибердим наргизе.�Вар сёйленъиз Сундузе,�Къызыны версин бизе.

Къая къаяя бакъар,�Къаядан селлер акъар.�Меним ярем кельмеди –�Козюм ёллара бакъар.

Кетен кольмек бичерим,�Ёл менимдир, кечерим.�Не эллере веририм,�Не кендим вазгечерим.

Чокъракъ баштан кечалмам,�Салкъын сувун ичалмам.�Дюнья толу къыз олса,�Мен сенден вазгечалмам.

Эки чешме ян-яна,�Сув ичтим къана-къана,�Сени догъургъан ана�Олсун манъа къайнана.

Дере-дереден кечтим,�Салкъын сувларын ичтим.�Ляйыкъ бир яр тапкъан сонъ�Мен эр шейден вазгечтим.

Къаранфиль къурутмадым,�Мен сени унутмадым.�Джанынъны ынджытмадым,�Устюнъе яр тутмадым.

Патылджанны ашладым,�Толдурмагъа башладым.�Сен акълыма тюшкенде�Агъламагъа башладым.

Узаттынъ бир гуль манъа,�Къокъладым къана-къана.�Корьсем, гонълюм къувана.�Корьмесем, юрек яна.

Багъчаларда гуль бармы?�Гуль тюбюнде ёл бармы?�Бир геджечик ятмагъа�Эвинъизде ер бармы?

Алдыр юзюгим ташы,�Янды юрегим башы.�Ярем анда, мен мында,�Къурумаз козюм яшы.

Юзюгиме къаш керек,�Мердивенге таш керек.�Къарт иле субет олмаз,�Кендим киби, яш керек.

Чини устюнде шекерим,�Ёл устюне сеперим.�Ярем анда, мен мында,�Асретлигин чекерим.

Шу дагъда думан олур,�Ардында орман олур.�Меним ойле ярем бар,�Дердиме дерман олур.

Чий сюттен къаймакъ олмаз,�Гузельге тоймакъ олмаз.�Ач сырынъны, билейим,�Ёлджугъа турмакъ олмаз.

Геджелер саба олунджа,�Уйкъу кирмез козюме.�Санъа огют верен чокътыр,�Уйма эллер сёзюне.

Кетеним узатайым,�Кенарын тюзетейим.�Узакътаки яремни�Кимлере бенъзетейим?

Ай, эрмени, эрмени,�Файтона миндир мени.�Алып бар Собор багъына,�Доюнджа кездир мени.

Дам устюнде дамымыз,�Устюнде фераланымыз.�Кель, экимиз къавушайыкъ,�Дурулсын душманымыз.

Кель, къарылгъач, къарылгъач,�Къанатларынъ джайып ач.�Аладжакъ олсанъ сен мени,�Аладжакълар, алып къач.

Селе-селе йымырта.�Ярем, мени унутма.�Эгер къайтып кельмесем,�Козь яшынъны къурутма.

Къаядан сувлар акъа,�Эль-алем онъа бакъа.�Мен сени арызласам,�Козьлерим ёлгъа бакъа.

Алма аттым – нар кельди,�Мен зан эттим, яр кельди.�Янагъындан тишледим де,�Дудагъындан бал кельди.

Гуль къопардым теректен,�Севдим сени эректен.�Баре севмез олайдым:�Севмейсинъ ич юректен.

Ай догъар чини-чини,�Оперим агъзынъ ичини,�Анги далгъа къонарсынъ,�Гонълюмнинъ гогерджини?

Табакъ устюнде юзюм,�Меним санъа шу сёзюм:�Эгер сени алмасам,�Кёр олсын эки козюм.

Къаралар киймез эдим,�Севдалыкъ бильмез эдим.�Севги — атештен кольмек,�Бильсем, ич киймез эдим.

Элифим нокъталанды,�Аз дердим чокъчаланды.�Етиш, ярем, етиш кель,�Мезарым такъталанды.

Авада къаз сеси бар,�Башында дал феси бар.�Шу диварны йыкъайым,�Артында яр сеси бар.

Къарпыз кестим, еген ёкъ,�Недир алынъ, деген ёкъ.�Мен яреме къавуштым,�Козюнъ айдын, деген ёкъ.

Минаренинъ алеми,�Къашларынъ къудрет къалеми.�Мадам, докътур дегильсинъ,�Ничюн ачтынъ ярамы?

Портакъалны оймалы,�Чекмеджеге къоймалы.�Къашынъ иле козюнъе�Насыл этип тоймалы?

Сув юксектен акъармы?�Гонъюль мени якъармы?�Севдиги гузель олгъан�Яш къызларгъа бакъармы?

Арабагъа таш къойдым,�Мен бу ёлгъа баш къойдым.�Къомшу койден яр севип,�Адымны сархош къойдым.

Алманы ата-ата,�Шефтали сата-сата.�Эки козюм къан басты�Ёллара бакъа-бакъа.

Акъ къафтанынъ кийсене,�Ильгегинден ильсене.�Меним мында кельгенимни�Ит урьгенден бильсене.

Багъчаларда турмайым,�Ешиль башлы турнайым.�Олян, санъа бармасам,�Яш джаныма тоймайым.

Шу дагълар, улу дагълар,�Этрафы сувлу дагълар.�Ярем башкъасын севмиш –�Къальбим дурмадан агълар.

Акъшам олса мейдане,�Дюльбер чыкъар сейране.�Ах шу койнинъ ичинде�Севеджегим бир дане.

Сувлар акъа да акъа,�Шу къыз къапыдан бакъа.�Къыз менимле къонушаджакъ,�Анасынданмы къоркъа?

Акъ къафтанынъ тизинъден,�Кель опейим козюнъден.�Бир опьтирсенъ козюнъден,�Ич де чыкъмам сёзюнъден.

Алмалар бутюн, бутюн,�Кель, якъайыкъ бир тютюн.�Эгер сенден айрылсам,�Янсын дюнья бус-бутюн.

Къапы огюнде гуль терек,�Къудретленип саллана.�Дердим артар кунь-куньден,�Юрегим азаплана.

Сачларымны индже орип,�Айыра да, теклейим.�Меним ярем узакъта,�Эр кунь мектюп беклейим.

Багъчадан юзюм алдым,�Салкъымын узюп алдым,�Юр кетейик кезмеге –�Ананъдан изин алдым.

Эвим огю мейвалыкъ,�Дерьяда ойнар балыкъ.�Эр кес ойнап-кульмекте�Мен чекерим севдалыкъ.

Денъизге далайыммы,�Бир балыкъ алайыммы?�Ай къавушты, кунь догъды,�Даа ялварайыммы?

Дагълардан энмелисинъ,�Бу ерге кельмелисинъ.�Мени джандан северсенъ,�Даа беклемелисинъ.

Эки козюнъ эки эльмаз,�Бундан гузель къаш олмаз.�Сачларынъ зифттен къара,�Бакъышынъ юз бинъ пара.

Къара бибер аш ичюн,�Яндым къалем къаш ичюн.�Дели диване олдым�Бир темелли яш ичюн.

Элиме къалем алдыкъча,�Козьлерим яш толдыкъча,�Севдигиме селям олсун,�Бар омюрим олдыкъча.

Ёл янында эвимиз,�Истедигим веринъиз.�Истедигим вермесенъиз,�Къуда толар эвинъиз.

Чёчамий торгъай олайым,�Онъ тизинъе къонайым.�Отькен-кечкен ёлджудан�Ал-хатринъи сорайым.

Геми келир о яздан,�Елькени бар беяздан.�Яреме бир сёзюм бар,�Шимди дегиль, бираздан.

Сув устюнде силеджек,�Бугунь ярем келеджек.�Меним киби бармы экен,�Яр къадрини биледжек.

Йыландан догъар йылан,�Яландан догъар ялан.�Бинъ бир севап къазаныр�Факъырнынъ гонълюн алан.

Багъчаларда кестане,�Тёкюлир дане-дане.�Дюнья толу дюльбер олса,�Аладжагъым бир дане.

Кольмегим алды кюйгендир,�Джаным сени севгендир.�Джан севгенден файда ёкъ:�Эльнинъ къолу тийгендир.

Кольмегинъ алды кокми эди?�Менде гонълюнъ ёкъмы эди?�Менде гонълюнъ бар олса,�Ичинъде джанынъ ёкъмы эди?

Юр базаргъа барайыкъ,�Эм фындыкъ, эм къоз алайыкъ.�Фындыкъ санъа, къоз манъа,�Келинчек санъа, къыз манъа.

Фындыкъ дегиль, къоз эйи,�Макъсымадан боза эйи.�Ай киби, гузель келинден�Аягъы топал къыз эйи.

Недир бу дедиклери,�Шекердир едиклери.�Бир-бир дюшер хатриме�Яремнинъ дедиклери.

Денъизге далайыммы,�Бир балыкъ алайыммы?�Бу къадар къыз олгъанда�Мен бекяр къалайыммы?

Беяз кольмек киерсинъ.�Ничюн мазлум юрерсинъ?�Ёкъса бир ал олдымы –�Оны менден излерсинъ?

Беяз кольмек кирленир,�Кирленсе де, элленир.�Север исенъ, эсмери сев,�Тургъан сайын ренкленир.

Гузель, гузель олунджа,�Янакълары ал олур.�Опьсем кираз дудагъыны,�Шекер иле бал олур.

Мермер таштан сарайым,�Сен чагъыр, мен барайым.�Ярем язгъан мектюпни�Йипеклерге сарайым.

Сарарды джаным-теним,�Сабрым къалмады меним.�Ярем кезген ерлерде�Къазылсын къабрим меним.

Мелевше морджа олур,�Ортасы гондже олур.�Яры гузель олгъангъа�Айрылмакъ зорджа олур.

Ай догъар, кунь догъмазмы?�Манъа яр тапылмазмы?�Мен гузельнинъ пешинден�Йигитлер атылмазмы?

Сарма пускуль такъарсынъ,�Юксеклерге бакъарсынъ.�Кенди дердим етеджек,�Сен де бени якъарсынъ.

Ай догъар, ая гидер,�Омюрим зая гидер.�Ярем акълыма тюшсе,�Башым айлана гидер.

Акъшамлар вакъты кечти,�Бир гузель бакъты кечти.�Сия зильфи тель-тель олгъан,�Юрегим якъты кечти.

Аятымда сары гуль,�Яры гондже, яры гуль.�Тез ачылыр, тез солар,�Олмагъайдымъ баре гуль.

Къар ягъар, элек киби,�Сачларынъ йипек киби.�Яренъни эллер сарды –�Сен долан, фелек киби.

Къара юзюм уджум-уджум,�Сени севдим джаным ичюн.�Эп достларым душман олды,�Сени аджыгъанымчюн.

Кок гогерджин олсайдым,�Пенджеренъе къонсайдым.�Шу къаршыда гузельнинъ�Севгилиси олсайдым.

Манеджи башымысынъ?�Джеваир ташымысынъ?�Олян, сени таныдым,�Алушта яшымысынъ?

Мектюп яздым отурып,�Сатырларны толдурып.�Мектюп кетти, мен къалдым�Сет устюнде отурып.

Мане манени ачар,�Мане бильмеген къачар.�Кель бир мане айтайым,�Мане чокъ дертлер ачар.

Къарпыз кестим — къырмызы.�Шу кельген кимнинъ къызы?�Янагъында бени вар,�Сандым, саба йылдызы.

Багъчаларда къокъу бар,�Йигит зенгин, къыз киббар.�Не къадар зенгин олса,�Кене къызгъа итибар.

Антеринъ утьлемейсинъ,�Якъасын буклемейсинъ.�Озюнъ кель, деп чагъырдынъ,�Эвинъде беклемейсинъ.

Пенджеремиз ёлдадыр,�Къапакълары талдадыр.�Кетти ярем, кельмеди,�Бильмем, нидже алдадыр.

Сепетинъ толу хурма,�Акъыз, бойнунъны бурма.�Бойнунъ бурып, яр севсенъ,�Сонъра ондан айрылма.

Къара юзюм акъ олмаз,�Сенден манъа яр олмаз.�Парчаладынъ юрегимни,�Бунъа джанлар даянмаз.

Сулюк киби, къашларынъ,�Зейтун киби, козьлеринъ.�Чокъ ялвардым, дюльберим,�Кечмеди ич сёзлерим.

Сийпар эдим, опер эдим�Сенинъ беяз бетинъни.�Къадеге къойып, ичер эдим�Сенинъ къыяфетинъни.

Ал гулюм, омрюм меним,�Къалмады сабрым меним.�Ярем кезген ерлерде�Къазылсын къабрим меним.

Узакъ ернинъ чешмеси,�Барып сувын ичмеси.�Къолай дегиль яр севип,�Асретлигин чекмеси.

Араба къапы йыкъылгъан,�Демирлерин тот баскъан.�Ярем эллер къолунда�Козьлеримни къан баскъан.

Алтын купе такъындым,�Чыкътым ёлгъа, бакъындым.�Яремни сарамадым:�Душманлардан сакъындым.

Мане башладым баштан,�Эм кирпиктен, эм къаштан.�Сенинъ киби, сойларын�Атарым омузбаштан.

Марамамны телледим,�Чевре-четин гулледим.�Бар гонълюмни санъа берип,�Энди меним белледим.

Мане, мане, мангиси,�Меним ярем ангиси?�Яремни сорасанъыз,�Ешиль киер кендиси.

Ляледе къокъу олмаз,�Ашыкъта юкъу олмаз.�Ынджытма, ярем, мени:�Ашкъ иле шакъа олмаз.

Бир таш аттым дереге,�Къыз чыкъты пенджереге.�Къыз, къурбанынъ олайым –�Ал мени ичериге.

Эвим огюнде къая,�Корьмедим тоя-тоя.�Омюрлерим тюкенди�Куньлерни сая-сая.

Багъчада алма терек,�Терекке бакъув керек.�Яхшы яренъ олмакъчюн�Башынъа акъыл керек.

Ярем, мени якъма, кель,�Узакълардан бакъма, кель.�Гуль устюне о гульни�Ялварам мен, такъма, кель.

Ешиль пошу даянмаз,�Яр юкъудан уянмаз.�Севип-сайып айрылсанъ,�Бунъа джанлар даянмаз.

Чёльде осе акъ нане,�Топларым дане-дане.�Севдим сени, саралмадым,�Олдым дели-диване.

Акъан сув мен олайым,�Багъчанъызгъа толайым.�Ред этме, джаным-козюм:�Нишанлынъ мен олайым.

Къашларынъ ойды мени,�Козьлеринъ сойды мени.�Урды — ольдюралмады,�Яралап къойды мени.

Араба къапы яптым,�Къапыгъа къыршав такътым.�Чырайынъ пек денъишкен,�Башкъасына ошаттым.

Къаранфиль олур исенъ,�Сарарып солур исенъ.�Эль устюнде тутарым,�Сен меним олур исенъ.

Кокте йылдыз юз алтмыш,�Къашлеринъ къалем чатмыш.�Джумле алем топракътан,�Сени нурдан яратмыш.

Ал антерим акълыгъы,�Акълымнынъ дагъыныкълыгъы.�Акълыма зарар кетире�Яремнинъ узакълыгъы.

Аягъынъда чорабынъ�Сим-сия, зейтун киби.�Севдим сени, саралмадым,�Агъларым, етим киби.

Къаршыдан филь гелеюр,�Дюньяны девиреюр.�Къатланаджакъ яр дегиль,�Мевлям сабыр вереюр.

Арпа эктим аралаш,�Севген эдим къалемкъаш.�Къалемкъашым олмады,�Эксигим де толмады.

Фесильген эктим эр язы,�Чечеклернинъ беязы.�Асретликте кечирдим�Чокъ йыллары, чокъ язы.

Богъдай эктим къыр-джапкъа,�Толдырып алдым къапкъа.�Онъмасын да битмесин�Манъа фитнелик япкъан!

Къая къаягъа ян берир,�алтын, кумюш нам берир.�Къыз, ъигитни бир севсе,�Севе-севе джан берир.

Къая тюбю тегенек,�Антерим бенек-бенек.�Ярем анда, мен мында,�Манъа ильван не керек?

Элими урдым тизиме,�Озюм эттим озюме.�Эр кунь корьгер яремнинъ�Асрет олдым юзюне.

Элимдеки саатимнинъ�Къайышчыгъы узюльди.�Сенден мектюп беклей-беклей�Козьчиклерим сюзюльди.

Ёл янында сандыгъым.�Севип саралмадыгъым.�Мен севип де эллер сарса,�Меним онъа яндыгъым.

Къаранфиль эктим чайыргъа,�Чапып чыкътым байыргъа.�Эр кунь фикринъ денъише,�Не беклейим ярынгъа?

Къаядан эндим атлы,�Явлугъым толу татлы.�Достынъ келе, деселер,�Ёлларым беш юз атлы.

Къар ягъар курек-курек,�Ярем кетти пек эрек.�Чокъ сагъындым яремни:�Демирден юрек керек.

Къая къаяя бакъа,�Къавушып оламайлар.�Козьлерим сени корип,�Алышып оламайлар.

Коюмнинъ къавакълары,�Ешильдир япракълары.�Ярем анда, мен мында –�Чынъласын къулакълары.

Сув акъар индже-индже,�Дюльберим, алынъ нидже?�Бираз даа сабыр эт,�Мен етишип келиндже.

Не гидиш, не гелиштир,�Агъзында алтын тиштир.�Эр инсан север амма,�Джандан севмек — бу иштир.

Манечигим тезельден,�Гонълюм алмам гузельден.�Бильген олсам къальбинъни�Севмез эдим эвельден.

Къарадыр къашым меним,�Кичиктир яшым меним.�Сабийликтен кульмеди�Талийсиз башым меним.

Орманда отер бульбуль,�Багъчаларда ачар гуль,�Сен манъа ич дарылма:�Сенден айрылды гонъюль.

Сув акъар буллюр-буллюр,�Ал мешребенъни толдур.�Мен яремни корьмегеним�Тамам он эки йылдыр.

Далдан тартма япар эдим,�Далчыкъларым созулса.�Башкъасыны ич севалмам,�Сенден гонъюль сувунса.

Багъа вардым – юзюм ёкъ,�Минареде мазин ёкъ.�Мен севсем, кичигин севдим,�Буюгинде козюм ёкъ.

Багъчаларда идриша,�Бою узун кендиша.�Эки къалиб бир олса,�Айыралмаз падиша.

Сен де кийдинъ гульгули,�Мен де кийдим гульгули.�Гульгулини куньде кий,�Мени корьсенъ, ян да куй.

Аятынъда нанейим,�Ель урса, перванейим.�Яр, бельки, менден куськендир,�Онынъчюн диванейим.

Эки гонъюль бир олса,�Асретлик битермекен?�Севдалы эки башкъа�Бир ястыкъ етермекен?

Йипишли къушакъ, индже бель,�Къайырмасын эскен ель.�Эки гонъюль бир олса,�Анълашайыкъ, гузель, кель.

Къаранфилим мор экен,�Севдалыкъ пек зор экен.�Мен оны къолай сандым,�Бир къаранлыкъ ёл экен.

Нар едим, айва едим,�Акъыз санъа не дедим?�Сенинъ ичюн, гузель яр,�Чыракъ киби, иридим.

Сачымны узун орейим,�Кеч къаршымдан, корейим.�Сенинъ киби, залымгъа�Насыл гонъюль берейим?

Къальбим къайгъылы олды,�Юрегим къангъа толды.�Экимизнинъ алымыз�Лейля-Меджнундай олды.

Элимдеки памукътыр,�Юрегимде яныкътыр.�Бени ярдан айыранлар�Тенеширге ляйыкътыр.

Бен бир ешиль къуш эдим,�Асмая къонмыш эдим.�Ничюн бана дарылдынъ?�Бен сенинъ олмыш эдим.

Башынъдаки такъиенъ�Бурма-бурма къыйыгъы.�Бен корьдикте пек яш эди,�Шимди оськен мыйыгъы.

Къара къойнынъ къозусы,�Беяз олур базысы.�Ах, нейлейим, анечигим? –�Башымызнынъ язысы.

Багъчаларда айвалыкъ,�Дерья толудыр балыкъ.�Догъдым-осьтим, корьмедим�Бойле мушкюль севдалыкъ.

Йипишли къушакъ белинъде,�Окъув-язув тилинъде.�Экимизге анълашмакъ –�О да сенинъ элинъде.

Къара дагъда багъ олмаз,�Къара юзлю акъ олмаз.�Къомшудан яр севгеннинъ�Юрегинде ягъ олмаз.

Къалем алсам къолума,�Ишим юре ёлуна.�Севдалыкъ пек гузель шей,�Эгер чыкъсанъ сонъуна.

Кокте учар лейлегим,�Къанатыны делейим.�Къара козьлю яремнинъ�Къучагъында олейим.

Ат алдым, налына бакъ,�Онынъ ялынына бакъ.�Ярындан айрылгъаннынъ�Бир куньлюк алына бакъ.

Къум устюнде турулмаз,�Козь яшларым къурумаз.�Юректен севильген яр�Ольгендже унутылмаз.

Алма алдым – нар экен,�Буз белледим – къар экен.�Козь огюмден хаял кечти –�Хаял дегиль, яр экен.

Денъиз устюнде къайыкъ,�Чыкъынъыз, достлар, бакъайыкъ.�Ичинде яремиз олса,�Ал явлыкълар къакъайыкъ.

Сыра-сыра сийдане,�Тизерим дане-дане.�Санъа сырым сёйлер эдим,�Отурсакъ яне-яне.

Далдан дала йип кердим,�Йипек явлыгъым вердим.�Шу гузельнинъ къызыны�Джандан, юректен севдим.

Девити къойдым белиме,�Тюштим гъурбет элине.�Акъыз, мени север исенъ,�Тюшме халкънынъ дилине.

Дерьяларда къум къайнай,�Балыкъларда пул къалмай.�Мен сизлерден айры тюштим,�Агъласам да, ич олмай.

Чифте-чифте йылдызлар.�Не гузельдир шу къызлар!�Акъылыма тюшюрсем,�Юречигим эп сызлар.

Ал чечеклер элимде,�Ёкътур ялан дилимде.�Асретинъден сарардым –�Яш къалмады козюмде.

Дертлийим, дерелийим,�Сорма, мен нерелийим.�Ойнап-кульдигиме бакъма –�Ашкъынъдан яралыйым.

Чыкътынъ меним къаршыма –�Козюм толды яшыма.�Агъласам да, кульсем де,�Язылмышсынъ башыма.

Антериси басмадыр,�Юзюмлери асмадыр.�Халкъ не десе, не десин,�Севгилим пек ёсмадыр.

Явлыгъым уджу туралы,�Севген ярем буралы.�Кечме къапым огюнден:�Юречигим яралы.

Ай догъар, ай атланыр.�Бу дертке ким къатланыр?�Меним аи-зарымдан�Авалар булутланыр.

Азбарынъда дут терек,�Дут терекке сув керек.�Яренъ гузель олгъан сонъ�Даа башкъа не керек?

Эвимизнинъ арты байыр,�Сув акъаюр, акъаюр.�Сенинъ, ай къыз, гузеллигинъ�Юрегимни якъаюр.

Козьлеримнинъ къарасына,�Гуль къойдым арасына.�Севдигим илядж олсун�Юрегим ярасына.

Къой келеюр къозунен,�Аягъынынъ тозунен.�Мен яремден айрылмам�Душманларнынъ сёзюнен.

Элимде бир топ гуль бар,�Куньге чыкъсам, соладжакъ.�Бугунь севда, ярын севда,�Бунынъ сонъу не оладжакъ?

Мане текерленирми?�Устю шекерленирми?�Бугунь ярем келеджек  –�Ёллар чичекленирми?

Ёл башында уфакъ таш,�Козьлеримден акъар яш.�Беним ярем сорасанъ,�Десте перчем, къалем къаш.

Къомшумызда нар, алма,�Авес эттим алмагъа.�Гузель ярнынъ пешинден�Олурмы ич къалмагъа?

Эль узаттым элинъе,�Сарылайым белинъе.�Джаным къурбан олайды�Сен сёйлеен дилинъе.

Язы яздым бурая,�Бен варамам орая.�Эгер мумкюн олур исе,�Сиз келинъиз бурая.

Элимде бир топ нане.�Куль олдым яне-яне.�Энди беним ярем ёкъ,�Олдым дели-диване.

Кетен кольмек, акъ кенар,�Якъасындан энъи тар.�Шу къызнынъ бир мини ёкъ,�Макътасанъ да, ери бар.

Ай къаранлыкъ геджеде�Анги ёлдан кетейим?�Севген ярем мында ёкъ,�Насыл сабыр этейим?

Язы яздым, яз эди.�Къалемим кираз эди.�Айып этме, севдигим:�Мерекебим аз эди.

Чамашырны бурмачы,�Джильвеленип турмачы.�Айткъан сёзюнъден тайып,�Хатиримни къыймачы.

Сененинъ кучюндейим,�Дерьялар ичиндейим.�Я кель, я бир мектюп яз –�Атешлер ичиндейим.

Улукъларны толдурма,�Гуль чырайынъ солдурма.�Йигит олсанъ, сонъуна чыкъ,�Яры ёлда къалдырма.

Пенджере тюбю ёл олсун,�Ичи толу гуль олсун.�Севгиме севеп олгъаннынъ�Бар омюри гурь олсун.

Сув йибердим чимене,�Чименнинъ чичегине.�Чибин олып къонайым�Яремнинъ перчемине.

Къаранфилим мор бана,�Не хор бакътынъ сен бана?�Хор бакътыгъынъ бильген олсам,�Гонъюль вермездим сана.

Аткъа минсем, ах дейим,�Айлан манъа, бакъ, дейим.�Ярашыкълы олмакъчюн,�Ильванларынъ такъ, дейим.

Сары къавун дилими,�Учурдым бульбулими.�Бен бульбульсиз яшап олмам,�Достлар алсын гонълюми.

Сары къавун дильдирдим,�Акъ къальбими бильдирдим.�Аладжакъ олсанъ, ал бени,�Акъылымы чылдырдым.

Саба эрте турарсынъ,�Пенджеренъи ачарсынъ.�Элимде окъув ёкътыр,�Ничюн менден къачарсынъ?

Пенджеренинъ шишеси,�Элинде мелевшеси.�Отурып мектюп язар�Юрегимнинъ кошеси.

Сепет-сепет сары алма,�Сайлайым, чыкъмай бутюни.�Ичиме атеш тюшти,�Тышары чыкъмай тютюни.

Ягъмурдан ысланыр ерлер,�Эт артындан юзюм ерлер,�Фенадыр базы тиллер,�Кене де яр севди дерлер.

Аранымда атым бар,�Минип кетсем, ярашам.�Севгилимни корьмек ичюн�Джан-юректен талашам.

Минер эдим къайыкъкъа,�Ёкъ эттим курегимни.�Козь къымып, къаш ойнатып,�Яндырма юрегимни.

Сув устюнде далымыз,�Дюнья толу малымыз.�Биз экимиз айрылсакъ,�Нидже олур алымыз?

Ягъмур ягъса, сель акъар,�Къушлар къанатын къакъар.�Эль сёзюне ишансанъ,�Ботен атешке якъар.

Къапы огюнде дирек,�Узеринде нары вар.�Сен севмесенъ, эллер север,�Беним де севен ярым вар.

Эв алдында отурттым,�Къокъусын, деп гуль терек.�Кель, ярем, барышайыкъ,�Айрылыкъ киме керек?

Кетен кольмек бичейим,�Ёл веринъиз, кечейим.�Севгилим нишанланмыш –�Веринъ зеэр, ичейим.

Чичек сачтым кунеше –�Келен-кечен кулюше.�Сен бир топчыкъ гуль олсанъ,�Мен бир топчыкъ мелевше.

Ай, тат къызы, тат къызы,�Янакълары къырмызы.�Агъызында мерджан тиши,�Дерсинъ саба йылдызы.

Теректе олур япракъ,�Тёкюльсе, къалыр чыплакъ.�Инсан ере кирдикче,�Олур бир авуч топракъ.

Чынълар

Чынъ акъкъында чынълар

Чынъ дегени недир о? Келиштирсенъ.�Чынъдан чекмен тикермен – эриштирсенъ.

Чынъ дегени не шикяр? Бир эки такъмакъ.�Чынъдан чекмен болырмы, акъылсыз ахмакъ?

Къарткъа, яшкъа чынъламакъ дегиль айып,�Бир къач бейит айтайым хатринъ сайып.

Аджджы джевап берсенъ де, ич мугъаймам,�Чюнки чынъман яшагъан чин ногъайман.

Шайтангъа чарыкъ кийсеттим, шемидангъа,�Чынъджы экенинъ билейим – чыкъ мейдангъа.

Чынъ бильмеген джыйындан эрте къачар,�Шайтип байгъуш озь сырын ози ачар.

Эвель яшлар чынъ айтып танъ аттыргъан,�Озьлерине эш-достны шай арттыргъан.

Зый-чув хораз чагъыра аян-беян,�Чынъджы экенинъ билейим – танъгъадже даян.

Чынъджыман деп, эр шейни айтаберме,�Шаплавуздай айткъанынъа къайтаберме.

Чынъджыларнынъ токъалы, данеси бар,�Эр чынъджынынъ озь тизген манеси бар.

Чынълагъанда, акълынъны джыйып, чынъла,�Сёзлеринънинъ манасын билип, чынъла.

Чынъджыман, деп чет якъкъа алып къачма,�Сачмалап, озь сырынъны озинъ ачма.

Чынъ айткъанда агъызынъ бир данедир,�Оны эшиткен къулакълар бинъ данедир.

Къар джавгъанда эр бир ер беяз бола,�Биревлерге чынъ, кяде, пияз бола.

Той-джыйында чынълашмакъ пек керектир,�Чынънынъ къайнакъ чокърагъы тек юректир.

Чынъ бильмесенъ, чёкмеге ер тапмазсынъ,�Даа десенъ, опьмеге яр тапмазсынъ.

Чынъла, сесинъ эшитип, бир къачайым,�Огърунъ неге джонемей, босторгъайым?

Чынъдыр меним сермиям, зевкътыр къазнам,�Сырынъны бильмей коп джурьдим, энди отти базнам.

Чынъдыр меним сермиям, зевкътыр кярым,�Коп ойнадыкъ, коп кульдик, ёкъ инкярым.

Чынълап чынъджы тувулмам, чынъласам, ялмам,�Чынъджыларгъа баш къошып, къарап къалмам.

Чынъламагъа кельгенмен, чынълайджакъман,�Я джылатып, я джылап къайтаджакъман.

Чынъ демеси недир о? Беш-он такъмакъ.�Аслы сенинъ мурадынъ мени якъмакъ.

Чынъджылар чынъман эгленир, акъыллы сёзмен.�Еталмагъан коп душман огърашыр бизмен.

Чынълап чынъджы тувулмам, авеслик, къоймай,�Оледжекмен дюньянынъ зевкъына тоймай.

Чынъдан яне мен сени алт этермен,�Джуртынъа сабан сюрер де, сонъ кетермен.

Чынълашкъаным, бильгеним — дюньяда кярым.�Ах нейлейим мен, гъарип, окъувдан марум?

Шайтан миндим, джин джектим, аскерге кечтим,�Он эки чувал чынъымнынъ бирини чечтим.

Шишип къалсын чал малий! Алып къачты�Он эки чувал чынъымны, ёлгъа сачты.

Ай тувса, акъшам бола экен, кунь тувса – саба.�Чынълашайыкъ, ярашсын, эй, асаба.

Ай тувса, акъшам бола экен, кунь тувса – саба.�Чынълашайыкъ, десенъ, кель я мерхаба.

Аягъымда чарыгъым, аркъамда тоным.�Чынъ сырада шашыртам секизин, онын.

Чынъ бильмесенъ, кель мында, уйретийим.�Чынъдан узун йип ясап, чийретийим.

Къарчыгъасын къаламай, тёбесин джапмай,�Акъшамдан берли ойланып, бир чынъ тапмай.

Эшиттим сенинъ чынъларынъ, тутты авесим,�Узатсам, къолум етмейджек, багъырсам – сесим.

Тойдан-тойгъа мингеним бир джиренчик,�Чынълап чынъджы тувулмам, джанъы уйренчик.

Инден чыкъкъан джыландай окъталасыз,�Чынъ бильмеген яшлардай токъталасыз.

Бизге илишкен сав къалмаз, тилин тишлер,�Чынъ бильмеген джигитлер бугунь нишлер?

Чынъджы кедай чынълачы, бир нам къалсын,�Эшиткенлер ах десин, корьгенлер янсын.

Чынъджы йигит экенсинъ, чыкъ корейим,�Акъылынъны ольчейим, чюйге илейим.

Чынъджы къадын экенсинъ, чыкъ – корейим,�Чынъынъа джевап сорайсынъ – мен берейим.

Эскинен янъы чынъларнынъ арасын айыр:�Аджемилик эткенсинъ, сонъы хайыр.

Минген атым къан джирен, темкилли [текмилли] кок,�Чынъджыларман чынълагъан куньлерим коп.

Бабанъ санъа фес алгъан, борджгъа батып,�Чынъламасанъ, не кельдинъ, ер къапатып?

Аджджы алма, татлы армут ашламайман.�Алтмыш чувал чынъым бар – башламанман.

Чёльде ашлыкъ онъ болса, сычан ташыр,�Чынъ бильмеген къызчыкълар башын къашыр.

Айта берсем, ич дертим деренге къува,�Чынъ дерьясы бола да, богъаздан бува.

Чынълачы, кедай, чынълачы, къаршыма чыгъып,�Джыйынгъа келип, турмачы, тилинъни сыгъып.

Чынълап, чынъчы тувулман, чынълайджакъман.�Танъ ачылмай, кунь тувмай, къайтмайджакъман.

Джеваплы чынълардан нумюнелер

І

Яш:

Мына, селям алейкум, мен де кельдим,�Атымнынъ башын байламай, джиберебердим.

Къыз:

Алейкум селям, хош кельдинъ, сен экенсинъ,�Багъчаларда ачылгъан гуль экенсинъ.

Яш:

Селямымдан башладым элифке-ташкъа,�Къутлы болсын тойынъыз къарткъа-яшкъа.

Къыз:

Акъшам хайыр, акъ шавле, кейфлер нидже?�Иште, кельди алдыма бир эглендже.

Яш:

Оте-кете джуресинъ, коралмайман,�Не къальбте болгъанынъ билалмайман.

Къыз:

Не демеге бильмеймен, не айтмагъа,�Истемеймен мен сени мугъайтмагъа.

Яш:

Айдай манълай, джайдай къаш, Чолпандай козь,�Оймачыкъдай авуздан алтындай сёз.

Къыз:

Алай деген авузынъдан бал едирмек,�Анджа меним мурадым шай дедирмек.

Яш:

Айдынъыз, къызлар, чынълайыкъ, гурьделенсин,�Душман козю кёр болсун, перделенсин.

Къыз:

Акъшамдан берли джыйын-той токъташайыкъ,�Лакъырдыны ташлайыкъ, чынъ башлайыкъ.

Яш:

Эр йылда бир бола кузь, баарь, къыш, яз.�Чагъырсын хораз, атсын танъ, чынълайыкъ бираз.

Къыз:

Он эки тюрлю орьнек бар ал джавлыкъта,�Чынълашайыкъ, ойнайыкъ джан савлыкъта.

Яш:

Къара дерья къакъ джарып, Идильден кечтим,�Чынъ чувалым авузын энди чечтим.

Къыз:

Къызыл вишне, ал кирез ашламайман,�Он эки чувал чынъым бар, башламайман.

Яш:

Къарчыгъалап тизгенсинъ алтынны феске.�Гедже тюшке келесинъ, куньдюз – эске.

Къыз:

Алтыным пангъа къарышты, кумюшим тоткъа,�Котерир де салырман янгъан откъа.

Яш:

Пек гузельсинъ, назлы къыз, юзюнъ — къаймакъ,�Баллы шекер дудагъынъ — алтын оймакъ.

Къыз:

Не ошлусынъ сен, олян, недир сёзинъ?�Не болды я, не беля — солгъан юзюнъ?

Яш:

Оте-кете джуресинъ, къарамайсынъ,�Алынъ не деп, ич менден сорамайсынъ.

Къыз:

Я сен озюнъ не ичюн сёз къатмайсынъ?�Мени корьсенъ, артынъа не къайтмайсынъ?

Яш:

Йылдыздайын джалтырай эки козюнъ,�Юрегимни къытыкълай айткъан сёзюнъ.

Къыз:

Беш кумюшлик башмаки, чильтер чорап,�Сизлер кимлер болгъансыз, тефтиш сорап?

Яш:

Эр бир сёзюнъ, акъызым, демир токъмакъ,�Аслы сенинъ макъсадынъ — мени якъмакъ.

Къыз:

Авзым балта ярасы, айттым да къайттым,�Джандан сюйген яремни не мугъайттым!

Яш:

Сени корьмек истеймен, инан, яврум,�Тельчеленди юрегим, солды баврум.

Къыз:

Бер къолунъны – ал-хатир сорашайыкъ,�Аслы манъа дарылма – акълашайыкъ.

Яш:

Айтайыммы – турсунмы? – ичимнинъ сырын?�Анъладым, достум, энди мен къальбинъ тёрин.

Къыз:

Агъармышнынъ къаясы – зийнетли къыры,�Акъылымнынъ севдасы – козюмнинъ нуры.

Яш:

Аран талда, уй талда, коралмайман,�Бир тюсюнъни бермесенъ, джуралмайман.

Къыз:

Акъ денъизнинъ устюнде ала балыкъ,�Айтар эдим бир джевап – къалабалыкъ.

Яш:

Акълы пасма къаптанынъ, корьмеси пичим,�Корьди козюм, сюйди джан, къуванды ичим.

Къыз:

Айвалыкътан сув акъар мейвалыкъкъа,�Къалай тёзип турасынъ севдалыкъкъа?

Яш:

Севдалыкънынъ алды арув, сонъу яман,�Бермесин душман башына, аман-аман.

Къыз:

Айта берсем, ич дертим теренге къува,�Чынъ дерьясы бола да, богъаздан бува.

Яш:

Атсам, таякъ етмейджек, багъырсам — давуш,�Асретлик мушкуль дерт экен, кель де къавуш.

Къыз:

Авелеймен, авелей, сен дуймайсынъ,�Ачыладжакъ чечекни танымайсынъ.

Яш:

Авурмагъан башыма байламам джавлыкъ,�Башкъасында козюм ёкъ, санъа савлыкъ.

Къыз:

Айдай-айдай, не айдай? Маджар айдай.�Сувдай тыныкъ юрегим майдай къайнай.

Яш:

Озен тюбю къум болур, суву салкъын,�Чыкъарма мени къальбинъден, унутма сакъын.

Къыз:

Озен суву пек татлы бир ичмеге,�Исинген сонъ къолаймы вазгечмеге?

Яш:

Авелеймен, авелей, къоналмайман,�Авузынъдан бир джевап алалмайман.

Къыз:

Джевабым шу, сёзюм шу: сендай яшкъа�Гонъюль бердим, кимсем ёкъ, сенден башкъа.

Яш:

Демек, бизде гонъюль бир шенъленейик,�Шай болса, кель, той ясап, уйленейик.

Къыз:

Мен разыман сёзюнъе, дегенинъе –�Татлы мельэм болайым шу дердинъе.

Яш:

Мына, селям алейкум, къара козь дюльбер,�Эгер башынъ бош болса, джавлыгъынъ бер.

Къыз:

Хош кельдинъ, козим джарыгъы, саргъайып солдым,�Адымны язып, джавлыгъым бергендай болдым.

Яш:

Акълы пасма къафтанынъ, сельби боюнъ,�Пешмансырап джуресинъ, недир оюнъ?

Къыз:

Пешмансырап, монъ тартып, джуремен далып,�Корьмегейдим джаныгъынъ сонъгъа къалып.

Яш:

Къара кер атым иерлеп, коюнъден кечтим,�Тюшюмде сенинъ къолынъдан шербет ичтим.

Къыз:

Къара кер атынъ устюнде коюмден кечтинъ,�Шербет ичмей къолымдан ашыкълыкъ ичтинъ.

Яш:

Бир корьгенде мен сени джандан сюйдим,�Дюльберим, сенинъ дертинъден джандым да куйдим.

Къыз:

Ятсам, ястыкъ сувлайман, турсам – джавлыкъ,�Мурадынъа етерсинъ – тиле савлыкъ.

Яш:

Кечемен къапынъ огюнден, аралыкътан,�Сен сарардынъ, мен солдым севдалыкътан.

Къыз:

Ашагъан ашым аш дугуль, яшагъан яшым.�Эр кунь къайгъы ичинде айлана башым.

Яш:

Босторгъайым пияде, кес бир ваде,�Болмаз бугъай, эль малы деймен, кяде.

Къыз:

Къыдырлез, къасым арасы кечер алты ай,�Ашыкъма, йигит, бизлер де болырмыз халкъдай.

Яш:

Авдарылсам, ах деймен, онъдан солгъа,�Дюнья меним дер эдим, сен тюшсенъ къолгъа.

Къыз:

Джандан сюйдим мен сени тамам алты ай,�Къавушмакънынъ чаресин корьмединъ халкъдай.

Яш:

Алты ай, алты ай, он эки ай, баарь, кузьлер,�Арзыман Гъамбердай ашыкъ олдыкъ бизлер.

Къыз:

Юрегимде от яна – чыкъмай тютюн,�Асретликмен кетеджек омрюм бутюн.

Яш:

Дюнья бир якъ, сен бир якъ, шай санаман,�Къарамагъа козюмден къызгъанаман.

Къыз:

Акъырансыз аздым мен, кеттим тенсиз,�Не къувнагъым бар меним дюньяда сенсиз?

Къыз:

Асретлик къыйын шей экен, олюмден бетер,�Олды-олунджа омюрим джылавман кетер.

Яш:

Адынъны язып эглендим парча киятке,�Сенден айыргъан етмесин он эки саатке.

Къыз:

Ятсам, юкъум ич кельмей ай баткъандже,�Уянып-уянып джылайман танъ аткъандже.

Яш:

Ах демесем, къальтейим? Дертим кучьли –�Кетеджекмен дюньядан окюничли.

Къыз:

Ольсем, озюм олейим, ольмесин сёзюм,�Сенинъ къайдынъ чекемен, сийдане козюм.

Яш:

Отлар яна ичимде орман-перман,�Тапылмай экен бу дертке ич бир дерман.

Къыз:

Ай кунештен зия алыр, йылдыз айдан,�Мен ёлумны шашырдым, тапайым къайдан.

Яш:

Ай авелеп къуш къонар, когем сайлап,�Бир къуванчынъ корьгейдим, башынъ байлап.

Къыз:

Байлы болса, баш байлы, аякъ-къол бош,�Меним санъа хатирим бинъден бир хош.

Яш:

Чеклеме сен къапынъны, шыртын салма,�Мен бу гедже барырман, юкълап къалма.

Къыз:

Бой болгъанда дюньяда джурьмейик джылай,�Сен озюнъни айтасынъ, я мен къалай?

Яш:

Джаным-козюм, озюме бир тюсинъ пий бер,�Эгер ананъ сораса, джойдым, дий бер.

Къыз:

Тюсюмдир, деп бер манъа байрамлыкъ бир шал,�Ырызынъа ташлайман, немни алсанъ – ал.

Яш:

Къаралдынъ къафес, къапынъ терс, уйинъ чёльде,�Халкълар корер къуванчынъ, джаныгъынъ менде.

Къыз:

Къаралдым къафес, къапым терс, тобаны талда,�Шимди итибар арувда, дегиль малда.

Къыз:

Ай авелеп учайым, беджерген тутсун.�Шекер-шербет болайым, истеген ютсун.

Яш:

Мына, селям алейкум, уюнъизге,�Ат атланып узакътан кельдим сизге.

Къыз:

Алейкум селям, хош кельдинъ, ах бир данем,�Атынъны къайда байлайым, къыдырлез лялем?

Яш:

Къыдырлезнинъ чечеги, майыснынъ гули,�Сен болгъайдынъ багъчамнынъ бир бульбули.

Къыз:

Асылында авесмен къызыл гульге,�Сен — къарылгъач, мен — бульбуль, учайыкъ чёльге.

Яш:

Экевмиз къуш болайыкъ, авелейик,�Чынълашайыкъ, джыйынны алт этейик.

Къыз:

Чынълашайыкъ, къыймазым, сёзюнъе сёзюм,�Бурма мыйыкъ, къайтан къаш, сидане козюм.

Яш:

Къарагъан козюнъ суемен, айткъан сёзюнъ,�Ашынъ-сувунъ керекмей – айгиди озюнъ.

Къыз:

Ашагъан ашым аш болмай, ичкен лакъшам,�Сазагъандай саркъ да кель бир кунь акъшам.

Яш:

Бугунь акъшам барарман, аякъ къагъып,�Пенджереге джувукъ джат, къол узатып.

Къыз:

Кельсенъ, къыймаз, сырттан кель, догъру кельме,�Корюне къалса биревлер назаргъа йльме.

Яш:

Биревден джол сорамам, сырымны ачмам,�Кетеяткъан ызымдан артыма къайтмам.

Къыз:

Айдамакълар коюнде ат джетерлер,�Айтсанъ, сырынъ алемге алт этерлер.

Яш:

Айланаман къаралдынъ, саяман ташынъ,�Ой сагъындым мен сенинъ пиширген ашынъ.

Къыз:

Акъшам ятсам, пек сызлай онъ билегим,�Ятсам-турсам, боласынъ сен тилегим.

Яш:

Авелей берип чет къонгъан мен бир къушман,�Къонар эдим далынъа, къондырмай душман.

Къыз:

Айта-айта халкъ меним гюнамны алыр,�Сенмен ойнап-кульгеним джаныма къалыр.

Яш:

Айта-айта халкъ бизни алты ай айтар,�Озю ташкъан дерьянынъ озю къайтар.

Къыз:

Авурсам, ах дер кимсем ёкъ, ольсем — джылар.�Бетимни сыйпап, козюмни ким джумдырар?

Яш:

Авурсанъ, манъа хабер эт, мен барырман,�Бетинъни сыйпап, козюнъни джумдырырман.

Къыз:

Авдарылгъан къаядай, джантайгъан джайдай.�Бир отурып лаф этсем, къавушсам – айдай.

Яш:

Беш кунь болгъан дюньяны къыркъ этейик,�Ойнайыкъ да кулейик, зевкъ этейик.

Къыз:

Бойдан-бойгъа уй салгъан, тахтасы сачакъ.�Сенмен сюрьген коп девран унтылмайджакъ.

Яш:

Беш пароход, беш геми, бир де къайыкъ.�Сен ай болсанъ, мен — йылдыз, барышайыкъ.

Къыз:

Баштан аякъ кок урба, ал къушангъан.�Ер ясланып къалмазмы санъа ишангъан?

Яш:

Дегеним деген, сёзюм сёз, ич де къайтмам,�Таш джавса да башыма, дост мугъайтмам.

Къыз:

Пенджеремнинъ пердесин ель котерир.�Сен котермей гонълюмни, ким котерир?

Яш:

Сенде дюльбер сыны бар, манълайынъ джайыкъ,�Козь туткъанынъ болмаса, дост болайыкъ.

Къыз:

Бир чанакътан ашадыкъ, ташлашып къашыкъ,�Бир корьгенде джан суйди, къоймады яшлыкъ.

Яш:

Къафтанынъны ким бичти, белин оймай?�Куньде сени корьсем де, козюм тоймай.

Къыз:

Котерилип кунь тувса, кольгелер олен,�Авуз барда айтып къал, тиль барда сёйлен.

Яш:

Козюнъе коре кирпигинъ, боюнъа — сачынъ.�Къавушып сенмен корьгейдим бир къуванчынъ.

Къыз:

Отурмадым мен сенмен къана-къана,�Сен эсиме тюшкенде юрегим яна.

Яш:

Оджакъ-оджакъ фесильген, ичи алан,�Бир тюсюнъни бермесенъ, сюйгенинъ ялан.

Къыз:

Кечме къапым огюнден къайта-къайта,�Сенинъ ичюн, бакъ, халкълар нелер айта.

Яш:

Кечмез эдим къапынъдан – ёл бурула.�Бизимчюн бу кишилер не ёрула?

Къыз:

Душманларым озюмки, ич ким бильмей,�Айдан ярыкъ йылдызым, халкъ оны куньлей.

Яш:

Душман секиз, дост докъуз, бир йипке тиз,�Душманларынъ козюне инемен биз.

Къыз:

Айта берсин айткъанлар шу болсын миним,�Кене халкътан артыкътыр кореджек куним.

Яш:

Айырмагъа истейлер тырнакъны тенден,�Дюнья докъуз тюрленсе, айрылмам сенден.

Къыз:

Эль сёзюне сен далма, мен де далмам,�Сенден гъайры яр сюйсем, къуваналмам.

Яш:

Экевмизге бир олюм, джанаша къабир,�Не болыр да, не къалыр, этейик сабыр.

Къыз:

Экевмизге бир къабир, бир тенешир,�Эки къальб бир болса, ким киришир?

Яш:

Къальб дегени бир къуштыр, дюньяны кезер,�Къанаты талса, бир ерге темель тизер.

Къыз:

Темель тизмек истесенъ, мен разыман,�Къанатынъны джай да кель озь арзынъман.

ІV

Яш:

Мына, селям алейкум, алынъ нидже?�Ич чыкъмайсынъ къальбимден куньдюз-гедже.

Къыз:

Пенджеренинъ огюнде сырма пускуль,�Бир кунь сени корьмесем, алым мушкуль.

Яш:

Тогерек сенинъ манълайынъ, алянакъ бетинъ,�Озюме ляйыкъ коремен джетме-джегинъ.

Къыз:

Джетме-джетим эвлия, джеккеним тюе,�Уюмизнинъ халкъы да сени сюе.

Яш:

Айды, кетсенъ, кетейик, мин атыма,�Дост экенинъ билейим, кель къатыма.

Къыз:

Ешиль антер киемен, ярашыкъ, деп,�Ойнап-кульсем, айталар, джан ашыкъ, деп.

Яш:

Бакъма эллер сёзюне – алдатырлар,�Тюпсюз къара дерьяда джалдатырлар.

Къыз:

Агъыз арар чокъ душман, бир сёз айтма,�Таш джавса да башынъа, дост мугъайтма.

Яш:

Мен сёзюмден ич дёнмем, къарардан къайтмам,�Ич адетим дегильдир, дост мугъайтмам.

Къыз:

Акъшам ятсам, сарсыла акъ билегим,�Ятсам, турсам, алладан сен тилегим.

Яш:

Сувсап кель де, шербет ич, шефтали аша,�Гонъюлимни котердинъ, ай коп яша.

Къыз:

Авелеймен, авелей, саркъаман саркъа,�Ич де къальбим ышанмай, къоркъаман, къоркъа.

Яш:

Ич де къоркъма, гузелим, учурмам ельге,�Къадиринъни билермен, бермем эльге.

Къыз:

Ятсам, юкъум ич кельмей, бир сув ичмей,�Чыкъаралмам къальбтен, джан вазгечмей.

Яш:

Бош къопкъанен огюнъден ич ким кечмей,�Хайырлы хабер алгъайдым, чокъ кечикмей.

Къыз:

Айва терек салланыр эскен ельден,�Узат элинъ – тутайым, мен кеттим эльден.

Яш:

Асретлиге уйкъу ёкъ, танълар атмай,�Аш батмагъан тамакъкъа сув да батмай.

Къыз:

Сенсиз дюньям къаранлыкъ, куньлерим кечмей,�Оледжекмен дертинъден, аш-сув ичмей.

Яш:

Эки башлы уюм бар – боледжекмен,�Мен де сенинъ дертинъден оледжекмен.

Къыз:

Къайнанам, деп ананънынъ къолун алсам,�Онъ тизине ясланып, юкълап къалсам.

Яш:

Къайнананъа келин бол, манъа яре,�Кель бу кузьде уйленип къалайыкъ баре.

V

Яш:

Мен бу якъкъа бир кельдим, къальбден танып,�Къайсы далгъа къонайым, къанатым джайып?

Къыз:

Алейкум селям, хош кельдинъ дерми экенлер?�Чынъман селям бергенлер ким экенлер?

Къыз:

Чынъман селям ташлансынъ, къай койсинъ, яш?�Сорамакъ айып болмасын, аманмы мал-баш?

Яш:

Къаракъчора коюмиз кенъ уязы (уезди),�Бильмем чынъман исиндик, бильмем язы.

Къыз:

Акътыр койнинъ тавугъы, коктюр къазы,�Бильмем яшлыкъ севдасы, бильмем язы.

Яш:

Сувда корьдим суретинъ, джувурдым джарман,�Колеткенъе аджизмен, озюнъе зарман.

Къыз:

Пештималым беш пускуль, белимде ал шал,�Колеткемни корьгенде, тамшана къал.

Яш:

Суалиме бир джевап берирсинъми?�Бабанъа къуда джиберсем, келирсинъми?

Къыз:

Халкъ беш берсе, мен – алты, он берсе — он беш,�Мен бир джевап айталмам, бабамнен кенъеш.

Яш:

Тасавурум талкъ болды – кенъешейим.�Эгер разы болмаса, не ишлейим?

Къыз:

Тасавур плявы ягълы олур, тойдурмаз къарын,�Эр кес озю биледир чеккен зарын.

Яш:

Тасавурман болмады меним ишим,�Бар болгъандже, ёкъ болсун сендай киши.

Къыз:

Бирден мени къаргъама, артынъны ойлан.�Орькен атып, от биткен тентекми, олян?

Яш:

Элифтен беге юремен далдан далгъа,�Я исиндир, я тёнъюльт, йыкъ бир алгъа.

Къыз:

Ана шай бол, шайлы бол, озюнъе файда,�Исингенсинъ бизлерге, тёнъюлюв къайда.

Яш:

Ёлда юрсем, тоз чангъый, топракъ борап,�Афтада бир, айда дёрт кельмейсинъ, сорап.

Къыз:

Фиданынъдан бир гуль бер, кетейим, къокълап,�Афтада бир айда дёрт келирмен, ёкълап.

Яш:

Къашларынъ десем, козьлеринъ бойнумны ура,�Козь алдыма хаялынъ келе де тура.

Къыз:

Авузда иман, козьде нур, бетте перде,�Къол тутушып юргейдик дженнетлерде.

Яш:

Юрегимнинъ къуванчы, ичимнинъ сыры,�Кирпигимнинъ бир тели козюмнинъ нуры.

Къыз:

Дост болгъангъа достмандыр, мен бир тотай,�Кене десенъ, къальбим эвелькидай.

Яш:

Кокте йылдыз пек сийрек, сайсанъ — сексен,�Аслы инсан къадрини бильмейджексен.

Къыз:

Кой ичинде юресинъ чаршыдан-чаршы,�Меним юрген ёлума къапынъыз къаршы.

Яш:

Минген атым ал аякъ, джирен къашкъа,�Коп джурьсем де, тапмадым сенден башкъа.

Къыз:

Минген атынъ тай джоргъа, еккенинъ башкъа,�Сенинъ шайтип джургенинъ алемден башкъа.

Яш:

Минген атым ель аякъ, кестане торы,�Бермез ерден къыз алыр йигитнинъ зоры.

Къыз:

Минген атынъ ал джирен, йылдыз къашкъа,�Гурь перчеминъ таралгъан, суретинъ башкъа.

Яш:

Минсем, ойнай атчыгъым, чалсам, дувлай,�Котергейдинъ гонълюмни, къайткъайдым, ойнай.

Къыз:

Минген атынъ устюнде талдай майыш,�Айдай болып бизлерге кель де къавуш.

Яш:

Алчакъ къалав кунь барда этерми талда?�Къысметимиз болгъайды сизнинъ малда.

Къыз:

Уюмизнинъ тёпеси кираметли,�Союм-сопюм абадан, мераметли.

Яш:

Мираблап алтын тизгенсинъ, дживанкъашлап,�Энди насыл кетейим сени ташлап?

Къыз:

Мен юрген ёлдан сен де юр, чыкъмайыкъ четке,�Дув болмайыкъ алемге, бильдирме эльге.

Яш:

Мек юрген ёлдан сен де юр, чыкъмайыкъ четке,�Лаф кетмесин алемге, мемлекетке.

Къыз:

Мектюп язсанъ, уфакъ яз, таймасын къалем,�Кель экевмиз джурейик, дуймасын алем.

Яш:

Ана шай бол сен, акъыз, сёзюнъде тур,�Къаш ойнатып, селям ал, дуйдырмай юр.

Къыз:

Азбарымда экилир нокъут, бакъла,�Хатре берген явлыгъым джоймай сакъла.

Яш:

Ах деп дертим тёкемен озь башыма,�Явлыгъынъны толдурдым козь яшыма.

Къыз:

Армут, алма, джан эрик, зердали — емиш,�Сенинъ ананъ келинге пек залым эмиш.

Яш:

Арабагъа джекемен эки тулпар,�Анам десенъ, балам деп, башынъны сыйпар.

Къыз:

Бир къач кере корюштик якъындан-якъын,�Акъылынъдан чыкъарма, унутма сакъын.

Яш:

Той этмеге акъчам ёкъ, уй салмагъа,�Дюнья меним дер эдим, сен кельсенъ магъа.

Къыз:

Акъча авуч киридир, джувулыр кетер,�Ашыкъларгъа бир чалаш — о да етер.

Яш:

Айттыргъанда бермеди ананъ, бабанъ,�Энди манъа болмасын обалы гунянъ.

Къыз:

Бабайымдан разылыкъ ич болмайджакъ,�Энди бизим алымыз не боладжакъ?

Яш:

Бабанъа барып ялвармам, ананъдан сормам,�Бунъа дерлер йигитлик, алырман зорман.

Къыз:

Мен бир кисе ишледим ал чугъадан,�Йигит болсанъ ал да къач къарчыгъадан.

Яш:

Ал къадифе алайым ачылгъандан,�Чыкъ, алайым къачайым къарчыгъанъдан.

VI

Яш:

Къаверенки къафтангъа шал байлама.�Озюнъни арув косьтерип, яр сайлама.

Къыз:

Къаверенки къафтаным, чорабым сары,�Эр кимнинъ мендай болгъайды сюйген яры.

Яш:

Мурадымыз шу эди — бу ерге кельмек,�Таныш болып, сорашып, адынъны бильмек.

Къыз:

Меним адым сорасанъ – ырызлы ханий.�Ананъман коп лаф эттим, мени таный.

Яш:

Арамызда бир ёл бар, уйимиз якъын,�Малсыз омюр болурмы, айтма сакъын.

Къыз:

Малдыр джаннынъ джонгъасы, авуч кири,�Меним ичюн къаранлыкъ ичинънинъ сыры.

Яш:

Джиберейим мен къуда, бабанъ берсе,�Азбар толу алаша, келип корьсе.

Къыз:

Мен кубуде ишлеймен, къолларым майлы,�Бабам къатип береджек, болмасам къайлы.

Яш:

Умютим бар, мен сени кондирирмен,�Къара файтон устюнде кездирирмен.

Къыз:

Чалышаман, халкъ ичюн урьмет этип,�Бабам-дедем осьмеген, файтонда кезип.

Яш:

Агъыстоста джарыла пишкен къавун,�Энди къатип табайым сенинъ бавынъ.

Къыз:

Окъудынъмы бир ерде, ишлейсинъ къайда?�Бабанъ еккен файтондан ёкътур файда.

Яш:

Боюнъа бойдаш келемен, яшынъа яшдаш,�Кель, экевмиз болайыкъ омюрлик ёлдаш.

Къыз:

Боюма бойдаш кельсенъ де, козьлеринъ кокче,�Танымайсынъ кимсени сен озюнъдже.

Яш:

Къашларынъ къалем сызылгъан, козьлеринъ комюр,�Сенсиз кечкен куньлерим саймайман омюр.

Къыз:

Къашларым къалем сызылгъан, уджлары сидан,�Джавурним толу къулан сач, бойым фидан.

Яш:

Отесинъ уюм алдындан, падвор къакъып,�Къарамайсынъ козюме, юрегим якъып.

Къыз:

Отемен уюнъ алдындан ара-сыра,�Юрегиме дерт салдынъ, солдан яра.

Яш:

Мен къуяйым, сен чельте, савурылсын,�Душманларнынъ юреги къавурылсын.

Къыз:

Сен кеткен сонъ коюмнинъ ташы ташкъа,�Сенмен ойнап-кульгеним зевкъы башкъа.

Яш:

Устюнъдеки кольмегинъ этеги тар,�Мен беллесем, айтаджакъ бир сёзюнъ бар.

Къыз:

Башынъдаки къалпагъынъ дёрт коше шерт,�Сени суйип, озюме таптым бир дерт.

Яш:

Кокте йылдыз эсапсыз, ай тёгерек,�Сюйюшкен сонъ дюньяда къавушмакъ керек.

Къыз:

Якъында сен кой ташлап кетеджексинъ.�Мени кимге эманет этеджексинъ?

Яш:

Кетсем, къайтып келирмен, къал савлыкъман,�Козюнъ яшын сюрте къал ал джавлыкъман.

Къыз:

Савлыкъман бар, гузелим, тез къайтып кель,�Агълай-агълай козь яшым болмасын сель.

VII

Яш:

Мына, селям алейкум, мен де кельдим,�Санъа, мени сюер деп, гонъюль бердим.

Къыз:

Алейкум селям, хош кельдинъ, ачылгъан гулюм,�Къайсы далгъа къонасынъ, акъ бутьбулим?

Яш:

Ишанычлы лафынъа гонъюль берсем,�Ач къарыным токъ бола, сени корьсем.

Къыз:

Айырылмам мен сенден, эгер ольсем,�Котериле гонъюлим, сени корьсем.

Яш:

Гогерджиним гурюльдей, чавкем тишлер.�Джакдан сюйдим мен сени, бахтым не ишлер?

Къыз:

Гогерджинге ем септим боле-боле,�Къавушырмыз бир кунь биз ойнай-куле.

Яш:

Ат айланмаз багъчам бар, арты тогъай,�Бир ястыкъкъа эки баш къоярмыз богъай.

Къыз:

Бир ястыкъкъа эки баш къоярмыз богъай,�Алдатырсынъ сен мени, айнеджи ногъай.

Яш:

Къыз алдаткъан адетим ёкътур асыл.�Озюнъ сёзге устасынъ. Юрегинъ насыл?

Къыз:

Сенинъ козюнъ торланса, мен джылайман,�Къадиримни бильгенге алтындайман.

Яш:

Акъшамсефа, къадифе, наргюз, нане,�Сен ананънынъ кенджеси, мен бир дане.

Къыз:

Акъшамсефа, къадифе – зевкъ сюрейим,�Онъ тизинъе ясланып, джан берейим.

Яш:

Акъшам ах деп ятаман «аменти» окъуп,�Гедже тюшке келесинъ къаранфиль къокъуп.

Къыз:

Ах дегенде юрегим ярылгъандай,�Сени корьсем, боламан сарылгъандай.

Яш:

Ах дегенде, мен сени алайым къайдан?�Юрек майдан тавсильди гуль чырайдан.

Къыз:

Ах десем, агъув ичемен, къан ютаман,�Ястыгъыма козь яшым къурутаман.

Яш:

Акъшам ятсакъ берабер, саба турсакъ,�Эки юрек бир болып, омюр къурсакъ.

Къыз:

Ятсам, ястыкъ сувлана козь яшыма,�Адынъны айтып, юремен озь башыма.

Яш:

Авурмагъан башыма байладым явлыкъ,�Санъа омюр тилеймен, озюме – савлыкъ.

Къыз:

Ташман урсанъ, тешильмез сувнынъ бузы.�Йигит болгъан йигитнинъ къалыр ызы.

Яш:

Ах дегенде мен сени алайым къайдан?�Колеткенъни куньлеймен коктеки айдан.

Къыз:

Шам аладжа къафтаным сийпап кийсем,�Яр дер эдим мен санъа, къальбинъ бильсем.

Яш:

Шам аладжа къафтангъа шал не керек?�Нышанлынъ арув болгъан сонъ, мал не керек?

Къыз:

Меним бабам бай киши, йигит сайлар,�Юз кумюшлик къушакъны белиме байлар.

Къыз:

Джарлы болсун, джаш болсун, тул болмасын,�Корьген сайын джурегим куль болмасын.

Яш:

Четлевик берсем, шалтырар, алма къокъур,�Сенден гъайры кимседе козим ёкътур.

Къыз:

Саба турып, сув септим гуль терекке,�Эмди синъип къалгъансынъ тап юрекке.

Яш:

Юрегиме киргенсинъ атылгъан окъдай,�Корюлесинъ козюме дюньяда ёкъдай.

Къыз:

Атлас къафтан тобукътан, къына сач бельден.�Насибинъе бир тюштим, къачырма эльден.

Яш:

Къолумдаки къашыгъым шемшер къашыкъ.�Бир корьгенде, мен санъа болдым ашыкъ.

Къыз:

Кетеджексинъ коюмден, йыл авушмай,�Танъры джаным алмасын, биз къавушмай.

Яш:

Бугунь ава сепелеп джавун джава,�Аладжакъман мен сени кузьге таба.

Къыз:

Ах дегенде, юрегим ичиме сыймай,�Оледжекмен дердинъден, кимсе дуймай.

Яш:

Эгильтип уй сипиртмем, савдырмам сыйыр,�Мен бир дая тутайым, сен онъа буйыр.

Къыз:

Сачыма мончакъ такъайым – ал базардан,�Алла сени сакъласын козь назардан.

Яш:

Дегеним деген, сёзим сёз, озюм эрмен,�Авзымдан джан чыкъкъандже, вай сен, дермен.

Къыз:

Сен экенсинъ багъчамда ачылгъан гуль,�Энди меним къальбимни озюнъдай биль.

VIII

Яш:

Мына селям алейкум, мен де кельдим,�Тёнъюльмесин гъарип джан, эшитсин, дедим.

Къыз:

Хош кельдинъ деп чынълайсынъ, мени сайып,�Ким болгъанынъ бильмиймен, этменъиз айып.

Яш:

Афтада бир, айда эки келирмен ёкълап,�Сувара тур чечегинъ, къайтарман къокълап.

К ъ ы з:

Инджидайын йылтырай фесимнинъ шерти,�Ачылмаз туман, атмаз танъ — ичимнинъ дерти.

Яш:

Джаврынъ джапкъан джирен чач, джель тарагъан.�Ой да къыйын бола экен, джол къарагъан.

Къыз:

Мен бу ерли тувулман — Субашы-Найман,�Сенинъ козюнъ торланса, мен джылайман.

Яш:

Къара кер атым аранда, ат корьсе, ыргъый,�Не анам бар, не бабам, янгъызман къыргъый.

Къыз:

Сырымны халкъкъа бильдирме, туймасын эль,�Джиберип джавчы отурма, ичкиев кель.

Яш:

Туткъан ишим битирдим, къалмады кесир,�Ичкиев барып, бабанъа болмам эсир.

Къыз:

Къарылгъач копюр яптырдым бойдан-бойгъа,�Сен байрамда ёкъ эдинъ – хош кельдинъ тойгъа.

Яш:

Къара кер атым эгерлеп, джонедим тойгъа,�Яшлыгъымдан авесмен сизинъ сойгъа.

Къыз:

Еди дерья кечсем де, къаранъны джоймам,�Сувгъа чайып суретинъ, ичсем де, тоймам.

Яш:

Уфакъ кескен лакъшагъа эт торагъан,�Сенден, байрам къачан, деп ким сорагъан?

Къыз:

Уфакъ кескен лакъшагъа пирнич къойдым.�Огъа сорав не керек? – айта къойдым.

Яш:

Маналы чынъ айтайым, манасын берсенъ.�Эр даим шай чынълашып, ойнап-кульсенъ.

Къыз:

Айтышмагъа кельгенмен, айтаджакъман,�Эм къонатып, эм къонай къайтаджакъман.

Яш:

Айды давран, къыймазым, алдын кочир,�Чокъракъ сайлап бизлерге бир сув ичир.

Къыз:

Сенинъ козюнъ къарасы — меним бахтым,�Бир корьгенде джан сюйди, иридим-акътым.

Яш:

Айгиди омюр деген шей, борандай тозар,�Чечек башы отлагъан куньлерим озар.

Къыз:

Чечек башы отладынъ, къамгъакъ къаптынъ,�Сен озюнъе болмайджакъ акъран таптынъ.

Яш:

Ёрукълангъан ишинъни озюнъ буздынъ,�Къанагы къырыкъ къаргъанынъ несине къыздынъ?

Къыз:

Алайм' эди башта сёз? Сёзинъден къайттынъ.�Мен де таштан дегилим, не мугъайттынъ?

Эвельки агъыр омюрнен багълы чынълар

Агъач янса, куль болур, янмаса – тутер.�Баш язысын козь корер, омюрлер отер.

Балкъ эте де, джалкъ эте фесимнинъ шерти,�Ич айтмакъман битмейджек ичимнинъ дерти.

Дертиме дева тапылмай, озюме чаре,�Къуртулгъайдым дюньядан, ольгейдим баре.

Дюнья деген — мердивен, энъиштен къыргъа,�Етип кельген бар мы экен тасавургъа?

Дюнья деген — мердивен: энмек, минмек.�Бир омюрде коп шей бар, онъа да коньмек.

Ах дей, ах дей джурермиз, биз де олермиз,�Ер бавуры сувукътыр, тёнъюлирмиз.

Айгиди, ялан дюньялар, къанатсыз куньлер!�Алевленип янгъан от кулленмей сёнер.

Айгиди, ялан дюньялар – савушты, савды,�Булут къурумай, башыма бурчакълар джавды.

Антеримнинъ парчасын джуртлыкътан таптым,�Сен берген сонъ, бабайым, мен дерт къаптым.

Ах дегенде, козь яшым муньдюр-муньдюр,�Ташладынъ сёнмез отларгъа, кель де сёндюр.

Аткъа пичен коп салсанъ, азмай экен,�Джан сюйгенни манълайгъа язмай экен.

Айттыргъангъа вебалым, бергенге гуням.�«Языкъ болды балама», – демеди анам.

Авузы къыйыш болса да, бай сёйленсин.�Козю сокъур болгъанны ким динълесин?

Ава ачыкъ, булутсыз, ай къаршымда,�Дерт бийледи ичимни яш башымдан.

Ах дегенде тирилей ерге кирсем,�"Языкъ болды",– дейджек ич ёкътур кимсем.

Яслангъаным къараер, ястыгъым таштан,�Аслы бахтым ёкъ экен къалемкъаштан.

Къарт бир байгъа эш болдым яш башымман,�Елькенсиз геми кочеджек козь яшымман.

Къыз бала деген къызыл от, янар да кетер,�Узакъларгъа джибермек олюмден бетер.

Дёрт къулакълы къазангъа къош авуч омач,�Юректе май къалмады, ичте къуванч.

Дерья терен, къум салкъын, мейдан ялы,�Ах, бавурым, шай болгъан дюньянынъ алы.

Ешиль фильджан тюбюнде дюньяны корьсем,�Окюничли дюньяда, окюнмей, ольсем.

Кениш джапнынъ этегин къозулар отлар.�Юрегимни дерт басты, ичимни тотлар.

Ойлансам, дюнья къаранлыкъ – ойланмайман.�Эм янъгъызман, эм яшман, деп джылайман.

Ойнасам-кульсем, халкъ мени диване сана.�Токътамай алев ичиндем, отлар яна.

Отургъаным-тургъаным эвимнинъ арты,�Ана-баба менде ёкъ, юрегим джарты.

Сюймезиме бергендже, саткъайдылар,�Козюмни байлап, дерьягъа аткъайдылар.

Сюймезиме исинтип, сюйдирдилер,�Ыслы оджакъны башыма кийдирдилер.

Фесим кетти дерьягъа джалдай-джалдай,�Башыма нокъта къойдылар алдай-алдай.

Нышан шейни кетирген бир чал атман,�Къатип ойнап-кулерсинъ бабанъдай къартман?

Дюнья деген — мердивен, къыркъ басамакъ.�Ойнап-кулип дюньяда зевкъ ясамакъ.

Къасеветим къаядай, дертим уйдай,�Акъылымны сачраттым тёкюльген тюйдай.

Эр бала къырда эрке ат тельбеви тельден,�Къыскъаякълы къыз бала, къысмети эльден.

Къыз бала деген бахтсыз къул, оксюзден бетер:�Баба юртын терк этип, джылай кетер.

Ачсам эгер пенджерем, ельчиги серин,�Энди кимге айтайым ичимнинъ сырын.

Акъшам болса, джатаман – адынъны айта.�Мектюп язсанъ, окъуйман къайта-къайта.

Ай тувгъандан кунь тувгъан, юкълап уянсам,�Ярыкъ дюнья къаранлыкъ, сени ойлансам.

Бир гемиде экимиз дерьягъа далсакъ,�Ахрет-дюнья элял эт, корюшмей къалсакъ.

Достымдан чокъ душманым, от берелер,�Сенден манъа айрылыкъ косьтерелер.

Дженгенъ орьген джирен сач, ель къайыргъан,�Онъмасын да битмесин бизни айыргъан.

Ёкъ ираде къолымда, къатейим къана?�Душманлар себеп болдылар айырмагъа.

Акъшам болса, козюме юкъу кирмей,�Джаным раат болмайджакъ, сени корьмей.

Майыс кельсе, кирезлер къызарып пише,�Сенмен ойнап-кульгеним эсиме тюше.

Корьмегеним коп болды, чечекдай солдым,�Къасеветинъ коп чекип, дердинъе толдым.

Куньлер айдай, ай йылдай корюне манъа –�Бир къуванчынъ корьгейдим къавушып санъа.

Куньдюз куньмен кече экен, гедже айман,�Айырылдым досттан, деп мен джылайман.

Отемен эвинъ огюнден къапынъа къарай,�Корьсем, куле кетемен, корьмесем – джылай.

Ойланаман, ойлана — къаламан айран,�Учкъан къуштан сорайман – айтмай айван.

Пенджереме кунь тиймей мейвалыкътан,�Эм сарардым, эм солдым севдалыкътан.

Пенджеремнинъ астына сармашыкъ эктим,�Аш ашамай, сув ичмей зарынъны чектим.

Кунеш къонды, ай догъды, акъшам олды,�Джарты юрек кене де дертке толды.

Перчеминъни ким кести улкъум-юлкъум?�Сен акълыма тюшкенде, кельмез уйкъум.

Сен тишлеген алмадан мен тишлермен,�Сен кеткен сонъ бу койден, мен нишлермен?

Ресиминъ алсам элиме, козюнъде козюм,�Ич акълымдан чыкъмайджакъ айткъан сёзюм.

Сарымсакъдай сарардым, согъандай солдым,�Сары алтындан садакъа бергендай болдым.

Саба турсам тёшектен, къагъынаман,�Мектюбинъни алмасам, сагъынаман.

Севген ярын ташлагъан бир вакъыт онъмаз,�Не къадар бай болса да, эксиги толмаз.

Уйге кирсем – дёрт дивар, чыкъаман къайтып,�Отура да джылайман, сени айтып.

Чыкъып кеттинъ коюмден, къалдым къарап.�Савлыгъынъ насыл билейим, кимден сорап?

Ятсам, юкъум ич кельмей, дертке толам.�Сен кеткен сонъ, артынъдан мугъайып къалам.

Къуш къанаты къуюлыр къагъынгъанда.�Нелер илядж бола экен сагъынгъанда?

Къарап къалдым артынъдан къыр отькендже.�Ташлар-тавлар кеткейди, сен кеткендже.

Язсам, язы тюшеджек колларынъа.�Къарап-къарап джылайман ёлларынъа.

Джалпы папий аягъын джалп-джалп басар.�Асретлигинъ пек яман, кирпиктен асар.

Пенджеренънинъ пердеси акъ кетенден,�Якъма, мени, джан достум, бос-ботенден.

Севги асретлиги акъкъында чынълар

Аштан-сувдан вазгечтим, иштен, кярдан,�Айырылдым джан досттан, эля козь ярдан.

Акъшам ах деп джатаман, ай баткъандже,�Адынъ айтып джылайман, танъ аткъандже.

Айланды баш, кетти акъыл, къалмады менде,�Теним къалды тентиреп, джаным – сенде.

Акъшам ах деп джатаман, мектюбинъ окъуп,�Гедже тюшке келесинъ, къаранфиль къокъуп.

Ай кунештен нур ала, йылдыз – айдан.�Ах дегенде алайым сени къайдан?

Аш да недир, сув недир – ашаялмам.�Сенден гъайры яр севсем, яшаялмам.

Абадан, деп алчатмам, алчакъ, деп кульмем,�Озюм сюйип баш къоштым, ич тёнъюльмем.

Конделен копюр, джайпан сув, эпмен кечюв,�Сен тенъюльмей, мен ольмей, ёкъ вазгечюв.

Я къараман, я къашкъа, табанынъ ташкъа,�Башкъасында козюм ёкъ сенден башкъа.

Дегеним деген, сёзюм сёз, озюм эрмен,�Авузымдан джан чыкъкъандже, вай сен, дермен.

Беязлы басма тобукътан, джирен сач бельден,�Думбюрдеп тойынъ ксткендже тёнъюльмем сенден.

Елькенсиз геми кечерми, ельсиз тирмен?�Еди дерья кечсем де, ах сен, дермен.

Истер кет сен къыблагъа, истер сырткъа,�Сенинъ ичюн тюшермен янгъан откъа.

Мейдан чёльде бир тирмен, кочер ельсиз,�Оледжекмен дертинъден бир эджельсиз.

Оюн-кулькю ярашыр акъран-тенъмен,�Эки дюнья бир олса, айрылмам сенден.

Онъ къолунъда юзюгинъ, алкъасы айры,�Ханий де болса, яр севмем сенден гъайры.

Сен кульмесенъ дюньяда, мен де кульмем,�Дерьялар кечип кетсенъ де, ич тёнъюльмем.

Сенсиз манъа зевкъ арам, оюн-кулькю,�Умют этем, къолума тюшерсинъ, бельки.

Дерья ташкъын, сув салкъын, бермей кечюв.�Сен къартаймай, мен ольмей, ёкъ вазгечюв.

Шакъалы ве мыскъыллы чынълар

Мына, селям алейкум, батырлар, байлар,�Биздай эткен факъырны ким абайлар?

Алейкум селям, хош кельдинъ, байтал тепкен,�Акъылынъда сават ёкъ, урпа сепкен.

Алтындан араба бола экен, кумюштен арыш,�Алейкум селям, хош кельдинъ, Сейдали сархош.

Алла, башым авура, вай тамагъым,�Къаерлерде юре экен айдамагъым?

Чёльге черен ярашыр, къорагъа кебен,�Бир балагъы юкъары, бириси тёбен.

Айттырсанъ, бабам ич бермез, анам севмез,�Мендай эткен дал фидан санъа тиймез.

Ат торбагъа къойгъаным чайнен мышай.�Нышанлынъны билемен – шамекке ошай.

Ат торбагъа къойгъаным арпа-къавуз.�Нышанлынъны билемен – джалпакъ авуз.

Алма бетинъ ай-айман, куньге пишкен.�Уйленгендай тувулсынъ, бир сыр тюшкен.

Пенджеренънинъ первазы къыйыкъ-къыйыкъ,�Сени арув белледим, чуллы мыйыкъ.

Пенджеренъни ачкъансынъ, джапмагъансынъ.�Озинъе ляйыкъ бир дане тапмагъансынъ.

Джавун джавса, ер йымшай, олен осе.�Манъа козюнъ тюштими, мыйыкъсыз косе?

Мыскъылынъны пускуль эт, такъ башынъа,�Четлевикни куйдирип джакъ къашынъа.

Мор мелевше мораргъан, тамыр аткъан,�Табиат санъа бой берген, акъылдан къыткъан.

Авузынъ сенинъ могедек, мойнынъ маджар,�Тут бетинъе джавлыгъынъ, тиймесин назар.

Отуз бешни кечкендир, эллидир яшы.�Тиши отьмей отьмекке, мамелек ашы.

Сынъырынъ басып кельгенмен, отынъны отлап,�Чечегинъ джулкъып кетермен, гулюнъни къокълап.

Ченгель фесинъ тёпенъде авып тура,�Къыз девранынъ башынъдан савып тура.

Ашадан келе бир киши, йымырта сата.�Къыз алмагъа малы ёкъ, аборот сата.

Ах дегенде, акъ джигер нефес къаплай.�Яман кескин тилинъ бар, биздай саплай.

Тапмаджалы чынълар

Бугунь тувгъан бир бала, къыркъына етмей,�Ольген десем, джаны бар, дюньядан кетмей.

Айдыр онынъ манасы, бильгенлер айтар,�Къыркъына етмей, отузда даим къайтар.

Эки эгиз къочанай эмди анасын,�Олюден тири тувармы, бер манасын.

Эки байрам арасы — арфемен къадир,�Олюден тири туваджакъ йымыртадыр.

Эки эгиз къочанай эмди анасын,�Джайрап джаткъан чечекнинъ бер манасын.

Эки эгиз къочанай — геджемен куньдюз,�Джайрап джаткъан чечекнинъ манасы йылдыз.

Аякъ беттен сув ичер, баштан къозлар.�Маналы чынъ айтайым, тапынъыз, къызлар.

Агъув дерлер, зеэр дерлер, бибер дерлер,�Аягъындан сув ичкен ашлыкъ дерлер.

Бир япракъсыз ешерир, джавунсыз осер,�Недир онынъ манасы – куньсиз пишер?

Ченъгель фесинъ чекенъде, къафтанынъ чюйде,�Джавунсыз, куньсиз къыз осер салкъын уйде.

Секиз джанлы, дёрт джансыз, эки айланма,�Шу бир чынънынъ манасын коп ойланма.

Секиз джанлы — огюздир, дёрти — мойса.�Эки айланма — тегерчик, таптым айса.

Башы къашкъа, къанаты акъ, бойнузы чыбар,�Аягъы сары къартал къуш, о кимден тувар?

Башы къашкъа — айдыр о, чыбары — йылдыз,�Агъарып аткъан танъдыр о, сарысы — куньдюз.

Етмиш эки тору ат, юз сексен чал ат,�Мыхынен налы къач этер, эсабын айт.

Алты бинъмен бинъ бир юз мыхынен налы,�Акъылынънынъ терени, тилинънинъ балы.

Учь юз алтмыш сыгъырчыкъ, къыркъ секиз чиль,�Он эки турна, дёрт акъкъу, ойлан да биль.

Он эки ай, дёрт мевсим, къыркъ секиз джума,�Учь юз алтмыш кунь келе акъылыма.

Коктен энген учь мейва, нурдан пейва,�Экеви кок юзюнде, бириси къайда?

Агъыстоста (август) джыярлар пишкен къавун,�Экеви онынъ айман кунь, бириси — джавун.

Маналы чынъ айтайым, манасын тап:�Къарчыгъасын къаламай, тёбесин джап.

Къарчыгъасыз джабылгъан къабирми экен?�Онъа кирген озь-озюн танырмы экен?

Топракътан сув ичер, куньге пишер,�Хатырласанъ, лезети эсинъе тюшер.

Топракътан сув ичкен, куньге пишкен,�Къавун-къарпыз болмасын эсинъе тюшкен.

Къабдалсыз эгер, башсыз ат, джурер джолсыз –�Бу дюньяда экев бар атасыз-улсыз.

Бу дюньяда атасыз аймен, куньдюр,�Хайырлы тюшни косьтерген къадир туньдюр.

Сув сыгъырнынъ къаймагъы бедер-бедер,�Тегерчиксиз джол джурген, онъа не дер?

Къаясан алды кок тогъай, къурназ ногъай,�Тегерчиксиз джол джурген гемидир бугъай.

Къыш уйдедир, яз чёльде, ёкътур юрты,�Аягъы сары, мойну ала, сиядыр сырты.

Къарылгъачнынъ къанаты, акъкъунынъ тени,�Къальбимден чыкъармам, унутмам сени.

Яшлар тарафындан айтылгъан чынълар

Он пармагъынъ он алтын, тырнагынъ кербар,�Сени тапкъан анайгъа дженнетте ер бар.

Акъ памукътан акъсынъ сен, къояндан сакътсынъ,�Къоюн джепке къойгъандай гомалакъсынъ.

Чечек десем – чечекдай, гуль десем – гульдай,�Шырылдайсынъ огюмде акъкъан сувдай.

Тильки тоным денъишмем джез-бакъыргъа,�Сен дюльберни бермезлер мен факъыргъа.

Суретинъ корьген сыртынъдан айланып кетмез,�Сендай эткен дюльберге ким козь этмез?

Къара кер атым, къара кер, къап-къара кер,�Къызда гонъюль болмаса, йигит къатер?

Эвим алды багъчалыкъ, арты таш ёл,�Къурувлы тезья башында шорбаджы сен бол.

Мавы антер тобукътан, къара сач бельден,�Къызгъанаман мен сени эскен ельден.

Къаш да сенде къайтандай, козь де комюр,�Сенсиз кечкен куньлерим саймайман омюр.

Орта челек чайпалмаз, тёкюльсе – толмаз,�Дюнья кезип яр севсем, сендайын болмаз.

Къарагъа къара яратмаз шерт болмаса,�Тевекель йигит ах демез, дерт болмаса.

Мен корьгенде чипче эдинъ, олгъансынъ ферик,�Эки бетинъ нар алма, пишкен эрик.

Отургъан звим дёрт коше, пенджерем шише,�Ойнап юрген къызларым эсиме тюше.

Лялеми экен, гульми экен къорама биткен?�Шавлеси бар, озю ёкъ, къарасам – кеткен.

Айдай, айдай, не андай? Маджар айдай.�Пек макътайлар шу къызны, корейик, къайдай.

Сельби терек созылып кетер бойгъа,�Аслы авесим бар эди сизнинъ сойгъа.

Алма бетсинъ, арувсынъ, кичкенесинъ,�Бир геджеде тюшюме учь келесинъ.

Айдай манълай астында беяз бетинъ,�Ольдюре де, тирильте къыяфетинъ.

Алма бетинъ аллангъан, даллангъан къашынъ,�Акъыз, санъа не олды – айлангъан башынъ?

Антеринънинъ орьнеги он еди тюрлю,�Къашынъ къара, фиданым, козьлеринъ сырлы.

Батайыммы дерьягъа, къалкъаныммы?�Къуванчынъ корьмей ёллардан къайтайыммы?

Беш юз, беш юз къошарман, бинъ этермен,�Къачан да болса, башынъа мен етермен.

Гуль багъчанъа барайым, гулюнъден гуль бер,�Къокълай-къокълай къайтайым, эсмери дюльбер.

Дал фесинънинъ тёпеси къуш къонгъандай,�Шай бир арув къызчыкъсынъ дост болгъандай.

Далгъалы дерья устюнде кезер къайыкъ,�Сен ай болсанъ, мен — йылдыз, къавушайыкъ.

Козьге савап бола дей, гузель корьген,�Ашыкъ гъарип сайыла артынъдан юрген.

Кокте йылдыз эсапсыз, ерде — олен,�Гогерджиндай гурюльдеп, бульбульдай сёйлен.

Сувсап келип сув ичсем бал чанакътан,�Эки сийпап, бир опьсем ал янакътан.

Гъонджеленген чечексинъ, языкъ солсанъ,�Джиберейим бир къуда, разы болсанъ.

Салыдан салы секиз кунь, кельмеди киятынъ.�Айгиди сенинъ тал белинъ, табиатынъ!

Сачынъ орьсенъ, сачагъын къайырып ташла,�Къайсымызгъа айтасынъ, айырып ташла.

Салкъым юзюм козьлеринъ, нар алма бетинъ.�Къана, къачан корермен мераметинъ?

Сув джагъалап отургъан, къалав тизип,�Чыкъса, кадям, къаршыма къашынъ сюзип.

Сувсап келип сув ичтим акъ шишеден,�Сайлап алдым бир йылдыз сырт кошеден.

Сенинъ козюнъ торланса, мен джылайман,�Учкъан къуштан башынъны къорчалайман.

Сен къыр ернинъ богъдайы, мен сув арыш,�Авес этсенъ сойыма, кель де къавуш.

Таш чабдырсам, джетеджек – коюнъ джувукъ,�Баштакидай дегильсинъ – къальбинъ сувукъ.

Тюпсюз къара дерьягъа ташладым къармакъ,�Келирми, акъыз, элинъден джан къуртармакъ?

Акълы басма къафтанынъ этеги беден,�Эльмаз бетинъ сараргъан, элеминъ неден?

Алем кечкен копюрден, халкъ кечкен ёлдан,�Насибинъе бир тюшкен, къачырма къолдан.

Аштан-сувдан вазгечтим, иштен, кярдан,�Айырылдым джан досттан, эля козь ярдан.

Айгиди, меним яшлыгъым, борандай тозды,�Чечек башы топлагъан куньлерим озды.

Абадан деп алчатмам, алчакъ деп кульмем,�Озюм севип баш къоштым, ич тёнъюльмем.

Онъ къолумда кемане, солумда даре,�Айландырып къарайман, ич болмай чаре.

Байлайыммы башынъны, шай турсынмы?�Екъса сенинъ яш башынъ зевкъ сюрсинми?

Багъча ичинде бир фидан, ачылгъан гондже.�Джевабынъа бутюн бол, тайланма андже.

Беязлы басма антеринъ, вай орьнеги!�Сен бу уйнинъ чечеги, мен — тереги.

Беяз киймек пек арув, ал базардан,�Ананъ сени сакъласын козь назардан.

Балабан багъча ичинде терен авут,�Тамшандырып, къыз бермез сизнинъ завут.

Багъчаларда багъырыр эбабиль къуш,�Мен мердивен олайым, сен саркъ да тюш.

Ешиль экен япрагъынъ, ал экен гулюнъ,�Шекер экен дудагъынъ, бал экен тилинъ.

Косьтерейим бир дерья – ялда да юр.�Кирпигинъе тоз къонмаз, устюнъе – кир.

Ашасанъ, алма берейим, чайнасанъ – сакъыз,�Коп ойнадыкъ, коп кульдик, элял эт, акъыз.

Дженгенъ орьген джирен сач сексен эки.�Аят докъсан тюрленсе, сен менимки.

Къолумдаки юзюгим ташы эльмаз,�Дюнья сайлап яр севсем, сендай болмаз.

Сен экенсинъ багъчамда ачылгъан гуль,�Энди меним къальбимни озюнъдай биль.

Он пармагъынъ он алтын, ирили-уфакълы,�Мурад этсекъ, олурсынъ бизим якълы.

Къорамызгъа отурттым бадем терек,�Къомшу къызы болгъан сонъ, джат не керек.

Челеби-эли, Джума-эли, терекли Джайлав,�Бильдирмеден башынъны бу насыл байлав?

Анавы къырнынъ артында ашлыгъым бар,�Алыр эдим мен сени – яшлыгъынъ бар.

Эль сёзюне къарамам, ботен айтмам,�Башыма таш джавса да, сёзюмден къайтмам.

Къаш къарагъа четлевик куйдиресинъ,�Озь тилинънен озюнъни сюйдиресинъ.

Табалдырыкъ кийгенсинъ, къолунъда селе,�Корьген сайын мен сени корьгим келе.

Ченъгель фесинъ чекенъде авуп тура,�Къыз девранынъ блшынъдан савуп тура.

Къарардан окъув окъумам, окъусам — эзбер,�Исиндирип ташлама, ярын сёз бер.

Къашынъ керме, шай арув, сачынъ бельден,�Къызгъанаман мен сени эскен ельден.

Къыз корьмеси байрамда, джыйында, тойда,�Авеслигим бар меним сизнинъ сойда.

Къарагъан козюнъ севейим, айткъан сёзюнъ,�Ашынъ-сувунъ керекмей, айгиди озюнъ.

Къашынъа къара якъарсынъ, куйдирирсинъ,�Озюнъни ёсма юрсетип сюйдирирсинъ.

Къальбимни анъласанъ, келирсинъ эпке,�Сен бир эльмаз парчасы – ким салмаз джепке?

Къаранфиль козь, къайтан къаш къальбтен кетмей,�Учкъан къуштан джиберсем – селямым джетмей.

Тавда тувдым, тавда осьтим, ат атландым,�Акъыз, сенинъ дертинъе коп къатландым.

Къара къашынъ яраша акъ манълайгъа,�Ошатаман мен сени тувгъан айгъа.

Джаврынъ джапкъан джирен сач бельбувардан,�Балкъ! эте де чыкъасынъ куньтувардан.

Джаврынъ джапкъан джирен сач культе-культе,�Дост болгъанынъ билейим, явлыгъынъ сильте.

Чекинме менден, гузель къыз, юрермиз бавсыз,�Эвинъе къатип барайым бир сылтавсыз.

Джума куню башынъ джув, сачынъ телле,�Акъшам къапынъ къакъылса, тек мен белле.

Джавун тиймез ийыкъкъа, къар тиймесе,�Эгилип йигит риджа этмез, джан сюймесе.

Джетемен ерге санчылса, танъ тез атар,�Ананъ сийпап осьтюрген бабанъ сатар.

Севсенъ мени, джандан сев, севме тильден,�Айырылгъан талкъ болсун сендай гульден.

Корюнишге гузельсинъ, тилеймен савлыкъ,�Достлукъ артсын, багъышлап бер бир джавлыкъ.

Яшлыгъымда къой бакътым, ызым къалды,�Шу маалледе бир къызда козюм къалды.

Айланайым, дер эдим, алдымда къыр бар,�Мен айланып кельгендже сени алырлар.

Ярым окъкъа эт алдым, астым ыскъа.�Он эки мученъ пек арув, сачынъ къыскъа.

Кой алдында чагъала сувгъа дала,�Коюнъизде бир къыз бар, акъылым ала.

Бир кичкене уйим бар, джай да тотыр,�Гогерджиндай гурульдеп ичинде отыр.

Чорелекмен, Чонъгелек, вай Такъылым,�Тёрде отургъан тёре къыз алды акъылым.

Айды, дюльбер, давранчы, белинъни бувчы,�Бир къарангъы кунюме ай болып тувчы.

Кокте учкъан къушларнынъ бульбулисинъ,�Багъ-багъчанынъ мелевше, сумбулисинъ.

Алтын чеккен теразенъ дарасындан,�Айланайым козюнънинъ къарасындан.

Мен бу ерге бир кельдим, буннен эки,�Коре-коре козь таныш болурмыз, бельки.

Ачылып тургъан бир гульсинъ, тек солмасанъ,�Мен дюньяны къатейим, сен болмасанъ?

Къашынъ сенинъ къайтандай, бель кемане,�Эм гузеллик бар сенде, эм земане.

Башынъ тобен ала да монъ тартасынъ,�Кимлер ичюн къальбииъни къарартасынъ?

Арман-арман от якътым оджагъынъда,�Алла джаным алгъайды къуджагъынъда.

Къарап къалдым артынъдан, кунешсиз куйдим,�Талдай белинъ майышыкъ, джурюшинъ сюйдим.

Алтын табакъ устюнде фильджанымсынъ,�Айдан, куньден къызгъангъан бир джанымсынъ.

Акъикъат меним къальбим, акътыр къардан,�Сенинъ ичюн озюмни атарман джардан.

Сары шынлым томалакъ, шайлы бала,�Корьген сайын башымдан акъылым ала.

Ай он беште балкъылдар, отузда тувар,�Сендай эткен дюльберге къавушкъан онъар.

Коюме коюнъ меджадаш, арада отлакъ,�Пешемби, джума ёл къара, келирмен мытлакъ.

Чыбыртма къашкъа, ал торы, тербетме ышлап,�Мен коюнъе баргъайдым, къалгъайдым къышлап.

Акъыз, сачынъ пек узун, уджу культе,�Мен шымардан анъламам – джавлыкъ сильте.

Конделен ёлгъа минген сонъ, койни отькен сонъ,�Айгиди медет, тев дерсинъ, мен кеткен сонъ.

Котерильди къой-къозу, савды арман,�Эгеректен малым бар, къыздан зарман.

Кеманенинъ кириши, даренинъ зили,�Сен болгъайдынъ уюмнинъ ачылгъан гули.

Коп корюшкен тувулмыз, сыр билишкен,�Къана къайдай бола экен сизге илишкен?

Сувдай сени чайпамам, кирдай сыкъмам.�Гульдай сыйпап тутарман, хатиринъ йыкъмам.

Табалдырыкъ, тар сокъакъ, тоз-топракъ,�Сен гуль болып ачылсанъ, мен япракъ.

Шемшер къашыкъ ичинде къайнар къаным,�Я бер меним мурадым, я ал джаным.

Къой этинден къавурма, тюйден паста,�Онъ тизинъде ятайым, он ай хаста.

Къолумдан къушуым учурдым онъ тарыгъа,�Эсмерини денъишмем акъ сарыгъа.

Къара къашынъ астында кирпигинъ селпер,�Ярашыкълы юрюшинъ, кесиминъ дюльбер.

Къара юньден этеклик кийгенсинъ озюнъ,�Къайтандай къара къашынъ бар, комюрдай козюнъ.

Къыз демеси къыркъ чечек, отуз бир ляле,�Сен ананънынъ кенджеси, мен бир дане.

Къадифе фесинъ тёбеси, чембер-чембер,�Кок гогерджин болайым – къолунъдан ем бер.

Къара къашынъ астында къалтырай козюнъ.�Къуюп джавгъан джавундай шувулдай сёзюнъ.

Къызыл чабакъ къавушыр отдай болып.�Пенджеренъе барарман чотдай болып.

Эртен-акъшам тюй шорба, уйледе къавун,�Энди къатип тапайым къызнынъ бавын.

Эртен турсам, аягъым шу якъкъа тарта,�Бильмем бизим муаббетлик кунь-куньден арта.

Къыз бала деген къыр чечек, салкъын ер сюер,�Вакъытында джавун джавмаса, янар да куер.

Авелеп келип мен къондым сельбилерге,�Ичим дертин айтайым сен дюльберге.

Къапым ачыкъ, тёрим бош, тёшевли миндер,�Анайым чыкъар къаршынъа: "Хош кельдинъ! " – дер.

Джанъгъызгъа джала коп бола, дюльберге — душман,�Къаралдынъны къорчалап джюрген къушман.

Манъа душман олгъан чокъ, дост тапмалы.�Бермей манъа бай къызын, не япмалы?

Бир узун сач дюльберге янып-куйдим.�Кимлер манъа дост экен, шимди дуйдым.

Самай сачынъ копюрген басып кий фесинъ,�Къайнананъ сенинъ пек атик, джыйдырыр эсинъ.

Къызлар тарафындан айтылгъан чынълар

Мен бабамда бир дане къафесте къушман,�Алдымда еткен агъам бар, даа пек яшман.

Явлыкъ бер де юзюк ал, пей болып къалсын.�Эшиткенлер ах десин, корьгенлер янсын.

Сырттан чыкъ да, къыбладан кеч, керваным,�Дюнья малына бергисиз къыз девраным.

Багъладыгъым сары шал, кийдигим ал,�Эп де бойле юрерим. Бегенсенъ – ал.

Ах десем, къальб къарара, козь торлана,�Сени корьсем, юрегим орталана.

Айланды баш, кетти акъыл, къалмады менде,�Теним къалды тентиреп, джаным сенде.

Темир таракъ къолумда, юн тарайман.�Бугунь-ярын келир, деп ёл къарайман.

Окъугъансынъ оджада, олгъансынъ сохта,�Бир мусафир этермен анам ёкъта.

Эвимизнинъ огюнде сельби терек,�Баба кольге ола экен, ана — юрек.

Байлар киер мест, калош, дублинка тон,�Эсир болып джурерсинъ оларгъа сонъ.

Байгъа барсанъ, къуванып корьмезсинъ къунач,�Ондан арув уюмде къатыкълы омач.

Корюльмейсинъ козюме, юресинъ къайда?�Зшнттим, тоюнъ боладжакъ туваджакъ айда.

Язылгъан язым силинмез, такъдирим къайтмаз.�Эль сёзюне къарасанъ – нелер айтмаз.

Сен чалашкъа кельгенде, тай соярман,�Къашыкъ ашы пиширип, май къоярман.

Эки башлы уюмнинъ ортасы долап.�Менден санъа файда ёкъ – юрме сорап.

Беяз пештимал алдымда – сыйыр савдым,�Мытлакъ сени эндиги озюмки сандым.

Мен бир алтын макъасман буклендим бельден,�Йигит босанъ, чылдам джурь – ал кеттим эльден.

Отура да, джылайман уй сыртында,�Къуш ювада къалырмы, къыз — юртында.

Мен бир эльмаз парчасы, таш тийсе, сынмам.�Джавунлы сельмен иримем, къарман тынмам.

Сен одада сохтасынъ, койде молла,�Менден санъа файда ёкъ, башкъасын къолла.

Джавчы деген онъмасын, берген бабам.�"Языкъ болды балама", – демеди анам.

Чайнап берген анайлар, чайкъап яткъан,�Тюисиз къара дерьягъа ойламай аткъан.

Джай къанатынъ, салкъын эт, тен солмасын,�Коп ойнадыкъ, коп кульдик, унтылмасын.

Япышсам санъа зифтдайын, къырсанъ – кетмем,�Шай билирмен къадринъни, халкъдай этмем.

Уйге кирсем — дёрт дивар, чыкъаман къайтып,�Отура да, тураман сизни айтып.

Аткъа минсе, арсландай, тюшсе — тёре,�Аслы озю асыл яш манъа коре.

Ай тувса – аяз болакен, кунь тувса – беяз,�Сюймегенден айыр да, сюйгенге яз.

Ойлансам, дюнья къаранлыкъ, фикир этсем,�Меним алым не болыр, сен де кетсенъ?

Къара тавда чал атым, чёльде къойын,�Сайлап алдым йигитнинъ арув сойын.

Джыламайым, джанмайым, десем де, болмай,�Сенсиз меним дюньяда эксигим толмай.

Котерильген кок булут джавмагъа тура,�Къыз девраным башымдан савмагъа тура.

Къана къатип янмайым джайгъанынъа,�Йигит болып сёзюнъден тайгъанынъа.

Эки къолынъ бем-беяз – джебинъе сыймай,�Оледжекмен дердинъден – кимселер дуймай.

Айта берсин айткъанлар, турмушым бозмам,�Босагъасы алтындан, деселер, къызмам.

Къамыштан къашыкъ сырладым, теллемедим,�Яшлай башым урулыр беллемедим.

Джаврыным толу сия сач, уджы айры,�Башкъасында козюм ёкъ сенден гъайры.

Ах дегенде мен сени алайым къайдан?�Юрек майдан айрылдым, гуль чырайдан.

Яныкълы юрек язма ичер, къатыкъны тогъып.�Энди кимге яр дейим, гонълюмни сёкип?

Базарда алма сатылыр, гемиде — хурма.�Тёгерекке козь атып, бойнумны урма.

Алтындан копюр ясатсанъ, устюнден юрмем,�Этекнен акъча косьтерсенъ, пул къадар корьмем.

Азбарымда экилир нохут, бакъла.�Хатре берген явлыгъым джоймай сакъла.

Ананъ анам болгъайды, къардашынъ — къайын,�Экевмизге бу ерде бир козьайын (козь айдын).

Багъчаларда гуль джыйып, итбурун тутма.�Кой ичинден яр сюйип, мени унутма.

Кунь къаршыгъа кельгенде тамам уйле,�Сенинъ къаранъ джойылмай, кирмем уйге.

Куньдюз куньден къоруйман, акъшам айдан,�Ах дегенде алайым сени къайдан?

Кольмегинъни ким тикти манишкалы?�Олян, сени тапыйым — алушталы.

Кель перчеминъ тарайым, тегизлейим,�Перчеминънинъ уджуна пул тизейим.

Кучюк-Аснен Буюк-Ас, арасы якъын.�Биревлерге мектюбим тиймесин, сакъын.

Мен анамнынъ кенджеси, сайлатырман,�Ал торы атны ахыргъа байлатырман.

Минген атынъ бегендим — джирен къашкъа,�Келеджегинъ ойлан сен башынъ яшта.

Меним бабам бай дугуль, орта къарар,�Отуз эки дукатны къатсе саяр.

Олюге джылав ярашыр, тойгъа — оюн.�Баба юртын талкъ этип, эвленмек къыйын.

Перчем перчем устюнде тарамайсынъ,�Унуттынъ энди бизлерни – къарамайсынъ.

Пенджеренинъ шишеси, искенджеси,�Мен анамнынъ бир дане къыз — кенджеси.

Сепелеп тургъан джавунман, аралаш къарман.�Сен не ерде ах десенъ, мен де барман.

Сигарчигинъ оборот, тютюнинъ «Ялта»,�Ой айнеджи тилинъ бар, запарта салта.

Садефли курсю устюнде шемиданым.�Акъылымны сен алдынъ, дал фиданым.

Секиз ястыкъ, бир миндер, етерми кучюнъ?�Акъранларынъ уй болды – янмаймы ичинъ?

Халкъ айтар деп меп аслы юрмейимми?�Джан сюйген сонъ чаресин корьмейимми?

Бабам кийген тин тонны мырзалар киймей.�Насыл санъа барайым, джаным сюймей?

Къаш къарагъа авесмен, козь элягъа.�Сюймегенге берселер, бакъ белягъа.

Къарагъа беяз ярашмаз, кий башкъасын.�Менден санъа яр олмаз – сюй башкъасын.

Къая асты Кенътогъай, къыбласы — Зуе,�Халкъ не десе, не десин, джан сени сюе.

Къапыстада къочан бар, алмада чигит.�Билалмайман сен къайсы койденсинъ, джигит.

Джевиз берсем, шалтырар, ювез къокъур.�Могедегинъ тонъкъайтып, къаякъкъа огъур?

Алтын такъсам, такъарман, пан ич такъмам,�Сендай эткен сойына айланып бакъмам.

Кунеш къыргъа къонгъандже къарап къалдым.�«Къайт артынъа»,– демеге халкътан уялдым.

Кунь тувуштан кунь тувар къапынъны сызып.�Мен такъдирсиз болырман, язынъны бузып.

Керекмей манъа Вакъуфнынъ кенъ балагъы,�Ондан арув койимнинъ данъгъалагъы.

Куньделикке кийгеним акълы басм.�Халкъ не десе, не десин – къулакъ асма.

Ах деп ичтен янаман, вай мен гъарип!�Бир кимсеге айтмайман, тилимни джарып.

Отура эдим, ой ташлап, юзерлик якъып,�Кельди къара хаберинъ, сувдай акъып.

Кокте учкъан къушларнынъ козьлери монъдыр.�Къанатланып учайым – тизинъе къондыр.

Куньдюз куньмен оте экен, гедже айман.�Айырылдым джан досттан, деп джылайман.

Догъмуш агъа ёкъ менде, джанбаскъан енге,�Кимге ышанып басайым аягъым кенъге?

Геджелер узакъ, ойланып, юкъум кельмей,�Салдынъ ичке сен бир дерт, кимсе бильмей.

Кой ичинде юресинъ, козюм севде,�Къувнагъынъ корьген онъмасын, севгинъ менде.

Кузь кеткен сонъ къыш келир, сен тонъарсынъ.�Ташлап кетсенъ сен мени – къайда онъарсынъ?

Къувнамадым, къыз болып, сачым тарап –�Отура да джылайман, ёлларгъа къарап.

Сиз бир кельген мусафир айбет, къыйбет,�Ярашыкълы чечексиз, джыйынгъа зийнет.

Ай тёгерек, кунь джалпакъ, сарайлар алчакъ.�Мен кеткен сонъ сачынъны ким тарайджакъ.

Къара кер аткъа акъ джабув, къара козь наиль,�Халкъ не къадар айтса да, мен санъа къайыл.

Чалкъа тюшип, денъизде чалт ялдайсынъ.�Мадам, мени ссвмейсинъ – не алдайсынъ?

Сонъки пешман эр вакъыт башкъа душман.�Сенсиз шимди къанатым къырыкъ къушман.

Душманлыкънен йигитим элимден къачты –�Юрегимде бу дерт коп яралар ачты.

Эгер севсенъ керчектен, къуда ёлла:�Душман юре артымдан, мени къолла.

Душманлар меним озюмки – айта да диллей.�Айдан ярыкъ йылдызым – халкъ оны куньлей.

Чешит вакъытларда айтылгъан умумий чынълар

Яшлыкъ башкъа бир келир – эки кельмез,�Бу яшлыкънынъ къадрини чокъ киши бильмез.

Дерья четтен быланыр, орталан тынар.�Къальб деген – бир шише: шынъгъырдап сынар.

Сарымсакънынъ сабагъы, согъаннынъ зары,�Асретине къавушыр бахты бары.

Джавунлар джава тургъайды, лялелер солмай.�Чыкъарайым акъылдан, десем де, болмай.

Сувда олур балыкълар ашламасы.�Къолай дегиль, яр севип, ташламасы.

Он эки тюрлю орьнек бар ал явлыкъта.�Ойнайыкъ да, кулейик джан савлыкъта.

Экинди-акъшам арасы – ат базары.�Акъкъан сувны токътатыр къыз назары.

Акъ чагъала, кок папий адада къозлар.�Тоюмыз къачан боладжакъ, тотай къызлар?

Ана деген — бир къуванч, баба — дирек,�Куль бола да кетекен бу гурь юрек.

Багъча байлыкъ— бир айлыкъ, экин токълыкъ.�Яшлыкъта олюм корьмейим – къартлыкъта ёкълыкъ.

Къыз дегенинъ къыдырлез лялеси экен,�Окъув деген — йигитнинъ къальэси экен.

Ай топ кетен, топ кетен токъугъангъа.�Узип джаным берермен окъугъангъа.

Айланмасы алты айлыкъ, ёл юрмеси,�Дюнья малы этеджек бир корьмеси.

Айта берсин айткъанлар, чекер ляим.�Сен болгъайдынъ къаршымда, тувгъан айым.

Оксюзнинъ бойну бурула, торлана козю,�Къайда барса, акъикъат айткъан сёзю.

Белимдеки къушагъым бувдан-бувдан,�Аслы санъа къыз бермем бу урувдан.

Эгер сени ойласам, айлана башын,�Якъты мени, яндырды къара къашынъ.

Къорамызгъа сачылгъан къара бакъла.�Меним айткъан сёзлерим ичинъде сакъла.

Меним коюм сорасанъ — тав арты Семен,�Къуда болып кетермен мен де сенмен.

Арамызда отлакъ бар, коюмиз якъын,�Бир къуюдан сув ичтик – унутма сакъын.

Башынъ асып юресинъ, кунинъ тармы?�«Айырайым яренъден»,– дегенлер бармы?

Ойнагъанман, ойнасанъ, кульгенмен, кульсенъ,�Бу дюньянынъ зевкъыны шайтип сюрсенъ.

Татар ашы ясайман, къашым керип,�Къайын бикенъ болайым, къардашым берип.

Къуракъшыгъан метийнинъ къыршавы аткъан.�Къайсынъызсыз утанмай созылып яткъан?

Къарарып кельген къара булут джавмай кетмез.�Къуда деген имансыз алмай кетмез.

Джигит сыны джелькеден, къыз — манълайдан.�Ой айтасынъ джевапны тиль-танълайдан.

Портакъалнынъ лезети, вай къокъусы!�Не де татлы бола экен танъ юкъусы!

Къыз бала эвнинъ чечеги, ачылса – гулю,�Учар кетер анайнынъ акъ бульбулю.

Ягъмурдан сонъ ер юзю ешерип кетер.�Ольчеп-бичип иш эткен мураткъа етер.

Мусафирге – хош кельди: одагъа тюшсин.�Мусафир сыйы – чай, къаве. О да пишсин.

Севданынъ юзю сары олур. Эксильмез беттен.�Озеги тартар, къарны ачмаз къасеветтен.

Акътыр койнинъ тавугъы, коктюр къазы.�Бильмем дели севдалыкъ, бильмем язы.

Бузавлар – сыйыр, къозлар  – къой, къулунлар – бие,�Дюньягъа эвлят кельгенин эр кес сюе.

Ашыкълыкънынъ алды арув, сонъу яман.�Бермесин душман башына... аман, аман!

Чобан кийген чонтукъ тон – майлы болур.�Ананъ алгъан къызчыгъы шайлы болур.

Чобан сояр бир токълу, сефасын сюрер –�Сокъта деген сумалакъ тиленип юрер.

Учь айланмай ич къоимаз чочамий эрек.�Севишкен чокъ дюньяда, къавушкъанъ сийрек.

Теразеге тенъ кельмез тишленген алма.�Ола тургъан джыйындан асла къалма.

Терен къуюгъа таш атсанъ – чынъгъырдай кетер.�Узакъ ерге къыз берсенъ – джылай кетер.

Терен къуюгъа таш атсанъ – чынъгъырдай кетер.�Достунъ беллеп, сёз айтсанъ – душмангъа етер.

Севда-серсем ким болмаз, ашыкъ гъарип?�Ичимнинъ сырын айтайым, тишимни джарып.

Сенинъ юрген ёлунъа ал джаярман,�Эр бир ерде хатиринъ шай саярман.

Сем тишлеген алмадан мен де къапсам.�Сайып-севип юрердим, чаресин тапсам.

Сийдане козь сыйырчыкъ, мавы козь торгъай.�Онъгъан къулнынъ баласы сендай болгъам.

Сюерим – сексен яшасын, достум — докъсан,�Юмсам — козюм алдында, ачсам — ёкъсан.

Першенбе бир, салы эки, чаршенбе учь,�Сёзлеринънинъ манасын бильмеси кучь.

Ыйыкъкъа джавун ич тиймез, къар тиймесе,�Тевекель щымар болурмы, джан сюймесе?

Озю ташкъан дерьянынъ озю къайтар.�Дост агълатыр, козюнъе къарап, айтар.

Ах дегенде акъ дигер, корюне бавур,�Дегенимдай болмады бу тасавур.

Куль тобеге куль тёксенъ, къагъынаман,�Бир кунь сени корьмесем, сагъынаман.

Корьсем, козюм къувана, юрегим яна,�Севдим сени юректен, дикъкъатынъ къана?

Гогерджиним учурдым коюнъ бетке,�Менден барсанъ, чокъ селям шу асретке.

Гогерджинге ем септим боле-боле,�Къавушырмыз, иншалла, куле-куле.

Мердивенден йыкъылдым, къайырылдым,�Айрылмайджакъ яремден айырылдым.

Мектюп язсанъ, индже яз, сызмасын къалем,�Сийрек-еийрек язайыкъ, дуймасын алем.

Сагъынсам, сувлар кечемен, саз иле балчыкъ,�Ольсем, козюм кетеджек джумулмай ачыкъ.

Сувсап келип, сув ичтим, уртладым лай,�Пештималым терс джайып, джуремен джылай.

Ал алайым, алайым, алланайым,�Ал гуль олып, юртунъда салланайым.

Онъ къолунъда гогерджин солунъа къонсын,�Яр туткъан, деп эшиттим – хайырлы болсын.

Мейдан джолда джельтирмен кочер джельсиз.�Оледжекмен дертинъден бир эджельсиз.

Секиз сыра сидане бир билекте.�Кель экимиз болайыкъ бир тилекте.

Къатланчыкълы кобете, чильтерли тава.�Мен яремни корьгенде юрегим ава.

Кокте турна сеси бар, ерде — тузакъ.�Къальблер бир болгъанчюн койлер узакъ.

Аскъар, Къочан, Пияла орюшимиз,�Эр кунь байрам, эр кунь той юрюшимиз.

Тёбен къарап, къол сильтеп юрюшинъ сюйдим,�Къарап къалдым артынъдан, кунешсиз куйдим.

Ах дегенде юрегим ярылгъандай,�Корьген сайын боламан сарылгъандай.

Дюнья бир якъ, сен бир якъ, шай санаман,�Къарамагъа козюмден къызгъанаман.

Сабыр тюбю сары алтын, сабанъыз хайыр.�Я исиндир, я тёнъюльт – арасын айыр.

Джавун джавса, къакъ турар, сокъакълар селлер,�Ойнайыкъ да, кулейик, акъран-тенълер.

Къыбладан чыкъсам, аягъым сырткъа тарта,�Корьген сайын исинип муаббетлик арта.

Сюймегенге сюйкенмем, эвалла этмем,�Сюеримни мугъайтып, бир якъкъа кечмем.

Кок гогерджин гурюльдеп, коктен отер.�Бу севдалыкъ бизлерге олюмдн бетер.

Айтыр алем, айткъанлар гунамны алыр –�Ойнагъаным, кульгеним джамыма къалыр.

Кок гогерджин кок ола, чагъырсам – келир,�Яр севдасы мушкюль шей, чеккен билир.

Сачагъыма къуш къонгъан – кушкушлейим.�Меним ярем эвленген – мен нишлейим?

Сары кягъыт устюнде чечекли пошу.�Бизим койнинъ къызлары дженнет къушу.

Пенджеремнинъ тюбюнде ал гуль ачкъан,�Кадай, санъа не олды? Чырагъынъ къачкъан.

Шанъгъыр-шунъгъыр элекен, бакъыр къуман.�Айды, кадам, кетейик лакъырдыман.

Пенджеренинъ первазы эльден артар.�Бу дюльберлик бизлерге сойдан тартар.

Ярашыкълы коюм бар, онъ битер чынар.�Сюйгенине къавушкъан ольгендже онъар.

Джылагъан козьде бола экен къанлы перде.�Къайдымны чеккен джан достум не ерлерде?

Чарыкъ бавым коселе, чарыгъым къайыш.�Бай дегенде ёкъ экен хатир сайыш.

Коп корюшсем селикъам салырман санъа,�Давуллы той ярашыр сенмен манъа.

Котерильди кокче булут, ачылды джель бет.�Асретликке мен коньдим – чекермен, эльбет.

Кимседен акъыл сорамам – ёл тапарман,�Киммен омюр этсем де – сени анъарман.

Ат мингенинъ тувулдыр, тон кийгенинъ,�Талап этсенъ, табылыр джан сюйгенинъ.

Тостыкъайда (Тостакъанда?) къатыгъынъ, кубиде майынъ.�Бир йылдызгъа зар эдинъ – тувды айынъ.

Къарылгъач, къыргъый, акъ чолпан бизлер корьдик.�Яш болсакъ да, дюньянынъ зевкъын сюрдик.

Эбет, джаным, эбет, шай, бильгенлер айтар,�Акъран-тенълер къошулса, зевкъ этип къайтар.

Авасы арув, ай ярыкъ, корюне йылдыз.�Ич акълымдан чыкъмайсынъ гедже-куньдюз.

Тютеди боран, джавды къар, ортюльди ызлар.�Къолтукълашып джурелер шимдики къызлар.

Къалавын тапса, къар янар, таш ирир сёзмен –�Зевкъ этмеге, деп кельдим аслы сизмен.

Бир ай койден чыкъкъаным – тойдан-тойгъа,�Къыбла, баты, куньтувуш – бойдан-бойгъа.

Орнынъ ёлу айланчыкъ – айланайым.�Бу севдалыкъ коп сюрьди – даянайым.

Айтайым, десем – тартыла акъ танълайым.�Нелер корип кечирди бу манълайым(

Асыл ата баласы йыкъылса – ольмез.�Шемиданы бек болса – чырагъы сёнмез.

Авеслигим торы ат, акъ табан тазы.�Сен болгъайдынъ башыма язылгъан язы!

Гогерджиним учурдым нар-тарыгъа.�Эсмерини денъишмем акъ-сарыгъа.

Гонъюлимнинъ кошеси, козюмнинъ нуры,�Сени ойлансам, талпына ичимнинъ сыры.

Гедже-куньдюз дердинъден юкъугъа далмам,�Сен кеткен сонъ беш дакъкъа мен де къалмам.

Дерья десенъ – голь бола, голь десенъ —тыйнакъ.�Ботен экен юрюшим, файдасыз къонакъ.

Дерья четтен быланыр, ортадан тынар.�Къарарынъ бильмей, талпынсанъ, къанатынъ сынар.

Дерья устюнде бир къайыкъ, терсине ялдай.�Ой, айнеджи тилинъ бар – мени алдай.

Ногъай бейитлери

1

А-а-ай!�Айт десенъиз, мен айтайым, ав,�Бильгенден сонъ.�Ах дегенде акъ джигерим, ав,�Куйгенден сонъ.�Тиль-танълайым корюнедир, ав,�Кульгенден сонъ.�Дюньяларны девир эткен, ав,�Эки аягъым�Топракъ олып, чюрюп къалыр, ай, игилер,�Ольгенден сонъ, эй-эй!

2

А-а-ай!�Биз ольген сонъ, ав,�Устюмизге отлар битер.�Къызыл-къумрал, къашкъа къойлар, ав,�Отлап джурер.�Чарыкъ авуз бай чобаны, ав,�Таптап кечер.�Бильген къуллар авучын ачып, ав,�Дуа этер.�Бильмеген къул кёр айвандай, ай игилер,�Отер де кетер, эй-эй!

3

А-а-ай!�Секиз тюе берип алгъан, ав,�Байнынъ къызы,�Сораманъыз, мен айтайым, ав,�Эрге не этер.�Ольген куню, акътан къоркъып, ав,�Ийисин этер,�Экинджи куню, халкътан ялып, ав,�Сыйысын этер,�Учюнджи куню, дувадакънынъ атасындай�Чадырланып, ай игилер,�Байгъа да кетер, эй-эй!

4

А-а-ай!�Бир тек чынар, эки чынар, ав,�Джин бойлу яр,�Чимтияндан колеги бар, ав,�Дженълери тар.�Омуравда тюймеси бар, ав,�Тенге батар,�Куньде бинъ кере корюльген, ав,�Севгили яр,�Бир кунь болды, бир корюнмей, ай игилер,�Назланып турар, эй-эй!

5

А-а-ай!�Кок дерьянынъ ортасында, ав,�Пияламан,�Джанып-куюп, джол талмагъан, ав,�Будаламан.�Ич дертимни айтмагъа, ав,�Уяламан.�Къолунда ярын алдырып, ав,�Оксюз къалгъан�Эм асретли, зм яныкълы, ай игилер,�Бир баламан, эй-эй!

6

А-а-ай!�Кок дерьянынъ ортасында, ав,�Бир бай терек.�Бири учып, бинъи къонар, ав,�Бульбуль эрек.�Бай къызына мендай эткен, ав,�Бир эр керек,�Онъа къарап отурмагъа, ав,�Сабыр керек.�Къолунда ярын алдыргъан алийсизге, ай игилер,�Яр не керек, эй-эй?

7

А-а-ая!�Сары атымнынъ саврасына, ав,�Салдым иери.�Иеримни салаятып, ав,�Ичим куер.�Арув да къыз, козюме бакъмаз,�Назарым тиер.�Ичимде бир дертим бар, ав,�Ичкиден бетер,�Ашыкълыкъ къыйын шей экен, ай игилер,�Диване этер, эй-эй!

8

А-а-ай!�Бейит эмиш, бейит эмиш, ав,�бейит эмиш,�Бейит язып, олип кеткен, ав,�Шеит эмиш.�Джашлыгъына тоймай ольген, ав,�Гъарип эмиш,�Джав джолунда башын берген, ав,�Джигит эмиш,�Ашыкъ олып, олип кеткен, ай,�Бир ит эмиш, эй-эй!

9

А-а-ай!�Чыкъкъан эдим мен джолгъа, ав,�Джогъум арай,�Джолума, ав, бир къыз да чыкъты,�Башын тарай,�Къайырылып, ав, селям бердим,�Гонъюль арай,�Арув да къыз шашып къалды, ав,�Селямым алмай,�О да мендай бир дертли экен, ай,�Къалды да джылай, эй-эй!

10

А-а-ай!�Бир де айтар, эки де айтар, ав,�Учь де айтар.�Омуравгъа отуз тюйме, ав,�Тенге батар.�Джанъы эвленген джаш йигитлер, ав,�Эрте джатар,�Арув да къызман оны-моны сырдашкъачы�Чыр-чыр этер торгъайлар, ай,�Танълар да атар, эй-эй!

11

А-а-ай!�Къырны, сувны он беш куньде�Озып кечтим,�Топ джылгъанынъ тартып алып,�Сувун ичтим.�Айдамакълыкъ этемен деп, ав,�Эвимден кочьтим,�Бай ногъайнынъ къой къошунда, ав,�Шакъшыр бичтим,�Арув да къызгъа ашыкъ болып, ай,�Джандан да кечтим, эй-эй!

12

А-а-ай!�Джапалакъ деген яман къушнынъ�Башы къашкъа,�Къанаты узун, козю буюк, ав,�Мойну къыскъа.�Яхшы къызман яман да къызнынъ, ав,�Оюны башкъа,�Яхшы да къыз эш-достуман къаджав этер,�Яман да къызны алдай-алдай, ай,�Эсинъ де кетер, эй-эй!

13

А-а-ай!�Джылкъы ичинде сюер атым, ав,�«Джирен джанбаз».�Арув къызнынъ оюнындай, ав,�Оюн болмаз,�Келинчекнинъ энъ ийгиси, ав,�Къыздай болмаз,�Уйде отурып, арув къызлар ульгю ояр,�Яш келиннинъ бакъышындан, ай,�Алем ле дуяр, эй-эй!

14

А-а-ай!�Тебинген аттан акъ кобюкмен, ав,�Тер де чыкъар.�Тель-тель чыбан, тель чыбан, ав,�Тенге чыкъар.� Акъ памукътан ийлий-ийлий, ав,�Без де чыкъар.�Акъыллыман сёз этишсенъ, ав,�Сёз де чыхъар,�Акъылсызман сёз этишсенъ, баш тешилип, ай,�Козь де чыкъар, эй-эй!

15

А-а-ай!�Ойлансам, дюнья къарангъы, ав,�Ойланмайман.�Мен Чолпаным шашырдым, ав,�Табалмайман.�Эм джангъызман, эм джашман, ав,�Деп джылайман,�Джыламайым, джанмайым, ав,�Десем де болмай,�Арув да къызсыз дюньяда, ай,�Эксигим толмай, эй-эй!

16

А-а-ай!�Куньдешим ёкъ, эшим ёкъ, ав,�Башым да къара,�Яш джанына сен де эттинъ, ав,�Бир дубара.�Джанъгъызлыкъман, джашлыкъман, ав,�Кунюм къара,�Джан береджек еримден, ав,�Ачылды джара,�Онъмай-битмей, кунь-куньден, ай,�Ачыла бара, эй-эй!

17

А-а-ай!�Танъ йылдызы корюнмез, ав,�Пек эректен.�Къаршыма, ав, бир къыз чыкъты�Тёгеректен.�Мен шу къызгъа урулдым, ав,�Джан юректен,�Аркъама урып, джол джурсеттим, ав,�Джол якъын, деп,�Айтты манъа хатредир, ай,�Джавлыгъым деп, эй-эй!

18

А-а-ай!�Ай ал кельдим, джавчы кельдим, ав,�Алмагъа кельдим.�Ал дувакъны башына, ав,�Сармагъа кельдим.�Ал туякълы джанбазым, ав,�Сюре де кельдим,�Тильки тоннынъ этегин, ав,�Тюре де кельдим,�Тюрлендирип, ав, келинчек,�Той этмеге кельдим, эй-эй!

( ( (

1

А-а-ай!�Бисмилля, деп, ялла, деп, ав,�Миндим аткъа,�Козьлеримни тиге де кеттим, ав,�Мен якъ-якъкъа,�Огюз къарайман, деп, ав,�Айттым дав къарткъа,�Огюз де дегиль мурадым, ав,�Къыз къарамакъ та, эй-эй!

2

А-а-ай!�Ат атланып, чыкъып эдим, ав,�Айны корип,�Ат устюнден уюрилип тюштим, ав,�Тойны корип,�Той ичинде отура эдим, ав,�Марум болып,�Бир серпилип къарамады, ай игилер,�Ярем болып, эй-эй!

3

А-а-ай!�Алай да алай, алайнынъ, ав,�Къызы да къайдай?�Корьмесини сорасанъ, ав,�Тувгъан айдай.�Майышып кельген бели бар, ав,�Тазе талдай,�Бир кунь байын корьмесем, ай игилер,�Ичим къайнай, эй-эй!

4

А-а-ай!�Отарымнынъ алдында, ав,�Отура эдим,�Семиз тайнынъ этин де, ав,�Торай-торай,�Къомшумыздан бир къыз да кельди,�Дженгесин сорай,�Дженге мында ёкъ дедим, ай игилер,�Къайтты да джылай, эй-эй!

5

А-а-ай!�Гъакъ-гъакъ этип аведе учкъан, ав,�Къаз тувулмы?�Джигитлерни заркъылдыргъан, ав, _�Къыз тувулмы?�Къызнынъ къойны, ав, къыркъ кунь чилле�Яз тувулмы?�Авламда болгъан�Алай малым айдап барсам, ай, игилер,�Аз тувулмы? Эй-эй!

6

А-а-ай!�Джылкъы ичинде сюер атым, ав,�Темир де коктюр,�Джувурышып бильмеймен, ав,�Джюрюши коптюр.�Озюмни озюм макътайман, ав,�Кой ичинде,�Мени ал деп джурген къызлар, ай игилер,�Яман да коптюр, эй-эй!

7

А-а-ай!�Джылкъы ичинде сюер атым, ав,�Джирен байтал,�Эй, эгечи, джылкъымны, ав,�Бу якъкъа къайтар.�Джаш келинмен дост болсанъ, ав,�Байына айтар,�Арув къызман дост болсанъ, ай игилер,�Къарувынъ къайтар, эй-эй!

8

А-а-ай!�Улу къырнынъ бавуры, ав,�Аркъа да маркъа.�Уюрилип минсем агыма, ав,�Аскер де даркъар,�Джувурма, ав, арув да къыз,�Алем де бакъар.�Сен арувгъа бир къавушсам, ай игилер,�Дертим де даркъар, эй-эй!

9

А-а-ай!�Бир тек чинар, эки чинар, ав,�Чин бойлу яр,�Чимтияндан кольмеги бар, ав,�Дженълери тар,�Озю бичип, озю тиккен, ав,�Не арув яр!�Сен арувны мен сюйдим, ай игилер,�Не сёзюнъ бар, эй-эй?

10

А-а-ай!�Анав къырнынъ артында, ав,�Бир кок сарай.�Кок сарайдан бир къыз чыкъты, ав,�Зильфин тарай,�Къайырылып, селям бердим, ав,�Селям да алмай,�О да мендай бир дертли экен, ай игилер,�Къалды да джылай, эй-эй!

11

А-а-ай!�Бир къара чал атым болса, ав,�Авнасам-минсем,�Бир эля козь ярем болса, ав,�Ойнасам-кульсем,�Къутна ёргъан серпип ачып, ав,�Къойнуна кирсем,�Сенсинъ меним арувым деп, ай игилер,�Къопая джурьсем, эй-эй!

12

А-а-й!�Акъчал атым джибере бердим, ав,�Оре салып.�Акъ тазы итим къоян алды, ав,�Суре салып.�Горюмджеси айбар тарткъан эгечигим,�Озюнъ яман алыштырдынъ, ай игилер,�Уйге алып, эй-эй!

13

А-а-ай!�Мырзаларнынъ сарайы, ав,�Буюк де болур.�Куньге табан педжереси, ав,�Къыйыкъ да болур.�Сюйген ярынъны барып да�Башкъасы алса,�Откъа янгъандай юрегинъ, ай,�Куюк де болур, эй-эй!

( ( (

1

А-а-ай!�Къулан чёльде джайрап джата, ав,�Ляле чечек.�Чечеклермен къарышып оськен, ав,�Бир джелимчек.�Джума куню джумалап чыкъкъан, ав,�Къыз-келинчек,�Къыз-келинчек джыйынын, ав,�Онда корьдим,�Пек бегенип, урьмет этип, ай игилер,�Селям да бердим, эй-эй!

2

А-а-ай!�Джувурып кельди бир арув къыз, ав,�Къолумны алды:�«Хош кельдинъиз, урувым»,– деп, ав,�Гонълюм алды,�Къолундагъы ал джавлыгъы, ав,�Тюшип къалды.�Арувлыгъын сиз сорманъыз, ав,�Мен айтмайым,�Оны ташлап, о джыйындан, ай игилер,�Насыл къайтайым, эй-эй?

3

А-а-ай!�Джанъы тувгъан джанъы айдай, ав,�Къашлары бар,�Къулачкъа сыймаз, къуджакътан артмаз, ав,�Сачлары бар,�Салымлы богъакъ, салыкъ тюс, ав,�Тишлери бар,�Джарав атдай къара къаздай, ав,�Джурюши бар,�Халкъ къатында айтылмаздай, ав,�Кулюши бар, эй-эй!

4

А-а-ай!�Устьке кийген ал пиримджик, ав,�Колеги акъ къар,�Оны корьген гъарип ногъай, ав,�Чекеджек зар.�Къыналы пармакъ, къардан акъ, ав,�Билеклери,�Тюбюли дженъ, дёрт чабувлы ав,�Этеклери.�Джигит ичюн оськендирлер, ай игилер,�Чечеклери, эй-эй!

5

А-а-ай!�Отура эдим джанъгъыз уйде, ав,�Фикир этип,�Яраткъан бир худайыма, ав,�Шукюр этип.�Гонъюль джошты сен арувгъа, ав,�Барайым, деп,�Арувымнынъ ал-эвалын, ав,�Сорайым, деп,�Ал янакътан бир гуль де болса, ай игилер,�Алайым деп, эй-эй!

6

А-а-ай!�Аяннай берип, барып эдим, ав,�Пенджереге,�Къулагъымны салып эдим, ав,�Акъ шишеге.�Арувчыгъым юкълап джатыр, ав,�Акъ джайылып.�Ох!.. джурегим отдай джанды, ав,�Ичим толып,�Аягъымны джылыштырдым, ай игилер,�Къапы бетке, эй-эй!

7

А-а-ай!�Мен къапыны зорман таптым, ав,�Олип-талып.�Къапысыны пек бегиткен, ав,�Тиреп-джабып.�Ача къалдым шу къапыны, ав,�Эбин табып,�Мен, талийсиз, шашып къалдым, ав,�Къапыны джабып,�Янына насыл барайым, эй игилер,�Усулын табып, эй-эй!

8

А-а-ай!�Аяннай берип, кирип эдим, ав,�Аят уйге,�Къамычымны илип салдым, ав,�Агъач чюйге,�Туйдырмай да кирип эдим, ав,�Ичкери уйге,�Джарав атдай, аягъынны, ав,�Къаз-къаз басып,�Эки арув джатыр экен, ай игилер,�Къоюнлашып эй-эй!

9

А-а-ай!�Шу арувнынъ баш бетине, ав,�Къолум салдым,�Эсим кетип, байылгъандай, ав,�Болып къалдым.�Ояндылар бакъарындан, ав,�Тоймай къалдым,�Айырылгъан къара къаздай, ав,�Чувладылар,�Тутулмагъан эмлик атдай, ай игилер,�Дувладылар, эй-эй!

10

А-а-ай!�Бири тюбен къарап турды, ав,�Индемеди,�Бириси де манъа къарап, ав:�«Кимсинъ?» — деди.�Назлы-назлы козь астындан, ав,�Бакъып кульди.�Алла-алла, мен къашкъаны, ав,�Алынъыз эльге,�Менден гъайры ким келеджек, ай игилер,�Сиз дюльберге, эй-эй?

11

А-а-ай!�Мен экеним бильгенден сонъ, ав,�Кулип бакъты,�Кулюмсиреп: «Хош кельдинъ!» —деп, ав,�Бир сёз айтты.�Тилим къата сёйледи деп, ав,�Богъаздан къайттым.�О бир гедже шу арувман, ав,�Сыр къошкъаман.�Танъры сокъсын тёбемден, ай игилер,�Адашкъаман, эй-эй!

1

А-а-ай!�Анав къырнынъ артында,�Улакъ да бакътым, ав, улакъ да бакътым,�Улакъларым къайтаралмай, ав,�Джылап да бакътым,�Арув-арув къызларны, ав,�Къыстап да бакътым,�Къызлар къулакъ асмагъан сонъ, а-ай,�Джылап да къайттым, эй-эй!

2

А-а-ай!�Анав къырнынъ артында,�Джайрап джаткъан нане чечек, нане де чечек.�Башына уймелешкен, ав,�Къыз-келинчек, къыз-келинчек,�Чагъырдылар да бармадым, а-ай,�Мен эринчек, эй-эй!

3

А-а-ай!�Кирченленген кольмегимни, ав,�Ювунъыз, къызлар, ювунъыз, къызлар.�Терлеп кельген атымнынъ терини�Увунъыз, къызлар, увунъыз, къызлар.�Танъ аткъан сонъ, тар къойнума, а-ай,�Турынъыз, къызлар.�Танъ аткъан сонъ, тар къойнума, а-ай,�Джылыша берип, киринъиз, къызлар, эй-эй!

4

А-а-ай!�Кирченленген кольмегинъни, ав,�Дженъгенъ де джувсын, дженъгенъ де джувсын.�Терлеп кельген атынънынъ терини�Дженъгенъ де увсын.�Танъ аткъачы башынъда теджалла болып�Шайтанлар турсын.�Танъ аткъан сонъ, тар къойнунъа,�Джылыша берип, а-ай,�Джыланлар кирсин, эй-эй!

5

А-а-ай!�Анав къырнынъ артында,�Куен-къорай, куен-къорай,�Куен-къорай ичинде чёпеле торгъай,�Чёпеле торгъай къозлагъан джымырткъасы�Чубар дав болгъай.�Бизге деген битли баш,�Иншалла, а-ай,�Чебер дав болгъай, эй-эй!

1

А-а-ай!�Айт десенъиз, мен айтайым ногъайнынъ бейитин�Бильгенден сонъ.�Тильмен танълай корюнекен, ай,�Кульгенден сонъ.�Устюмизге отлар битер, ай,�Ольгенден сонъ.�Токъуз тюе тёлеп алгъан байнынъ къызы�Бизге не этер?�Сипте куню акътан къоркъып,�Ийисин этер,�Экинджи куню халкътан уялып,�Сыйысын этер,�Учюнджи куню, дувадакънынъ атасындай�Чадырланып, а-ай,�Байгъа да кетер, эй-эй!

2

А-а-ай!�Чыбырма, джылкъым, чыбырма�Чыбыргъандан сонъ,�Шыбырткъымны ерге урып,�Шыпыргъандан сокъ.�Арувман деп макътанма сен,�Байнынъ къызы,�Къабыргъанъда эт къалдырмам�Сыдыргъандан сонъ.�Сенден арувын табарман, а-ай,�Къыдыргъандан сонъ, эй-эй!

3

А-а-ай!�Бир айдай, эки айдай, ав,�Учь айдай.�Ногъайнынъ бир къызы бар�Тувгъан айдай!�Къашлары бар къайтандай, ав,�Къолу джайдай,�Сачлары орюльген, къылгъандай,�Созып салгъан джыландай, а-ай,�Кокреги къалкъыкъ, томалакъ,�Тостакъандай, эй-эй!

4

А-а-ай!�Джылкъы ичинде, яв, сюер атым�Джирен байтал.�Эй акъай, ав, джылкъымнынъ�Учын къайтар.�Келинчекке сёз къатсанъ, ав,�Байына айтар.�Арув къызгъа сёз айтсанъ, ав,�Къарувынъ къайтар.�Ичинде болгъан сырларын�Барын да тогип, а-ай,�Дертин де айтар, эй-эй!

5

А-а-ай!�Бисмилля айтып, бер алла, деп,�Миндим аткъа,�Мен озюме къыз къыдыра кетемен,�Деп айттым къарткъа.�Чыгъып эдим чёллюгиме,�Кийигим авлай.�Улу къыргъа биткен экен�Лялемен чечек,�Къапкъачылай къара озекке�Джумачылай чыкъкъан экен�Къыз-келинчек, эй-эй!

6

А-а-ай!�Ол джыйынынъ бир четине�Селям бердим мен къадемсиз.�Селям алып, иззет къылды�Бир арув къыз.�Ол джыйыннынъ бир четине�Сиз динъленъиз.�Алем заткъа бенъземейджек�Ишлери бар.�Акъ инджининъ данесидай�Тишлери бар,�Беллери къумгъа биткен�Къубаталдай,�Къашлары къалем илен сызылгъан�Лимон талдай,�Салмалы бугъакъ,�Салыкъ тёшлю,�Мимилдап баскъан�Къаз юрюшлю,�Ах бу чаянынъ бир корьмеси, а-ай,�Дюнья малыдай, эй-эй!

Халкъ янъы омюрни йырлай

(Кедайларнынъ ве земане чынъджыларынынъ иджадындан)

Ленин акъкъында чынълар ве бейитлер

Куньдюз ярыкъ кунешсинъ, гедже — айсынъ,�Ёл косьтерген йылдыздай балкъылдайсынъ.

Сенинъ терен акъылынъ, айткъан сёзюнъ,�Уянтты халкъны юкъудан, ачты козюн.

О муляйим, орта бой киши эди,�Коммунизм къурувдыр — макъсад, деди.

Аскер, бедняк баласы большевик олды,�Ленин гулю ачылды, Николай ольди.

Ленин бабай бизлерге чокъ китап язды,�Бизни эзген сыныфнынъ мезарын къазды.

Ленин айдын ёл ачты, окъунъыз, деди,�Эвельси бизге бу куньлер къайда эди.

Эрлер киби, къадынлар укъукъ алды,�Ленин Совет юртына темель салды.

Сербест яшав, шенъ омюр кетирди бизге,�Чокъ тешеккюр айтамыз биз Ленинге.

Аскер севди Ленинни, сёзюне къанды,�Совет ичюн курешни борджу, деп санды.

Къолай дегиль улу ёл ойлап тапмакъ,�Бу дюньяда бойле бир девлет япмакъ.

Яшасын Совет! Яшасын! Омюрлер сюрсюн.�Улу Ленин гъаеси энъ устюн турсун.

Гурджи, татар, рус, узбек — эписи бирдир,�Бу бирликни яраткъан улу Лениндир.

Къавий фурсат туттурды къолумызгъа,�Парлакъ кунеш Лениндир ёлумызгъа.

Бильгеним къадар айтайым джумленъизге,�Бир гуль-багъча яптырды Ленин бизге.

Язгъанлары керчектен юрекке тие,�Бир окъугъан, он окъуй, шайтип сюе.

Сендай даа бармы экен, окъугъан бильген,�Асырны корип, энъ алдын иш кочюрген.

Акъыл сенде – акъкъан сув, фикир — дерья,�Сен яраттынъ бизлерге зевкълы дюнья.

Айткъанларынъ бизлерге буюк бир ёл,�Сен бугунь де бизненсинъ, даим бар ол!

Бугунни башлап косьтерген Ленин эди,�Онынъ якъкъан чырагъы ич сёнмеди.

Сыздынъ план, яптынъ иш, эр кес къанды,�Ольдинъ, даий, вакъытсыз, чокъ юрек янды.

Йигирми бир январь акъшамы багъладыкъ къара,�Кетти бизден даиймиз, юректе яра.

Мундур-мундур яш тама, ынърана денъиз,�Топракъ, къая, иль джылай, окюнемиз.

Азатлыкъкъа юректен къуванамыз,�Вакъытсыз ольди Ленин, деп, пек янамыз.

Китапларда окъуймыз, корюнмей, озю,�Ленин озю ольсе де, ольмейджек сёзю.

Гедже-куньдюз анъыла тилимизде,�Отькюр кунеш гъаеси илимизде.

Къальбимизде эп яшай, ольмейджек озю,�Парлакъ йылдыз ёлумда айткъан сёзю.

Йигирми бир январда юмулды козюнъ,�Арекетинъ токъталды, кесильди сёзюнъ.

Гъаелеринъ рух бере, кучь осьтюре,�Ташлап кеткен эр сёзюнъ ёл косьтере.

Ким бильсин, даа коксюнъде нелер къалды,�Хайырсыз олюм бизлерден тартып алды.

Ресиминъе къарай да къала козюм,�Озюнъ ольдинъ, ич ольмез айткъан сёзюнъ.

Урьмет эттим, мен бардым мавзолейге.�Даркъа, йырым, бу ерден шеэрге, койге.

Даркъа, йырым, толкъунлан, авелен сен,�Эбедий ольмез рух алдым Ленинден мен.

Маркс, Ленин окъувын огренемиз,�Коммунизм къурмагъа сёз беремиз.

Ленин айтса, джылмайып йылдызлар кульген,�Мазлумларны аджыгъан, козь яшын сильген.

Комсомоллар оселер, кирелер сафкъа,�Улу Ленин ёлунен кетелер алдкъа.

Пионерлер шу далнынъ пытакълары,�Ич сёнмейджек Ильичнинъ чыракълары.

В. И. Лениннинъ догъгъанына 100 йыл толувы бутюн дюнья эмекдарларынынъ шанлы байрамына чевирильди. Бу юбилей чынъджыларымызгъа янъы бир иджадий джошкъунлыкъ берди. Бу мунасебетнен олар халкъ къальбинде эбедий ер алгъан улу даийнинъ ольмез хатиресине багъышлап чокъ аджайип чынълар, бейитлер яраттылар. Ашагъыдаки нумюнелер шу джумледендир.

Сенинъ догъгъан кунюнъ юз йылгъа етти,�Къул болмады мазлум халкъ ёлунъдан кетти.

Бинъ секиз юз етмиште дюньягъа кельдинъ,�Йигирми дёрт сенеси вакъытсыз ольдинъ.

Сагъ-селямет юз йылны яшагъайдынъ,�Эр ишни озь элинънен башлагъайдынъ.

Сорар эдим алынъны, козюнъ ачсанъ,�Корип янъы дюньяны, бир къувансанъ.

Етекчи эдинъ мазлумгъа, залымгъа джав,�Ах, бу куньде озюнъ де болгъайдынъ сав.

Узакъларгъа сюргюнге сен айдалдынъ,�Эр бир тюрлю зорлукъкъа сен даяндынъ.

Джанынъ, къанынъ аямай ортагъа къойдынъ,�Джарлы халкъкъа етекчи озюнъ болдынъ.

Сен тиклеген ал байракъ далгъалана,�Кремльнинъ йылдызы парылдап яна.

Сен косьтерген ёллардан бизлер юрдик,�Коммунизм ёлунынъ негизин къурдыкъ.

Сенинъ къургъан аятынъ омюрлик къалды,�Бутюн дюнья ёлунънен нам къазанды.

Чызып кеткен ёлларынъ нурлар сача,�Къанатланып адамлар кокке уча.

Айткъан сёзюнъ айдайын, кунештен ярыкъ,�Бар дюньягъа омюрлик олды тарих.

Чалышамыз бирлешип, адынъны айтып,�Тешеккюрлер айтамыз къайтып-къайтып.

Даиймиз Ленин бизлерге васиет этти,�Миллет джаиль къалмасын, дей-дей кетти.

Ленин баба: «Окъунъыз, окъунъыз!», деди.�Коммуннзм макъатын токъунъыз деди.

Осеяткъан яш несиль Ленинни окъуй,�Даий язгъан сёзлернен аят токъуй.

Огде кете комсомол, яшлыкънынъ бары,�Олар эписи Лениннинъ торунлары.

Яшасын Ленин гъаеси — байрагъымыз!�Ленин догъгъан кунь — бизим байрамымыз.

Ленин сызгъан ёлнен биз кетемиз огге,�Тез вакъытта етермиз коммунизмге.

Аятымыз гуллене куньден-куньге,�Бу чынъларны язаман сен даийге.

Табиаттан кучь ала ташкъан дерья,�Япкъанларынъ бириси кетмей зая.

Эр ишимиз низамлы — къурулгъан джайдай,�Юз йыллыгъынъ къутладыкъ туваджакъ айдай.

Ленин сёзю янъгъырай урь Ватангъа,�Ёл косьтердинъ эбедий атаджакъ танъгъа.

Эй, къадирли достларым, бу айдын кунь�Эр миллетнинъ тилинде дестан бугунь.

Улу Ленин адыны анъмагъан ёкъ,�Бу ад бизге — байракътыр, душмангъа — окъ.

Бу ад иле достлашты къалмыкъ, тунгъус,�Араб, зенджи эм монгъол, татар ве рус.

Космонавткъа джесарет эм кучь бере,�Кяинатта гемиге ёл косьтере.

Бу ад иле эр ерде планлар аша,�Бизим япкъан ишлерге дюнья шаша.

Ленинни хатырлап

Бейитлер

Мен адий бир койлюмен,�Бильгенимни сёйлеймен.�Язам эпсин къолумман,�Кетем догъру ёлунъман.

Айткъан сёзюнъ китабий,�Чызгъан ёлунъ пек къавий.�Шу ёл иле кетемиз,�Ай-йылдызгъа етемиз.

Ачлыкъ, зорлыкъ вакътында�Ишанч бердинъ халкъларгъа.�Сербестликни къорчалап,�Дарбе урдынъ ятларгъа.

Урьлик бердинъ эр кимге�Колхоз къурдыкъ койлерге.�Бирлештирдинъ халкъларнынъ�Эписини бир ерге.

Урь Ватаангъа ант эттинъ�Миллетлер бир олсун деп.�Къадынларгъа акъ бердинъ�Эрлернен бир олсун деп.

Багъча ачтынъ балларгъа,�Байракъ бердинъ къолларгъа.�Байрагъынънынъ астында�Келе эр кес байрамгъа.

Бугунь корем эр ерде�Чешит-чешит ресиминъ.�Байракъ олды куреште�Улу Ленин исиминъ.

Ачыкъ чере, татлы сёз,�Узакъ корьген кескин козь.�Дюнья устюнде нам болды�Агъызынъдан чыкъкъан сёз.

Ленинизм ильмини�Бизлер даим огрендик.�Дюньяда биз илькиде�Фезагъа ёл косьтердик.

Эда олды чокъ сёзюнъ,�Корьмединъ буны озюнъ.�Партиямыз къавий бизим,�Къурармыз коммунизм.

Эски омюр ве колхоз аяты акъкъында чынълар

Огюз ектик, ат ектик, сыгъыр ектик,�Бир тюреннен беш киши сабан эктик.

Афтамызнынъ беш кунюн байлар алды,�Отлакъ ичюн, сув ичюн джезагъа салды.

Ыргъат эдик яшлыкъта байларгъа биз,�Коп агъалар алдында букледик тиз.

Не устюмиз джарыды, не башымыз,�Хорлукъ чекти яшлыкътан къарт-яшымыз.

Шинген чайма, къара отьмек коп ашадыкъ,�Бай-мырзанынъ итинден хор яшадыкъ.

Нелер корьдик, не чектик эвельки куньде,�Мырзалар, байлар бизлерге джекиргенде!

Ашымыз эди тек омач, къатыкъсыз шорба,�Гонълюмиз къуванч корьмеди, устюмиз урба.

Шунынъ ичюн Лениннинъ сёзюне къандыкъ,�Янъы омюр тельбевин къолгъа алдыкъ.

Партиянынъ эмринен миндик аткъа,�Къылычларны сильтедик гъарез джаткъа.

Джатлар къачты джат якъкъа, къувдыкъ бизлер,�Совет ичюн куреште догъдыкъ бизлер.

Биз душманнынъ тылында арекет эттик,�Къызылларгъа ярдымгъа, дженкке кеттик.

Ор къапыдан къызыллар кельди бизге,�Къавуштыкъ биз де беклеген кунюмизге.

Биз факъырлар топландыкъ, ишни чездик,�Кулакларны ёкъ этип, темелин эздик.

Партия бизге огретти, колхоз яптыкъ,�Дюньянынъ зевкъын-сефасын шайтип таптыкъ.

Бир токътавсыз колхозгъа акъып кирдик,�Биз эпимиз шенъ яшав, омюр корьдик.

Керчектен корьдик биз омюр — багъ ве багъча,�Устюмиз толды урбагъа, джебимиз — акъча.

Чарыкъ кийип эвели джельпильдеп джурьдик,�Тракторнен ер сюрюв колхозда корьдик.

Помещикнинъ кунюнде зевкъ сюрмедик,�Яшав бундай бола экен, ич бильмедик.

Эвели зор кечиндим, чаларды башым,�Яшардым шимди, толса да сексенге яшым.

Къартайгъанда тиль чыкъты, козюм коре,�Аягъым да яшлардан къалмай джуре.

Яшым сексен болса да, гонъюльден яшман,�Эр сой иште яшларгъа аркъадашман.

Коп долаштым, коп корьдим, джурьдим четин,�Бугунь меним колхозда бар къыйметим.

Эмекдар халкъ колхозда ярыкъ кунь коре,�Асыл омюр сефасын энди о сюре.

Сыгъырымыз, атымыз, къой-къозумыз,�Энди тавлы яшаймыз биз озюмиз.

Амбарымыз, эвимиз захире толды,�Колхозджылар эписи окъумыш олды.

Бугунь байрам, чалына зурна, давул,�Мен отлично чалыштым, эттим къавиль.

Гуль багъчада бульбуллер татлы оте,�Комсомоллар эр вакъыт огде кете.

Кебен-кебен захире азбарларда.�Бу берекет сыгъармы амбарларгъа?

Колхоз малы сайысыз, сюрюнен огюз,�Инанмасанъ сёзюме, кель корюнъиз.

Колхоз чёлюн денаткъан башакълы экин,�Душманлардан къоркъмаймыз, атамыз мергин.

Гогерджинге ем септим боле-боле,�Биз колхозда яшаймыз куле-куле.

Еллер сырлай баарьни, шувулдап эсе,�Ягъмур ягъса, ер йымшай, от гурьлене.

Сабан десенъ, топракъны терен тиле,�Яшлар, къызлар чалыша ойнай-куле.

Коюмизге медений оджакълар ачтыкъ,�Эр якъында тереклер, гуллер сачтыкъ.

Котериле мектеплер, кокке тие,�Окъуп юрген баланы джаным сюе.

Пионерлер куньлешип, юректен окъуй,�Агъызындан бал тама, сёзлери къокъуй.

Биз колхозда ударный иш этемиз,�Улу Ленин ёлунен эп кетемиз.

Ишимизнинъ чокъусын машина япа,�Аз вакъытта чокъ ишнинъ чаресин тапа.

Азат ульке байлагъан мавы къушакъ,�Асрай колхоз чёллери алтын башакъ.

Ай къаршымда айлана, шавлеси сыртта.�Коммунизм темели бизим юртта.

Айдынъыз энди, джемаат, ачылайыкъ,�Колхоз гулю олайыкъ, сачылайыкъ.

Мусафир кельсе – хош кельди, тёрге кечсин.�Сый къавеси бизде чокъ, токътамай ичсин.

Огъурлы олсун аягъынъ, окъ олсун бидай,�Биз тарлагъа чыкъамыз, эпимиз бирдай.

Бет-берекет бол олсун, джыйылып битсин,�Мемлекетке, девлетке намымыз кетсин.

Иши ёкънынъ ашы ёкъ, джылкъысы туман,�Ишкирлерге ёл ачыкъ, куле заман.

Башынъны тырнап иш этме, белинъни був,�Ишкир корьсенъ, ульгю ал, тенбельни къув.

Акъшам хайыр, айтаман, эм де саба,�Чалышайыкъ ярышнен – кель, асаба.

Къызарып кунеш корюне къыр артындан.�Кимлер аджыр эмегин шенъ юртундан?

Бу бахтны бизлерге Ленин берди,�Кичик-буюк — джумлеге ёл косьтерди.

Балдай татлы болакен бирликнинъ ашы,�Не де бирдем халкъымнынъ къарты-яшы.

Эй, достларым, бирдемлик яхшыдыр даим.�Бу бирликни яраткъан Ленин даий!

Къарамангъа кениш ёл, халкъкъа бахыт,�Тынч олсун тек дюньямыз алай вакъыт.

Партиямыз къуветли, къавийдир къолу,�Бу — даийнинъ косьтерген догъру ёлу.

Саба эрте турамыз,�Ишке азыр оламыз.�Чечекленген социалист�Ватаныны къурамыз.

Акъшам иштен кельген сонъ,�Кунеш ерге тийген сонъ�Биз мектепке барамыз,�Илим, бильги аламыз.

Къолны-къолгъа берип биз,�Эп илери джуремиз.�Рус эм татар айырмай,�Эпсин бирдай коремиз.

Ишлер ёлгъа къоюлсын,�Эски адетлер джоюлсын.�Окъумагъан къалмасын,�Кимсе джаиль олмасын.

Койге трактор алмалы,�Терен сабан салмалы.�Къомшудаки койлер де�Бизден орьнек алмалы.

Биз коллектив олайыкъ,�Янъы яшав къурайыкъ.�Эскиликни ташлайыкъ,�Янъы омюр башлайыкъ.

Колхоз къораны

Колхоз бизим эвимиз,�Юртумыз, темелимиз.�Сагъ ол, улу Партия!�Къолунъда эмелимиз.

Колхоз чёлю гуль къокъуй,�Янъы догъды коюмиз.�Джан-гонъюльден чалышамыз,�Коммунизм ёлумыз.

Акъшамымыз, эртемиз,�Устъ-башымыз тер-темиз.�Сарылайыкъ Советке,�Буюк-кичик эпимиз.

Биз ойнайыкъ, кулейик,�Ёлда догъру юрейик.�Осаллыкълар керекмей,�Тек яхшылыкъ билейик.

Мектеп олсун багъчамыз,�Китап олсун акъчамыз.�Биз мектептен чыкъкъанда�Бильги толсун богъчамыз.

Тептим сандыкъ – ачылды,�Десте гуллер сачылды.�Окъуйыкъ, яшлар, окъуйыкъ –�Бизлерге ёл ачылды.

Чатыртавнынъ чешмеси,�Салкъын сувнынъ ичмеси.�Окъумакъ-язмакъ пек гузель,�Вай асретлик чекмеси!

Сокъакъларда юргенде,�Келип эвге киргенде:�Ох, балам!— деп сукълансын�Анай-бабай корьгенде.

Не бир гузель Ватанымыз

Улу Ватан — Советстан!�Эр бир еринъ багъ ве бостан.�Ишлеринъ бар, тильде дестан,�Не бир гузель Ватанымыз!

Багълары бар, багъчасы бар,�Пек чокъ ерде дачасы бар,�Халкъымызнынъ акъчасы бар,�Не бир гузель Ватанымыз!

Колхозы бар, совхозы бар,�Чалышкъанлар этелер кяр,�Ич бир шейден чекмейлер зар,�Не бир гузель Ватанымыз!

Юреклерге къуванч толды,�Эски дертлер гъайып олды,�Дост-къардашлыкъ пейда олды,�Не бир гузель Ватанымыз!

Байыры бар, чайыры бар,�Эр бир ишнинъ хайыры бар,�Ашы-суву азыр турар,�Не бир гузель Ватанымыз!

Шырыл-шырыл сувлар акъар,�Сувсагъанлар ичип бакар,�Душманларны ичтен «якъар,�Не бир гузель Ватанымыз!

Партиянынъ догъру ёлу,�Коммунистлер эм онъ къолу,�Багъчаларда гуллер толу,�Не бир гузель Ватанымыз!

Улу Ватан — Советстан!�Алгъыш санъа джумле досттан!

Земане бейитлери

Акъ бардакълар ап-акълар,�Морджа ачар замбакълар.�Сагълыкънен къал, заводым,�Селям, къыртыш топракълар!

Шай оладжакъ, оладжакъ,�Кийик отлар соладжакъ.�Къыртыш топракъ акътарылып,�Акъ алтынгъа толаджакъ.

Сары, ешиль япракълар,�Янларында замбакълар.�Йылдызларгъа учалар�Ватанымдан байракълар.

Кеманенинъ тели бар,�Не инджечик бели бар.�Йылдызларгъа учманынъ�Келеджекте ери бар.

Антериси къырмызы,�Анасынынъ бир къызы.�Меним севдиги ярем�Шу заводнынъ йылдызы.

Аят санки бир улукъ,�Акъып турар, ич толмаз.�Аркъадашлыкъ эм достлукъ�Омюрлик унутылмаз.

Не баштандыр, не яштан,�Не къаштандыр, не аштан.�Чалышмагъа севгенлер�Алыр отьмекни таштан.

Тав ичинде къой-къозу,�Сенинъ оларгъа тузны.�Джаильден не файда бар?�Окъугъангъа бер къызны.

Эв алдында экинлик,�Экинликте бар кийик.�Окъу, эвлядым, окъу,�Окъувынъдыр зенгинлик.

Къая къаягъа бакъар,�Къаядан селлер акъар.�Ишкир яшлар тургъанда,�Тенбеллерге ким бакъар?

Кокте йылдыз аз къалды,�Тель узюльди, саз къалды.�Антеннасыз эв тёпе�Коюмизде аз къалды.

Арпа эктим – токъ олды,�Кийик отлар – ёкъ олды.�Къыртыш топракъ акътардыкъ,�Памугъымыз чокъ олды.

Сары кягъыт сары олур,�Къараны акъ этмели.�Гедже-куньдюз талап этип,�Мурадынъа етмели.

Дженк корьгенге сабыр берсин,�Корьмегенлер корьмесин.�Энди оськен фиданларнынъ�Чыракълары сёнмесин.

Йипишли къушакъ белинде,�Цигаркасы джебинде.�Эки куннинъ биринде�Мукяфаты элинде.

Леке ёкътур язымда,�Бульбуль отер сазымда.�Орден алгъан ярем бар�Озь тувгъан колхозымда.

Гуль далында алланыр,�Гуль фиданы далланыр.�Урь эмекнинъ къадири�Локъмамызда балланыр.

Там он секиз яшында,�Сия бенъи къашында.�Тракторджы бир къыз севдим,�Эр кунь дюмен башында.

Бир-бирине орювли�Далнынъ назик ал гулю.�Бир комсомол къыз севдим,�Коюмизнинъ бульбули.

Къая тюбю ешиллик,�Юректе бар рушенлик.�Бизим колхоз къызлары�Эм иш севе, эм шенълик.

Бардым чешме башына,�Сабын къойдым ташына.�Авес этип олеяздым�Бир комсомол яшына.

Мен бир антер тиктирдим,�Этеги тар, енъи тар.�Меним ярем сорасанъ,�Сельсоветте секретарь.

Тилимден келир мане,�Язаман дане-дане.�Яшкъа-къарткъа сербестлик�Бу аджайип земане.

Мане, мане, манелер.�Не бахтлы анелер!�Къызы эким, огълу оджа,�Маалледе мерданелер.

Аршын, аршын ал йипек.�Ал урчукъны – оре бер.�Шимди къызлар медений –�Шенъ-шерамет юре бер.

Устюмдеки антерим,�Этеги бол, енъи бол.�Севген къызым сорасанъ,�Коюмизде комсомол.

Чалдыгъым бир кемане,�Яздыгъым чокъсу мане.�Юз яшасанъ, тоюлмайджакъ –�Зевкълыдыр бу земане.

Багъчадаки ал гулюм�Эвге авушмакъ истей.�Бильгиге ашыкъ гонълюм�Илимге къавушмакъ истей.

Окъугъандыр чокъ бильген,�Илим онъа эгильген.�Аятта бахтиярдыр�Эмек ичюн севильген.

Сагъ ол, улу партия!

Партия бизни къувантты, бол яшатты,�Бу яш, бу къарт демеди – окъувгъа тартты.

Азат ильде урь-сербест яшаймыз, эльбет,�Топрагъы алтын юртымнынъ, суву – шербет.

Тешеккюр айта къартлары, яшы, къызы,�Туткъан ёлунъ, партия, Лениннинъ изи.

Гульбагъчагъа отурттыкъ он беш чечек,�Меним айткъан сёзлерим джумлеси керчек.

Он беш чечек, бир гондже СССР-де,�Онынъ ады айтыла эр бир ерде.

Ягъмур ягъды, эсти ель, ачылды кунь,�Улу Октябрь байрамы ясаймыз бугунь.

Халкъман бирге кедайнынъ ачылды тили,�Юзю кульди шадлыкътан, кульди или.

Алай халкълар къуванды, юзю кульди,�Октябрьнинъ къадрини эр кес бильди.

Самолётлар гурюльдеп авелене,�Гонъюль тизе чынъларны, тиль сёйлене.

Душманларгъа партия къаршы тура,�Мемлекетни тюзете, дюльбер къура.

Яхшы омюрнен сарыла къыблам, сыртым,�Насыл этип севмейим бахтлы юртум.

Юрегинде мерамет дерьядай таша,�Партиянынъ сёзюнен эр кес джоша.

О Ватангъа эм козьдир, эм къулакътыр,�Баш макъсады халкъ ичюн къайгъырмакътыр.

Алдын корер козю бар партиянынъ,�Урьметини къазанды бар дюньянынъ.

Насыл этип чынъыма рух бермейим,�Къуванчымны алемге бильдирмейим?

Ленин бабай торуны, яш комсомол,�Партиягъа ярдымджы, къавий бир къол.

Мына олар партия изинден кете,�Дюньяны бир аллангъан чечекдай эте.

Колхозлашты коюмиз, бирлешти халкълар,�Эпси тавлы, эпси шенъ, пек къувнакълар.

Ленин ишин партия девам эте,�Онынъ ичюн дюньягъа намы кете.

Бар дюньяда айтыла Ленин сёзю,�Ерине сала эр шейни партия озю.

Партия бизни эр вакъыт къорчалап тура,�Ленинизм ильминен джемиет къура.

Партиямыз Лениннинъ ёлунен кете,�Етекчи кучь, халкъларгъа реберлик эте.

Отургъан ерим багъчалыкъ, дагъ ве тавлыкъ,�Партиягъа даима бинъ бир савлыкъ!

Ичиме сыймай къуванчым, тышкъа таша,�Партиягъа истегим — бинъ бир яша!

Партия бизге кучь бере, омюр къоша,�Куньден-куньге джан севе, юрек джоша.

Къавий бирлик, акъ-укъукъ берди бизге,�Акъран ёкътур дюньяда илимизге.

Тешеккюрлер Леиинге мен этемен,�Партиянынъ пешинден эп кетемен.

Яшасын Совет, яшасын, омюрлер сюрсин,�Къавийлешсин партия, эбедий турсын!

Гурьделенсин Москвам, оссин юрек,�Сагъ ол, улу Партиям! Шу бизим тилек.

Ногъай бейитлериндеки эски сёзлернинъ лугъаты

чимтиян — басма

омурав — кокрек

пияла — кузгю

иер — эгер

джогъум — джойгъан малы

къаджав этмек—мыскъыллап, тишлеп алып отурмакъ

джавчы — къуда

дувакъ — къыйыкъ, шал

аркъа да маркъа — энъишли-ёкъушлы

джелимчек — олен, ешиллик

богъакъ — беяз тюс�джарав ат —екильмеген ат

пиримджик — басма

тюбюли — бурьмели, аборкалы

тюбен — ерге къарап, башынъны асып

къашкъа — лагъап, ад манасында�сыр къошмакъ — сырдашмакъ




